
	“УЛСЫН ХЭВЛЭЛИЙН ГАЗАР” Улаанбаатар хотноо 1988 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХАЙР СЭТГЭЛИЙН ДУУН

	 


VII бүлэг : ВАСИЛЕ

	1

	— Охиноо хадамд өгнө гэдэг орон гэрээ шатаах шиг болох юм гэж хуримын тооцоо хийж дууссан Херделя санаа алдаад, — Одоо зөвхөн тохитой томоотой амьдарч, энх тунх явах болтугай! гэв.

	Лаурагүйгээр гэр орон нь эл хуль оргино. Түүний тухай хүн бүхэн дурсан, хаана хүрсэн, юу хийж байгааг таацгаан Лаурагийн үлдээсэн ямарваа нэгэн зүйл дайралдах бүрд эх, Гиги хоёр усан нүдэлнэ.

	Гэвч амьдрал маргааш өдрөөс нь эхлэн хүний жаргал, зовлонг үл тоомсорлон ердийнхөө хэмд орлоо. Өмгөөлөгч Лендвей баталгаат захиагаараа, хэдийгээр Титу энэ нь зөвхөн ёс төдий зүйл гэж нотолсоор байсан авч хатагтай Херделягийн айн эмээж байснаар, үнэ хаялцуулан худалдах өдрийг товлосныг мэдэгджээ. Херделя багш ч далдуур эхнэрээсээ дутуугүй эмээж байсан бөгөөд дэмжлэг зоригжуулалт хүсэн тохиолдсон бүх явдлыг Белчугт хүүрнэсэн бөлгөө. Хэдийгээр энэ хоёрын харилцаа муудаж хүйтэрсэн авч хоёулаа мэдэхгүй байдал үзүүлцгээнэ. Ламыг гэрийн газар эдлэнгийн талаар гай тарьчихаж магадгүй хэмээн улам их айж байсан Херделя ламыг уяруулан үнэнхүү эвлэрэх замаа цардахыг оролдоно. Белчуг гайхаж байгаагаа илэрхийлэн санаа зовж буйгаа өгүүлэхэд нүдэнд нь хачирхалтай гал гялсхийн, дараа нь үнэ хаялцуулан худалдах өдөр ирж, хэрэв хэрэгцээ гарвал тусална гэлээ. Багш Херделя ламтныг номхруулсандаа баярлан байшингаа итгэл төгс барьж эхлэх үед амласан эдлэнг бэлэглэсэн баримт бичгийг бүрдүүлэхэд хялбархан боллоо хэмээн сэтгэл хангалуун байлаа. Лам тэр хоёрын хооронд болсон яриаг эхнэртээ хэлж зүрхлээгүй агаад гэргий нь зальт «Туужууг» үнэн голоосоо үзэн ядах бөлгөө. Чингэтэл Ионы хуримын найр наадам болж өдрийн түгшүүр зовлонг түр ч гэсэн мартагнууллаа.

	Товлосон баасан гарагийн өглөө өмгөөлөгч, Армадийд яаралтай ажил гарсан учир ажил хэргээ түүнийг буцаж иртэл хагас өдрөөр хойшлуулахыг багшид мэдэгдэхээр ирчхээд явав. Эдүгээ Херделя тун тойруу замаар эв зүйг тохируулан үнэ хаялцах наймаанд ямар ч байсан Белчуг ирнэ гэдгийг арга буюу гэрийнхэндээ хэлэх хэрэгтэй болов... Эхнэр нь жигтэй хэрэг болжээ гэдгийг тэр дор нь ойлгов.

	— Өвгөн минь харж л байгаарай, цаад «туужуу» чинь гай чирч ирэх вий. Хараарай! Миний сэтгэл санаанд л таарахгүй бол хар санаатай гэж мэд! хэмээн эхнэр нь хилэгнэн өгүүллээ.

	Багш учраа олж ядан «тэр арай ч тийм хүний үнэргүй амьтан биш байлгүй, лам хүн болохоороо ичих эмээх биз дээ» гэж зориг муутайхан эсэргүүцэн үглэлээ. Энэ нь хатагтай Херделягийн үл итгэх санааг улам ч бататгав. Түүгээр ч үл барам Гигитэй хамт тосгоноор явж ногооны газрын хог өвс цэвэрлэх, юм угаах хоёр авгай хөлслөн авах гэж явахаар завдсанаа больж гэртээ үлдэв.

	— Ядаж би энд байлгүй болохгүй. Чи гэж нэг болхи амьтан болохоор ямар ч ичгүүр сонжуургүй зүйлийг нүдээ аниад зөвшөөрч орхино!

	Белчуг өмгөөлөгчийн сүйх тэргийг хармагц яаран ирсэн авч хожимджээ. Тэр бээр юу ч эс мэдэн инээмсэглэсээр гэрт орж ирэв. Херделя нүднийхээ булангаар гэргийгээ байн байн харсаар ажил хэрэг хэрхсэн тухай мэгдэн сандран тайлбарлах агаад эхнэр нь ламтны ялдамхан мэндчилгээнд эс хариулан амандаа бувтнав. Аюултай мөргөлдөөн болохоос зайлсхийхээр багш, Белчугийн хамт унгар өмгөөлөгчийг эгж иртэл хүлээхээр дээд давхрын тагтнаа гарч сууцгаалаа. Агаарт хээр талын цэцэг ханхалсан шидэт толь шиг гялалзсан тунгалаг сайхан тэнгэр бүхий хаврын гайхамшигт сайхан өдөр байлаа. Замын чанад загалмайд хөдөлгөөнгүй хадагдсан төмөр Христос дахин сэргэсэн бие цогцсын эд ширхэг бүрд лугшиж буй амьдралын аугаа их баяр хөөртэй харьцуулбал, түүний амссан зовлон нь юу ч бишийг ойлгосон мэтээр доош ширтэх аж.

	Ламтан хэдийгээр явах нь зүйтэй хэмээн үргэлжлэн бодовч сандалдаа хадагдсан мэт суусаар байв. Тэр хоёр ярилцавч дуу нь хүйтэн зэвүүн сонсогдох учир бие биеийнхээ нүд рүү харж үл чадна. Ярианыхаа өнгө аясыг засах санаатай Белчуг ламтан Херделягийн магтан сайрхах дуртай Лаура болон Пинтягийн гэр бүлийн тухай яриа өдөв.

	— Чи Лекинцэд хамт багшилж байсан болохоороо Пинтя хөгшнийг аль дивангарын таних байх аа? гэж ламтан яриагаа эхэллээ.

	— Хүүе, Ион минь, хүлээгээрэй! Энэ хорвоод чинь Лекинц нэртэй газар тун олон. Миний байсан Лекинц бол Дюгагийн хөндийд байдаг хөөрхийлөлтэй жижигхэн тосгон байгаа юм. Харин худ маань бүх байдлаараа жинхэнэ хотын төрхтэй газар байсан билээ гэж Херделя үнэхээр сэтгэл сэргэн өгүүлэв.

	Энэ үед хатагтай Херделя, Гиги хоёр зочдын өрөөнөө Белчугийг хараан зүхэж, үүр цүүрээр эртлэн босож гэр оронд сохор зоос ч үгүй болсон учир Армадий орж багшийн цалингийн урьдчилгааг захиргаанаас авахаар явсан Титуг хүлээж байв. Өмгөөлөгч Армадий руу явган буцах болсондоо үлэмж уйтгарласан шүүхийн өвгөн бичээчийг дагуулан дурдсан хугацаанаасаа арай эрт ирэв. Өмгөөлөгч хурдан шалмаг хөдөлгөөнөөр тагтнаа гарч ирэнгээ бараг гудамжнаас,

	— Амжилт газар бүр л надтай золгох юм аа. Ажил хэргээ бодож санаснаасаа түргэн дуусгав. Чингэхээр үдийн хоолны үед Бистрицад гэртээ байна гэж найдаж байна. Манай эхнэр хоолны цагийг хатуу чанд баримталдаг бөгөөд өнөөдөр хамт хооллохдоо ухаан жолоогүй баярлах болно. Эмэгтэй хүнийг баярлуулах хамгийн хямдхан арга нь энэ дээ гэж дуржигнав.

	Түүний дууг сонссон хатагтай Херделя, Гиги хоёрыг зочдын өрөөнөөс гарч ирэхэд Лендвей үлэмж эелдэг хүндэтгэлтэйгээр угтан найрсаг үг урсгаж гарсан бөгөөд түүнийгээ мажараар ярьсан учир Херделя хатагтай хариу хэлэлгүй гомдолтойгоор уруулаа жимийн зогсоход Херделя өмгөөлөгчийг уурлуулахгүйг бодон,

	— Манай гэргий мажар хэл мэддэггүй юм гэж яаран тайлбарлав.

	— Тийм гэж үү? Нээрэн үү? Танай бүх сонинууд чинь та нарыг хэлмэгдүүлж, мажарчилж байна гэж чарлацгааж байдаг. Сонин юм аа. Германд ч юм уу, Францад албан ёсны хэл мэдэхгүй эхнэртэй багшийг улсын сургуульд ажиллуулна гэж бодож байна уу? Чамайг дайрч доромжилж энийг хэлж байгаа юм биш, би улс төрийг хүлээн зөвшөөрдөггүй хүн. Би ажил мэргэжил нэгт румын нөхрөө гэнэт саналаа. Тэр бээр саяхан Армадийд надтай уулзахдаа сонгууль угтаж, хөөрхий румынчүүдэд даралт шахалт үзүүлж дур зоргоороо аашилж эхэллээ гэж гомдол гаргаж байсан сан. Ха ха... маш сонин юм аа!

	Тэр бээр ярианыхаа үед ч гэсэн ажил хэргээ орхигдуулахгүйг бодон өрөөг шуналтайгаар хэсүүлэн харж маш хурдан ярина.

	Белчугт өмгөөлөгч түүнийг ч гэсэн дайран доромжлох гэж оролдож байгаа мэт санагдсан учир,

	— Ноён өмгөөлөгч өө, Германд ч юм уу, аль өөр нэг оронд байдал шал өөр шүү дээ! Бид эрхээ хасуулсан, энэ нутгийн уугуул үндэстэн бидэнд зөвхөн үүрэг л ачсан... гэж маадгар байдлаар румынээр хариулав.

	— Энэ юун хүн бэ? гэж румынээр хариулсанд доромжлууллаа хэмээн Лендвей гайхан лавлаад хэдийгээр хэлснийг нь үлэмж сайн ойлгосон боловч, — Юу гэж байна аа? Юу гэж хэлэв ээ? гэж нэмлээ.

	Херделя шинэ хэрэг төвөг дэгдэж магадгүй хэмээн болгоомжилж яриаг өөрчлөхийг оролдон ханан талдаа хоёр ор, хоолны ширээ, буйдан бүхий өрөөнд Лендвейг дагуулан орсон агаад эд хогшил цөм хуучин эвдэрхий ажээ.

	— Энд онцгой зүйл ер алга шив дээ гээд өмгөөлөгч шууд цаад талын гудамж, цэцэрлэг рүү харсан цонх бүхий хавчиг өрөөнд оров.

	— За тэгвэл эндээс эхлэх үү? Хүндэт ноён минь, эндээс эхэлье гэж Херделягийн бичгийн ширээнээ уйтгарлан сууж, хуучирч элэгдсэн цүнхнээс цаас гаргаж буй бичээчид хашхиран хэлэв.

	Энд тавигдсан модон эдлэлүүд дотор хатагтай Херделя охин ахуй цагтаа өөрийн гараар хатгаж оёсон гурван өнгө бүхий бүтээлгээр бүтээсэн зормол хөл бүхий чийдсэн ширээ, зочдын өрөөнд байгаа охидын ортой адилхан сайхан ор байлаа.

	Бичээчийг цаасаа бэлтгэх хооронд хажуугийн өрөөнөөс гэрийн эзэгтэйн дайсагнасан харцнаас жаахан айсан, ялдамхан инээмсэглэж буй Белчуг ламтныг өмгөөлөгч сэжигтэй харцаар ширтэнэ.

	— Сонирхон цуглуулагч уу? гэж Лендвей гэнэт ёжтойгоор лавлалаа.

	— Бас найз нь гэж ламтан бувтнав.

	— Мэдээж хэрэг. Ядарсан нөхдөөсөө юу хэрэгтэйгээ худалдаж авдаг найз гэж өмгөөлөгч зэвүүрхэн өгүүлээд бичээч рүү хандаж, — За бэлэн үү? гэв.

	— Бэлэн. За тэгээд байгаа нь... гэж бичээч асуух байдалтай өгүүлэв.

	— Ширээ, ор гэж Херделя сөөнгөдүү дуугаар өгүүлээд зөвшөөрөл хүлээх мэт Лендвейг ширтлээ.

	— Хуш модон ширээ хорин гурван крон гэж бичээч тодхон дуугаар өөрийнхөө бичгээс уншлаа.

	— Хорин дөрөв! гэж өмгөөлөгч өгүүлээд бич гэсэн дохио өгөв.

	Гэтэл Белчуг ширээнд ойртож бүтээлгийг нь сөхөн гараараа илбэснээ

	— Хорин зургаа гэж гэнэхэн өгүүллээ.

	Бүх харц харвасан сум лугаа адил түүн дээр тусахад нөгөө өрөөнд байсан хатагтай Херделя час улайж ямар нэг юм бувтнана. Лендвей хормын зуур тээнэгэлзсэнээ

	— Гуч! гэж хашхирав.

	— Гучин хоёр! гэж ламтан ширээнээс нүдээ салгалгүй хэллээ.

	— Мөнгөө шууд өгнө биз дээ? Тийм үү? гэж уурласан өмгөөлөгч амьсгаадан өгүүлэв.

	— Тэгэлгүй яах вэ гээд Белчуг үнгэгдсэн урт нөмрөгөөсөө мөнгөний түрүүвч гаргалаа.

	— Тэгвэл би болилоо гэж Лендвей мөрөө хавчин өгүүлээд гашуунаар инээмсэглэн мушийж, айж гайхан зогсож буй Херделяг тээнэгэлзэн харлаа.

	Ламтан эцсээ хүртэл айлган сүрдүүлэх мэт, бүх л модон эдлэлийг илбэн тогшин үзэх авч тэдний хэрэгт оролцсонгүй. Ажил дуусмагц өмгөөлөгч өр төлөх баталгаанд Херделяг гарын үсэг зурахыг хүсээд бичээчид хөлсийг нь төлөв.

	— Ноён Херделя үүнээс хойш хугацаанд нь төлж байгаарай! гэж өгүүлээд гарыг нь атгангаа, — Хэдийгээр ихэнх нь миний халаасанд орж байгаа ч гэсэн хайран мөнгө. Баяртай! Сайн суугаарай хатагтай, румынээр ярьж чаддаггүйдээ харамсаж байна гэж гэрийн эзэгтэйд хандаж өгүүллээ.

	— Румынээр ярьж чадахгүй ч гэсэн төлөв төвшин хүн байсан нь дээр гэж хатагтай Херделя, догшин харцаар Белчугийг нэвт ширтэнгээ хэлэв.

	— Юу гэнэ ээ? Юу гэнэ ээ? гэж өмгөөлөгч Херделягээс асуун тайлбарыг нь сонсолгүй гарч одлоо.

	Лам тагт дээр багштай салахдаа,

	— Маргааш ирж, ширээгээ авна аа Захария... гэв.

	— Авна аа? ... аа тийм, тийм! гэж Херделя ээрлээ.

	— Танай авгай хагартлаа уурлаж байна. Яая гэх вэ. Надад ийм ширээ хэрэгтэй байсан юм. За баяртай, Захария!

	Тэр бээр гудамжнаа гартал харц нь загалмай дээрээ тийчгэнэн зовниж буй Христос дээр тусав. Белчуг загалмайлан залбираад хажуугаар нь жигдхэн алхалсаар урьдын адил газар ширтэн өнгөрөхдөө Херделягийн гэр бүлийнхэнд эцсийн эцэст зохих сургамжийг өгсөндөө сэтгэл нь тун хангалуун байлаа.

	Ламыг явсны дараа л багш хилэгнэн бухимдсан авч Белчугийг ширээ авах гэж буйг гэрийнхэндээ хэлсэнгүй. Өөрөө ч гэсэн лам түүнийг зөвхөн айлгахын тулд ингэсэн агаад үнэхээр тийм ичгүүртэй зүйл хийхгүй биз гэж найдаж байлаа.

	Гэтэл маргааш нь түүнийг сургууль дээр байхад, Титуг орноосоо босоогүй байхад Белчуг хаалгыг нь цохижээ. Хатагтай Херделя хаалга нээхдээ ламтны ард бүрх малгай барьсан, сахалтай хижээл цыган зогсож байхыг харав.

	— Ширээ авахаар ирлээ гээд Белчуг цыганыг заалаа.

	— Тэг, тэг сайн байна! гэж хатагтай Херделя мэгдэн бувтнав.

	Хатагтай бараг юу хийж байгаагаа үл мэдэн ширээний шургуулгыг суллаж эхэллээ. Зөвхөн түүний гар нь чичирч байвч дотор нь аянга бууж байв. Тэр бээр хоосон шургуулгыг байранд нь буцаан хийхдээ гэнэт нойрноос сэрэх мэт хэвийн байдалдаа орж,

	— Та энэ ширээгээр яах гэж байгаа юм бэ? гэж асуулаа.

	Лам хаалга налан зогсож гэм зэмгүй инээмсэглэн,

	— Захария бид хоёр ингэж тохиролцсон юм гэж тайвнаар хэлэв.

	Хатагтай Херделя эргэлзэв. Түр зуур нам гүм болов. Белчуг харцаа дээш болготол хатагтай түүн рүү шууд ирж явааг хармагц инээмсэглэл нь агшин зуур ариллаа.

	— Чи манай гэрээс эд хогшлыг маань зөөх гэж ирсэн юм уу? гэж хатагтай Херделя хашхираад, — Эндээс зайл муу луйварчин, эсвэл хүзүүг чинь хуга мушгина. Зайл өөдгүй амьтан! Чамд ичих нүүр ч алга. Лам нар чинь ийм байдаг юм уу? Гахай! Гар! Гар! гэж хатагтай Херделя хашхирна.

	Хатагтай галзуурсан мэт хашхиран модон эдлэлийг нь луйвардах гэж байгаа хүний толгойг хага цохих юм харцаараа эрнэ. Айж сандарсан Белчуг ганц үг дуугаралгүй гарлаа. Хатагтай хогийн шүүр олж хармагц түүнийг шүүрэн авч гайхшаа барсан цыганы зогсож байгаа довжоон дээр харайн гарч ирэв. Ламтан түүний гарт өртөөгүй учир цыганыг ороолгонгоо,

	— Тонил! Эндээс зайл дээрэмчид!.. гэж хашхирна. Цыган ум хумгүй хаалга руу зугтан зайлсан ч гэсэн хатагтай Херделя яаралтай алхлан зайлж буй ламын араас,

	— Хуурамч! Чиний эцэг чамайг сургаж чадаагүй бол би чамайг хүнлэг болгож өгье! Муу туужуу! гэж хашхирч байлаа.

	Дуу шуугианаар замын чанад байдаг Зенобия босгон дээрээ яаран гарч,

	— Ноён хатагтай минь, юу болов? Ноён гэгээнтэн яагаа вэ? гэж лавлана.

	— Луйварчны арьсанд чөтгөр улам буглах болтугай! гэж уур хилэндээ час улайсан нүдтэй хатагтай Херделя бага зэрэг тайвшран хэллээ.

	Хуримаас хойш хоёр долоо хоног өнгөртөл Ионы сэтгэлийг бахархам хангалуун байдал бүрэн эзэмдэв. Өөрийгөө хорвоод хамгийн аз жаргалтай хүнд тооцно. Орой бүр Гланеташу, Зенобия, Ана нартай хуримын үед хуримтлагдсан мөнгөөр юу худалдан авахыг зөвлөлдөнө. Гунж авах уу? Анагийн инжинд ирсэн тугалтай хамт хоёр гурван жилийн дараа хос шартай болох бус уу?.. Ион хэрэв мөнгө нь хүрвэл хоёр морь авахыг туйлаас хүснэ... Үүний зэрэгцээ мөнгөө хадгалж худалдах аятайхан газар олдвол авч газар эдлэн, аж ахуйгаа өргөтгөхөд ч татгалзахгүй байлаа. Ийм яриа нь түүнийг баярлуулж байсан агаад бүгд түүнийг эзэн хүн лугаа адил бялдуучлан долигоноцгоох бөлгөө.

	Түүнчлэн тосгоныхны өмнө баялаг эд хөрөнгө түүнд ямар байр суурь өгснийг харуулахыг оролдоно. Гудамжаар өвдгөө нугалан аажимхан алхах болов. Хүмүүстэй зөвхөн газар, эд хөрөнгийн тухай захирангуй ярилцана. Байшин, цэцэрлэг хүртэл түүнийг урьдынхаасаа өөрөөр дуулгавартай, хүндэтгэлтэй харах мэт түүнд санагдана. Түүний ялалтыг хүндэтгэн тэмдэглэхээр түмэн бодис хүртэл баяр ёслолын гоёлын өмсгөлөө өмссөн мэт мөнхийн гоо үзэсгэлэнт хавар эрхээ эдэлж эхэллээ. Модод нахиалан өдрөөс өдөрт өсөж байгаа ногоо буурал дэлхийн хар, шаргал нүцгэн биеийг хучихаар буусан шидэт өмсгөл мэт агаад шинэхэн навчсан титмээ өмссөн ой тайга, хурц анхилуун үнэр ханхлуулсан газар, гүн нойрноосоо сэрсэн аварга шиг эрүүл чийрэг амьсгал агаарт байнга хөврүүлэх энэ бүхэн сэтгэлийг хөгжөөн сэргээж идрийн жавхаа, амьдралын баяр баясгаланг түгээнэ. Өглөөгүүр тариачид анжсаа хангир жингэр хийлгэн гудамжаар чирэн өнгөрч, шаварт толгод өөд авиран дараа нь бүхэл өдрийн турш өвлийн зэвд идэгдсэн тариалангийн талбайг хагална. Тэнд анхны нялх ногоог үхрүүд зулгаан хазлахад дур хүсэлдээ автан шүлс нь гоожно.

	Ион тосгоноос олонтоо гарч өөрийн эдлэн газрыг харж, сэтгэлээ баясгана. Тэрээр хаврын чийгт хамраа сартайлган амьсгалж, гялалзан харагдах хагалсан газрыг шуналтайгаар ширтэн

	— Эдүгээ бид газартай боллоо. Бурхны алдар бадартугай! Зөвхөн эрүүл энх байж хөдөлмөрлөх юм сан гэж бахархан гайхуулж үглэнэ.

	Гэвч Тэр бээр хаврын хагалалтад ч, үр суулгахад ч яарсангүй... Ийм уудам талбайг ганцаар хагалж чадахгүй, туслах хүчин хөлсөлж авах хэрэгтэй бөгөөд хүмүүс ажил дуусах үед хямдхан олдоно гэдгийг тооцоолжээ. Нэг, хоёр долоо хоног хойшлуулах боломжтой учир энэ хугацаанд хадам эцэгтэйгээ ажил хэргээ дуусгаж, урьд тохиролцсон ёсоор эд хөрөнгөө өөрийн нэр дээр албан ёсоор болгон бичиг баримтыг бүрдүүлэхээр бодов. Тэрээр бямба гарагийн орой Василе Бачугийнд хамт очиж дээрхийг ням гарагт хийхээр тохиролцох тухайгаа Анад урьдчилан сануулав. Ана түүний хэлсэн бүгдийг үг дуугүй дагадаг бөгөөд түүний төлөвлөгөөг үл ойлгох учир ойлгохыг ч үл оролдоно. Эхнэр нь хайрт хүнтэйгээ хамт амьдарч байгаадаа баярлах боловч хурим дээр нөхөр нь Флорикатай тэврэлдэж байсныг мартаж чадахгүй байвч өөрийн хардлагыг үнэн гэж бодож зүрхлэхгүй байжээ.

	Эхнэрийгээ ийм дуулгавартай, хүлцэнгүй байхыг Ион хараад гайхсан бөгөөд урьд урьдаасаа царай муутай болсон шиг харагдана. Шөнө орон дээрээ түүнтэй зэрэгцэн хэвтэхдээ хүйт оргих агаад бүсгүйн янаг хайрын шивнээ, ядрангуй хүнд амьсгал нь түүний уурыг хүргэнэ. Гэвч Ион тэсвэрлэн түүнийг загнаж зүхсэн ч үгүй, зөвхөн түүний ачаар ядуугийн зовлонгоос салснаа ухамсарлаж байлаа. Түүний сэтгэл зүрхэнд Флорика олонтоо бодогдон цусны нь эргэлтийг түргэтгэнэ.

	Пүрэв гарагт бүгдээрээ бух авахаар Армадийн зах дээр очиж, баасанд цаг нөхцөөхөөр гэр орны ажил хийв.

	Василе Бачу тэднийг тоомжиргүй угтан, Ион яах гэж ирж байгааг нь сайн мэдэж байлаа. Ионд ярих боломж өгч, нөгөө бичиг баримтын тухай яриа цухуйлгатал түлэгдсэн мэт үсрэн босож нулимаад,

	— Юу гэнэ ээ хүргэн минь! Чи намайг гуйлгачин болгох гээ юу? гэж хашхирав.

	— Яалаа гэж гуйлгачин болгох бил ээ, хадам минь? Та бид хоёр ингэж тохиролцоогүй бил үү? гэж Ион толгой руугаа цохиулсан мэт нүдээ цавчлан асуулаа.

	— Чи миний багалзуурыг шахаж байж л тийм болзол тавиагүй юу? Чи түүнийгээ шударга биш гэж бодохгүй байна уу? Би чамд газар, байшин хоёроо өгчихвөл надад юу үлдэж, би яаж амьдрах юм бэ? Эсвэл чи намайг хөгширсөн хойноо бусдын зарц болохыг харах гээ юу?

	— Та манайд ажил хийлгүй сууна биз. Та ханатлаа ажилласан, одоо ясаа амраах хэрэгтэй. Бид чинь тэгж ярилцсан шүү дээ... гэж Ион бөглүү дуугаар хэлэв.

	— Чиний зарц болох хэрэг үү? Тийм үү? гэж Василе дахин хашхираад залирхаг басамжилсан харцаар ширтлээ.

	— Яагаад зарц гэж?

	— Ион минь, эр хүнд итгэхээр эрхий хуруундаа итгэ гэдгийг би сайн мэдэж байна. Би чамд өгөхгүй гээгүй, миний үхсэний дараа л аваарай. Тэгээд яахаа өөрснөө мэдэцгээ. Би эд хөрөнгөө авсандаа аваад орохгүй, өөр хүнд ч өгөхгүй. Амьд яваа цагтаа та нарын нэр дээр юу ч бичүүлэхгүй. Ийм л байна гэж Василе Бачу шазуур зуун өгүүллээ.

	— Юу ч өгөхгүй гэж үү? хэмээн Ион айн сандарч шивнэв.

	— Юу ч өгөхгүй, хүү минь. Чи чинь дүлий биш биз дээ?.. Хэдийгээр би охиноо чамд өгөөгүй, чи залилж авсан боловч охиныг минь тэжээж байна гэх буюу охиноо нүцгэн хоосон өглөө гэж хэлүүлэхгүйн тулд чамд таван хэсэг газар өгье. Чи маргааш ч хамаагүй, өөртөө таалагдсан таван хэсэг газрыг авч газраа хагал. Тэр газар чинь та нарын газар өөрсдөө боловсруулцгаа. Бичиг сачгийн хувьд гэвэл юу ч бичихгүй. Тэр бүхэн миний нэр дээр хэвээр үлдэг. Би ямар та нараас идэх хоол гуйж байгаа биш. Би ямар түүнийг авах биш, чи миний бүх юмыг авна гэж гайхуулж байсан биш бил үү? Сонгоод ав. Таван хэсэг шүү! Өвөлжих буудай тарьсан гурван зурвас газар бий. Үр тарьчихсан бэлэн газар ч авсан хамаагүй. Би уурлахгүй. Өөр газар ч авсан болно. Чи дуртай газраа авагтун. Тав шүү! Василе Бачугийн охин тэнэмэл цыган шиг эрд гарч гэж хүнд хэлүүлэхгүй... 

	— За, ийм юм хэлдэг бий вий, хадам аав минь... Энэ тухай хүмүүс юу гэж хэлэхийг харъя даа гэж Ион сүрдүүлэнгүй дуугаар тайван хариулав.

	— Тэгэлгүй яах вэ, харъя л даа... Хэрэв өвгөн насандаа чиний гарт орвол хүмүүс юу гэх бол!.. Бас намайг хүсэхгүй бол хэн намайг албадах бил ээ? Бас намайг өмчөөс хэн салгах юм бэ? Ха, ха Ион минь. Чи намайг хуурчихна гэж бодоо юу? Гайгүй байлгүй дүү минь! Ха-ха.

	— Яах вэ, хадам минь. Аз жаргалтай үлдэгтүн гэж Ион мөрөө аргаа барсан маягтай хавчин өгүүллээ.

	— Аз жаргалтай байгтун, хүргэн минь. Тэгж тохиролцлоо шүү! Тав шүү, сонсов уу? Миний ээлж болоо биз дээ? Чи ч намайг бишгүй л зовоосон доо гэж Василе тохуурхан хашхирав.

	Ионы араас ганц ч үг дуугараагүй, хэнд ч тоогдоогүй Ана дагаж гарлаа. Ион хүндээр алхлан явахад Ана түүнд ойртох ч зүрх хүрсэнгүй.

	Роза Ланг Титугийн зүрхэнд уйтгар гунигийг төрүүлжээ. Тэр бээр тэр бүхнийг нууцлан дарах гэж оролдовч элсэрхэг хөрсөнд шингэх ус лугаа адил улам улам өргөжсөөр байлаа. Тийм хүчтэй гэнэтийн дурлал нь гэнэт муугаар төгсөнө гэдэг түүнд хачирхалтай санагдаж байв. Идэр залуугийн бардам зангаар эдүгээ түүний илэрхийлэн хэлж буй «адал явдал» нь хайр дурлалын хэрэгт ямар нэгэн туршлага суулгаж түүний нүдийг нээсэн бөлгөө. Сайн сайхан зөгнөлөөр дүүрсэн түүний сэтгэлд энэхүү бодит гашуун үйл нь нэвтрэв. Тэр бээр хүнд ачааллыг дааж давшгүй болсон мэт амьдралыг жигшиж эхлэв. Амьдралын сайн сайхан бүхэн алга болох мэт санагдах ажээ. Түүний ой ухаанд «Би хэн бэ? Юуны төлөө амьдарч байна?» гэсэн асуулт улам ихээр бодогдох болов.

	Түүний хариуд эцэс төгсгөлгүй асуултын тэмдэг босож, сэтгэл зүрхэнд нь хий хоосон шаналгаатай зовууриас өөр юу ч эс олов. Тэр бээр амьдралдаа тодорхой, шийдвэртэй зорилготой байх ёстой хэмээн бодсоор байсан ч гэсэн орчин тойрондоо ямар ч тулж түших зүйл олж чадахгүйдээ бухимдан хилэгнэж байлаа. Эргэн буцаж харсан ч юу ч олж хараагүй бөгөөд өмнө нь хүйтэн агаад аймаар хий хоосон л байлаа. «Миний бүх амьдрал ийм байх юм гэж үү?.. Чингэвэл энэ хорвоод би юуны төлөө амьдрах бил ээ?» гэж Лаураг эрд гарсны дараа Гиги ганцаараа унтахаас айх учир том өрөөнд нүүн орсон орон дээрээ оройн цагаар хэвтэж байхдаа бодох бөлгөө.

	Сэтгэл санааныхаа тайван бус байдлыг таягдан хаяхын тулд Тэр бээр бүхэл өдрийн турш Жидовица, Армадийгаар тэнэнэ. Гэвч газар бүхэн тэрхүү ханашгүй асуулт л түүнийг мөрдөн дагана. Тэр бүхний өмнө хүүхэд ахуй нас түүний бичсэн яруу найраг, яруу найрагчийн дүр нь хардлагаас болж мөхсөн хайр дурлал, түүний үндсэрхэг үзлийн дөл харагдах мэт санагдана. Гэвч энэ бүхний өмнө «Чи хаашаа явж байна. Юунд хүрэхийг зорин хаанаас явж байна?» гэсэн эргэлзээтэй асуудал цаг үргэлж босох бөлгөө.

	Үүндээ хариулт олохын тулд ганцаараа олоогүй зүйлээ уншиж сурч, номоос олохыг хичээх бөлгөө. «Ухаан санаа минь хямарч гүйцжээ. Зөвхөн тэр хямрал л зовлонт асуудал гаргаж байна» гэж сэтгэнэ.

	Хэдэн долоо хоног ном уншлаа. Эцэг нь эрт дээр үеэс бяцхан номын сантай байсан бөгөөд тэнд нь шинжлэх ухааны болон шашин, сурган хүмүүжүүлэх ухааны зарим нэг номууд байлаа. Титу үүнээс өмнө тэр номуудаас зайлсхийж байсан бол эдүгээ урьд өмнө байгаагүй их шуналаар уншлаа. Мөн түүнчлэн Армадийд буй найз нөхдөөсөө олсон номоо уншина. Үл танигдах өвчинд эм эрэх адил тэр номуудыг яаран уншсан авч удалгүй ухаан санаа нь гийх бүү хэл улам хямарчээ. Ганцаар тэгж зовон шаналж байхдаа цорын ганц тайвшралын туяа нь Тэр бээр иймэрхүү бодолд зовсон анхны хүн гэсэн санаа л байлаа.

	Эцсийн эцэст ямар нэгэн харийн ядрал түүнийг эзэмшив. Түүний зүрхэнд «Яагаад энд Роза Ланг байхгүй байна, түүнийг Штосселийн туслахтай хуваалцсан ч яадаг юм бэ» гэсэн цорын ганц хязгааргүй харамсал үлджээ.

	Дараа нь бяцхан авч авралын оч үсчүүлсэн дараах хариулт цацрах тунгалаг алгаанд автан уураг тархи нь гэв гэнэт зогтусах мэт болов: «Хаанаас ирсэн минь, маргааш юу тохиолдох нь надад ямар хамаатай юм бэ? Эцэс төгсгөлгүй асуултаар өөрийгөө тарчилгах нь ямар ч утга учиргүй юм аа. Амьдрал хаашаа авч одно чи тийшээ явж, юу гэж тушаана түүнийг гүйцэтгэх хэрэгтэй! Зөвхөн ухаангүйчүүд л амьдралын замыг хааж, гулдригийг нь өөрчлөх гэж оролдон аугаа их хүсэл эрмэлзлээр сөрөн зогсоно. Энэхүү ганц ч юм уу, сая сая хүсэл эрмэлзэл нь сохор авч хүн төрөлхтний мөхөс ухаанд үл танигдах хатуу чанд зорилгодоо үнэнч хэвээр үлдэнэ. Энэ аугаа их хүсэл эрмэлзэл нь би, Ионы үнээ, манай нохой, миний хөл дор өөрөө орж гишгэгдэх шавж хийгээд түүгээр ч барахгүй, доороос хатгагч бул чулуу, тиймээ бүх амьд цогцос, бас огторгуй, одод, чингээд тэнгэр оддын чанад, түүнээс ч алс уудамд, бүр хязгаар төгсгөлгүйд байгаа бүхэн цөм мөн бөлгөө. Амьдрал өөрөө юу хүсэж байгаагаа мэддэг буюу эсвэл мэдэхгүй ч байж болох сон билээ. Миний бодлоор бол мэддэг байх. Амьдрал хаашаа ч явж байсан сайн, яагаад гэвэл Тэр бээр урагшаа, урагшаа явж байна. Амьдрал гүн хавцал, уул хадан дээгүүр урагшаа, зөвхөн урагшаа явна. Хэн амьдралын тэрэгнээс унана тэр сүйрэх бөлгөө... Урагшаа! Урагшаа! Бас урагшаа!».

	Тэр бээр өөрийн гүн ухааны үндсийг яг таг олсондоо баярлалаа. Өөрийн гашуун догдлолоо инээмсэглэн дурсав. Түүнийхээ ч уг сурвалжийг ойлгов. «Роза Ланг явчихсан, хамгийн гол нь намайг эвгүй хойгуур хэн олдсонтой нь сэтгэлээ тайтгаруулсны нь төлөө ингэж их үймэрч шүү дээ!.. Үүнээс болоод л миний бүх амьдрал утга учиргүй боллоо» гэж боджээ.

	Тэр шөнө шүлэг бичсэн бөгөөд тэр нь эдүгээ хүртэл бичсэн шүлгүүдийн дотроос хамгийн сайхан болсон мэт санагдав. Түүний сэтгэл зүрхийг, амьдралыг хайрлах шинэ хайр чимэглэлээ. Армадийд байхад уйтгар гунигтай санагдсангүй. Хүнд өвчний дараа хөл дээрээ дахин боссон мэт бүхнийг сонирхож, юм бүхэн таатай санагдах болов.

	Тэр бээр «нусгайнуудтай» ч хайрын харц шидэлцэх боллоо. Тэр дарлагдсан румынчуудын тухай, өөрийнхөө эрэлхэг төлөвлөгөөнүүдийн тухай сэтгэлээ догдлуулан дахин ярих болов.

	— Хэрэв хорвоо дээр үл мэдэгдэх байгаагүй сэн бол хүний амьдрал сайн сайхан бүхнээсээ хагацах байсан сан гэж өршөөл гуйх эрхгүй ялын тогтоол мэтээр итгэл төгс дуугаар байнга айлдана.

	Энэ хугацаанд Армадийд ер бусын чухал үйл явдал болсон нь тойргийн депутат Ион Чокан насан эцэслэсэн явдал билээ. Чокан олон жилийн турш румын сургуулийн захирал байсан бөгөөд мажаруудтай тоглож наргин, тэдэнд буулт хийж, арын хаалгаар хичээлийн программд унгар хэл заахаар оруулж байсан учир хариуд нь түүнийг депутатаар дэвшүүлж байсан бөлгөө. Сонгуул тусгаар тогтногчдын далбаан доор явдаг байсан авч тусгаар тогтногчдын дотроос ямар ч засгийн газрыг үнэнчээр дэмжигчдийн нэг байлаа. Түүний тусгаар тогтнол нь Будапештын их сургуулийн румын хэлний тэнхимийг гарт нь атгуулж, нүдээ аних хүртлээ Армадийг парламентад төлөөлөх эрхийг хадгалуулсан ажээ.

	Тэр дуугүй, зожиг хүн байсан учир нийслэлд төдийлөн их шуугиан дэгдсэнгүй. Чокан арван таван жилийн турш депутат байх хугацаандаа хурлын танхимын хоёр талын хаалга хоёулаа цэлийтэл нээлттэй байхад «Ноёд оо! Хаалгаа! Энд аймаар салхилж байна!» гэж цорын ганц удаа парламентад амаа ангайсан агаад энэ яруу сайхан ямар ч бэлтгэлгүй хийсэн уран илтгэлийг депутатууд алга нижигнүүлэн ташиж угтсан гэж хов живд дуртайнууд өчүүхэн жижиг зүйлийг ч орхилгүй хүүрнэлдэнэ. Түүний хөрөнгийг өвлөн эзэмших хүн байхгүй, эхнэр нь хэдэн жилийн өмнө нас барсан, тариачин ах дүү хоёр нь нэлээд хэдэн жилийн өмнө түүнээс ч өмнө талийгаач болсон учир өв хөрөнгөө Армадийн сургууль, Сибиугийн «Астра1»-д өгөхөөр гэрээсэлжээ. Чоканы суларсан суудлын төлөө хоёр өрсөлдөгчийн хооронд ширүүн тэмцэл өрнөлөө. Нэг нь Армадийн тун овжин сэргэлэн төлөөлөгч Виктор Грофшору бөгөөд түүнийг румынчүүд дэмжиж байлаа. Нөгөө нь Будапештын банкны эзэн Бела Бек, хүмүүсийн ярилцсанаар сонгуулийн кампанит ажилд зуун мянган крон зарцуулахаар зэхсэн гэх агаад засгийн газраас нэрийг нь дэвшүүлсэн учир түүний ялалтыг нууцаар найдвартайгаар хангах том, бага удирдах хүмүүстэй бөлгөө.

	Армадийд тэсэж ядсан байдал өдрөөс өдөрт өсөж байв. «Рахава» хэмээх шар айргийн мухлагт маргаан, таавар эцэс төгсгөлгүй үргэлжилнэ. Грофшору ер бусын их үйл ажиллагаа явуулсан бөгөөд түүний хойноос сайн дураараа сонгуулийн итгэмжлэгдсэн төлөөлөгчид болсон, мэдээжээр нийт сэхээтнүүд зүтгэнэ. Хэрэв Жидовицын еврей нарын саналыг авч чадвал ялалт хангагдаж байлаа. Хуврагууд хийгээд багш нар бүгдээрээ үүргээ биелүүлнэ гэж үзэх нь тодорхой байлаа.

	Илаарьшсан Титу сэтгэл болон биеэрээ тэмцлийн дунд шумбан оров. Тэр бээр өглөөнөөс үдэш хүртэл Армадийд байж нүүрээ минчийтэл улайлган, сэтгэл догдлон маргалдах бөлгөө. Нэгэн өдөр шар айргийн мухлагт Виктор Грофшору сум шиг шунгинан шууд түүн дээр гараа сунган ирэхэд тэрээр бахархан гайхжээ.

	— Яруу найрагч аа, хайрт минь, чамаас нэг туслалцаа гуйхыг хүснэм. Танд бол өчүүхэн зүйл, харин манай үйлсэд их юм!

	Шар айргийн мухлаг хүнээр пиг дүүрэн байсан агаад цөм Титуг баатар лугаа адилаар харцгаахад тэрээр жаргалынхаа оргилд хүрч бадрангуйгаар,

	— Ноён депутат аа, дуртайгаа хүсэгтүн! Үйл хэргийн төлөө би амь насаа ч баяртайгаар өргөхөд бэлхэн байна! гэж хашхирав.

	— Зүйтэй! Харж байна уу, хүн гэдэг ийм байх ёстой гээд депутатад нэрээ дэвшүүлсэн сайх эр түүний бүсэлхийгээр нөхөрсгөөр тэврэн,

	— Чамд хэлэх зүйлээ энд хэлж болохгүй... Та манай гэрт очиж надад хүндэтгэл, таалал үзүүлэгтүн! Хэзээ очихоо хурдхан хэлэгтүн! Миний минут бүхэн хэрхэн хуваарилагдсаныг та тааварлахгүй буй заа! гэж хэлэв.

	— Одоохон... үгүй... үдээс хойш болох уу? гэж Титу гэнэт бурхдын нууцыг мэддэг болсон мэтээр төв байдлаар өчив.

	— Тун сайн байна. Чингэвээс өнөөдөр үдийн хоолны дараа, Хүндэт яруу найрагч аа!

	Грофшору болон түүнийг дэмжигчид цөмөөрөө түүнийг Дунай мөрний эрэгт байдаг парламентын гишүүн болмогц л румыны ард түмэн эрх чөлөөтэй болж, бүхий л зовлонгоосоо ангижирна гэж итгэцгээж байв.

	— Хэрэв намайг депутатаар сонговол бид бүгдээрээ эцсийн эцэст чөлөөтэй амьсгалж бидний төрөлх румыны уур амьсгал манайд бий болно. Бүр эхнээсээ тунхагласан энэ өгүүлбэр түүний сонгуулийн уриа болжээ.

	Титу болзсон цагтаа яг таг очиж өмгөөлөгчийн оршил яриаг нүдэндээ бахархлын оч гялалзуулан сонсож, хааяа хааяа «ноён депутат» гэсэн үг дагуулан зөвшөөрснөө илэрхийлэхэд депутатад нэрээ дэвшүүлэгч баясан хөөрөв.

	— Яруу найрагч аа, бидэнд Жидовицийн еврей нар дутаад байна. Тэдэнгүйгээр бид өнгөрнө! гэж Грофшору санаа алдан үгээ төгсгөхөд нүүрэнд нь асууж лавласан гунигт өнгө тодров.

	Титу иймэрхүү бөөрөнхий зүйл сонсохыг огтхон ч хүссэнгүй. Амжилт гаднын ямар ч тусламжид хиртэхгүйгээр цэвэр румыны байх ёстой байлаа.

	— Тосгонд ганц хүн үлдээхгүйгээр бүгдийг сонгуулийн хэсэгт авчирч даян дэлхийн өмнө манай хүсэл эрмэлзлийг, манай лүндэнг үзүүлнэ.

	— Тийм ээ, тийм, гэвч манай тосгонд сонгуулийн эрх эдлэх хүн цөөхөн. Тэгтэл еврейчүүд бүгдээрээ сонгох эрхтэй! гэж өмгөөлөгч хэдийгээр үндсэрхэг үзлийн эргүүлэгт байгаа ч гэсэн бодит байдлыг умарталгүйгээр хэллээ. Дараа нь өөрийнхөө санааг тодорхойлон,

	— Жидовицд олонхын саналыг авахын тулд Херделягийн дэмжлэг хэрэгтэй байна. Түүнийг чинь еврейчүүд бүгдээрээ хайрладаг шүү дээ! Хэрвээ Херделя еврейчүүдийн дунд бага сага ухуулга хийхийг хүсвэл бид ялах нь дамжиггүй! гэж хэлснээ

	—Таны эцэг ямар эмзэг байдалд байгааг мэдэж байна, мэдэж байна. Төрийн багшийн хувьд, хүмүүсийн хэлдгээр чоно шиг ульж болох билээ. Гэвч Тэр бээр арга эв олдог ухаанаараа сэмхэн... Яруу найрагч минь, та энэ тухай юу хэлмээр байна? Хамгийн нууцгай байдлаар шүү дээ! гэж Титугийн зүгээс ямар нэгэн эсэргүүцэл ирэхийг урьдчилан мэдсэн мэтээр Грофшору яаран нэмлээ.

	— Ноён депутат аа, илэн далангүй хэлэхэд ийм асуудлаар ямар ч буулт, тайлбар байж болохгүй. Миний эцэг багшаасаа өмнө румын хүн! гэж Титу бараг л зэвүүцэн хашхирав.

	— Тийм ээ, яриангүй румын!.. Хэн түүнд эргэлзсэн юм бэ? Гэвч бэрхшээл байгаа бөгөөд би түүнийг ойлгож, тооцоолж байна... Гэлээ ч гэсэн хүсэл эрмэлзлээ хэнд ч мэдэгдэлгүйгээр, нууцаар, маш нууцаар бэрхшээлийг тойрон гарч болно... Ийм тохиолдолд хүн амьтанд мэдэгдэлгүй байна гэдэг аугаа их ач холбогдолтой. Засгийн газар еврейчүүдэд найдаж байгаа бөгөөд тэднийг өөрийнхөө талд гэж бат итгэж байгаа юм. Бид маш хашир ажиллах хэрэгтэй бөгөөд эс тэгвэл шинэ эсэргүүцэлтэй тулгарна... Припаст илүү хялбархан байгааг харж байгаа биз дээ? Тэнд чинь бид бүгдээрээ өөрсдийн улс. Белчуг ажиллаж байна, хэрэв хэрэгцээ гарвал та тусална. Түүнчлэн танай эцэг ч бидэнтэй зөрөхгүй. Тийм биз дээ? Харин Жидовицд тун нарийн, төвөгтэй тун их... 

	Ердийнхөөр бол Титу Армадийгаас Припас хүртэл явганаар хагас цаг явдаг билээ. Энэ удаа арван таван минутын дотор л гэртээ хүрчээ. Тэрээр аль болох хурднаар үндэсний хөдөлгөөний удирдагчид түүний эцэгт ямар их хүндэтгэл үзүүлэхээр шийдсэнийг хэлэхээр бараг нисэх шахам явжээ.

	— Аав аа, та хүн бүхний өмнө жинхэнэ румын гэдгээ нотлох цаг ирлээ! гэж босгон дээрээсээ хашхирахад гэрийнхэн нь түүний баярласан, гүйсэндээ улайсан царайг нь хараад айн цочжээ.

	Армадийн Чокан шиг биш, хэдийгээр Чокан, бурхан түүнийг тавтай нойрсуулах болтугай, энд тэнд бага зэргийн тус болдог байсан ч гэсэн румын депутат, жинхэнэ румыныг Будапештад илгээх болно гэж бодохоос л хүүхэд шиг сэтгэлийн гүнээс баярлажээ. Гэвч хэн нэг хүн ховлож магадгүй хэмээн болгоомжлон сэтгэлээ нээхээс хаширлав... Титуг энэ тухай халуун сэтгэлээсээ хүүрнэж байхад Херделя яагаад ч юм туслах байцаагчийн сүүлчийн зочлол, далд сүрдүүлгийг гэнэт саналаа. — Миний бодлоор бол хамгийн сайн нь ямарваа нэгэн хэлбэрээр огт оролцохгүй байхад оршино. Эцэг чинь хөгшин хүн, энэ жороологчидтой тэнэглэж байхын оронд өөрийнхөө зовлонтой орооцолдож суусан нь дээр. Танай Грофшору уулыг эргүүлчих юмуу?.. Өөрийгөө яаж үнэ хүргэдгийг бид сайн мэднэ!.. Дараа нь мажарууд эцэгт чинь дайсагнаж ажилгүй болгочихвол Грофшоруг юм өгнө гэж итгэж байна уу? гэж Херделя хатагтай төлөв байдлаар хайхрамжгүйхэн өгүүлэв.

	Ингэж хувиа бодон тооцоолсонд хилэгнэсэн Титу үсрэн босож,

	— Юу гэнэ ээ? Өчүүхэн төдий цалингаар унгарчууд хүний сэтгэл санааг цоожилсон юм уу?.. Энэ хулчгар байдал тань үндэснээсээ урвасан гэсэн хэрэг бөгөөд бид өөрсдөө урвагчийн гэрчилгээ өгсөн хэрэг!.. Бид энд мажаруудтай амьдарч байна уу, эсвэл румынчүүдтэй юу?.. Румыны үйл хэргийн төлөө ийм өчүүхэн зүйл хийж чадахгүй юм бол дараа нь хүмүүсийн улаан нүүрийг яаж харах юм бэ? гэв.

	Гиги бүхий л сэтгэл зүрхээрээ ахынхаа саналыг хуваалцаж байсан бөгөөд тэгвэл бүжигт очоод бүжиглэх эр, хожим гэрлэх хүн олдохгүй болчхож магадгүй гэдгийг бодож байлаа.

	— Үүлэн дотор умбаж явахынхаа оронд ажил төрөл эрсэн чинь дээр байх аа. Чи уул шиг эр боллоо. Хэчнээн их хүнд ачаалал бидний толгой дээр байгааг харж байна уу? гэж Херделя хатагтай уурлан өгүүллээ.

	— Ээж ээ, та ачаалал ачаалал гэхээс өөр юм мэдэхгүй юм! гэж залуу дурамжхан бувтнав.

	— Түүнийгээ мэдэлгүйдээ, миний толгой мөрөн дээрээ байгаа юм чинь! Бичиг хэргийн туслагч болох дургүй, багш болох бас дургүй мөртөө хоол идэхдээ гарамгай юм. Тэгж танхайрч болох нь ээ! Хонгор минь, чи ч бас хөлсөө гаргаж үз, эс тэгвэл залхуураад сайныг үзэхгүй шүү! гэж эх нь хилэгнэж гарлаа.

	Харин Херделя дуугарсангүй. Ширээний өнцгийг тохойгоороо тулан алгаараа шанаагаа тулан, зүүн хөлийнхөө шаахайг гөлрөн ширтэнэ. Таазнаас өлгөсөн дэнгийн гэрэл яг зулай дээр нь, мөнгөлөг цагаан үсэн дээр нь тусна... Тэр бээр санаа алдахыг завдах авч биеэ барина. Херделя хатагтайг Титутэй тулалдаж байх хугацаанд туулж өнгөрүүлсэн бүх амьдрал, хэрэгжээгүй хүсэл эрмэлзэл, бүтэлгүйтлээр дүүрсэн амьдрал, цаг үргэлж түүгээр тоглоом тохуу хийж, байнга буулт хийхэд тулгасан, сэтгэлийнхээ дуудлагыг хэзээ ч сонсож чадаагүй амьдрал, зүрхэнд нь хорт уйтгарт гунигийг хуримтлуулсан амьдрал нь түүний ухаан санаанд жирэлзэн өнгөрлөө. Түүний хүлцэнгүй, урсгал зөөлөн нүднээс хоёр дусал нулимс унасан нь хөдөлмөрийн дөнгөнд өнгөрөөсөн амьдралдаа харамссаных бөлгөө. Тэр бээр эцсийн эцэст гэр орондоо анир чимээгүй болмогц,

	— Ёо ёо, ёох ёо! гэж санаа алдаад, — Амьдрал гэгч үнэхээр хачин юм даа! гэв.

	Василе Бачугийн булзаарал Ионы толгой дээр гэнэт буусан учир тэр орой таг дуугүй хэвтэж юу ч тохиолдоогүй юм шиг унтжээ. Харин ням гарагийн өглөө гэрээсээ гарч, тариан талбайг хараад хадам эцгийнх нь хэлсэн үг гэнэт санаанд нь орж, түүний бүхий л хүчин чармайлт талаар өнгөрч, бас л газаргүй хэвээр үлдлээ гэж бодогдоход айдас нь хүрч дагжин чичрэх шиг болов... Тэрээр уур хилэн, айдас, сандралд автан цөхрөнгөө баран байшингийнхаа довжоон дээр суулаа. Эн түрүүн ухамсар гэдгийг мэдүүлэхийн тулд Бачуг хөх няц болтол нь балбая гэж бодов. Дараа нь ийм тохиолдолд уур хилэнгээр ч, зодоон нүдээнээр ч юу ч хийж чадахгүйгээ ойлгов. Тэр өөрөө ч буруутай агаад баярласандаа ухаанаа гээж, газрын хэрэг эрхлэх газраас бичиг баримтаа авахаас өмнө сүмд очиж гэрлэх ёслол үйлджээ.

	Сүмээс буцаж явсан Зенобия бодолд автан суусаар байгаа Ионыг харж ямар нэгэн муу юм болж хэмээн тааварлаад үг өдөхийн тулд,

	— Чи чинь яагаад хөдлөхгүй суугаад байна вэ? Чи хувцсаа сольж өмсөөд тосгоноор явж ажилчин олох юм биш үү? Харж байна уу, маргааш нөгөөдрөөс зөвхөн чиний газар хагалагдаагүй хэвээр үлдэх нь байна! гэж өгүүлэхэд,

	— Чамд ямар хамаатай юм бэ? Бурхан өршөөх болтугай, чи надад зөвхөн ядуурал, зовлон хоёрыг л өгчээ гэж Ион ууртай хариулав.

	— Чамд биднээс юу хэрэгтэй юм бэ, хадам чинь чамд хангалттай өгсөн шүү! гээд Зенобия залирхгаар ширтлээ.

	— Өгөөгүй биш, өгсөн. Өгсөн нь тодорхой хэрэг. Өгсний нь даахгүй нуруу минь бөгтөр болчихсоныг та харахгүй байна уу? гэж тэрээр хилэнтэйгээр бувтналаа.

	Зенобия салахгүй шалсаар байж бүгдийг нь мэдэж аваад хараал урсгаж эхлэхэд нь түүний чанга дуунаас айж сандарсан Ана гарч ирэхэд улам даамжрав. Хадам ээж нь бэрээ улам ширүүнээр хараан зүхэж байхад Анагаар уламжлан алдаагаа засах хэрэгтэй гэсэн зурвас гэрэл гэнэт Ионы сэтгэлд зурсхийв. Тэрээр одоохондоо хэрхэх, яахаа хараахан мэдээгүй байгаа ч гэсэн зөвхөн тэр хүүхэн л аварна гэдгийг мэдэрч байлаа.

	Зенобия бүх чадлаараа,

	— Царай муутай гуйлгачин!.. Юу гэж хэлэх вэ дээ хүү минь, ийм бузар амьтантай зууралдах гэж хашхирна.

	— Хүүш, хөгшин шуламс аа! Та нар хуцахдаа сүрхий мөртөө намайг өөрсдөө ядуугийн туйлд орхиогүй юу? Тийм үү? Эхнэр минь буруутай юм уу? Юугаараа буруутай юм бэ?.. Тэгвэл яагаад түүн рүү орилоод байна? Одоохон эндээс тонилж үз! Эс тэгвэл чөтгөр лүү тонилгож орхино шүү! гэж гэнэт Ион эх рүүгээ өндөр дуугаар хэллээ.

	Ана эзэндээ үнэнч нохой шиг харцаар нөхрөө ширтэхэд нүдийг нь нулимс бүрхэв. Нөхөр ийм сайн, өөрт нь ийм хайртай, өөрийг нь өмөөрч эхтэйгээ хүртэл ам мурийж байхад, Флорикатай хардаж, буруу юм хийжээ гэж бодов. Халуун бүлээн тайвшруулах нулимс урсаж байсан авч аз жаргалдаа баярласан түүний царай инээмсэглэлээр бялхаж, Ионыг түүн дээр ирж зөөлнөөр ярихад бүр ч уярав.

	— Бүү уйл, Ануца!.. Чи зөвхөн миний нүдийг л хар, харин бусдыг битгий тоо!

	Орой орондоо орсон хойно Ион өөрийн бүх гомдлоо тоочин хэлж өдий төдий гэрчүүдийн өмнө амласнаа тэдэнд шударгаар хүний ёсоор өгүүлэх талаар Василег сайхан аашлан ятгах тухай ярив. Ана нөхрийнхөө итгэл найдварт урсан авч эцэгтээ үхтлээ зодуулж байснаа санан түүнийг ятгаж, үгэндээ оруулж чадна гэж итгэхгүй байлаа. Нөхөр нь яаж, юу ярихыг сургахад, түүний итгэл Анад бас халдаж, маргааш өглөө нь шууд эцгийндээ очиж хоосон буцаж ирэхгүйгээ амлажээ.

	Ана үнэхээр дөнгөж өглөө болмогц явлаа. Гудамжинд Мачедон Черчеташугийн гэргий хувин дүүрэн устай дайралдахад түүний итгэл улам ч нэмэгдэв.

	Василе Бачу шарандаа буулга углаж, анжсаа хөллөхөөр зэхэж байв. Охиноо хараад тоомжиргүйгээр,

	— Чамайг хөөгөө юү? гэж угтлаа.

	— Аав минь, намайг яалаа гэж хөөх бил ээ? гэж Ана гайхан лавлаад ямар хэргээр ирсэн тухайгаа Ионы заасан ёсоор ярьж эхэллээ.

	Бачу хормын хэр нүдээ бүлтийлгэн улай үзсэн бух шиг нударга зангидан дайрч,

	— Одоо та хоёр хоёулаа элбэж намайг цөлбөн тонож гуйлгачин болгох гээ юу?.. Азнаж бай, өөдгүй новш, арьсыг чинь өвчөөд өгье, хүлээж бай гэж хашхирч гарлаа.

	Эцгийгээ шилбүүр шүүрэн авах хооронд хэдийгээр зүүн хацар нь халуу оргин улайж, хамраас нь цус урсаж байсан ч Ана өвдсөндөө уйлж амжилгүй ум хумгүй зугтлаа. Гэртээ ойртсон хойноо сая ухаан орж, «Энэ чинь юу болж байна?.. Ямар их гай вэ?» гэж өөртөө өгүүлжээ.

	Ион тэсэж ядан цэцэрлэг дотроо хүлээж байв. Тэр эхнэрээ түргэн түргэн алхлан ирж явахыг, цамцныхаа ханцуйгаар хамраа байн байн арчихыг алсаас харжээ.

	— Ионикэ, аав намайг зодож юу ч хэлүүлсэнгүй! Цус гартал зодсон шүү! гэж Ана өшөөг нь авч өгөхийг гуйх мэт бувтнав.

	Ионы шилэн хүзүүн дээр асар их хүчээр дарах шиг болов. Тэрээр өөрийнхөө өмнө дайсагнасан зүйл үзсэн мэтээр Анаг хүйтнээр гөлийн ширтлээ. Шанааны нь арьс тэр дороо зад үсрэн чамархайн судас нь ханаж цадсан хануур хорхой шиг бүдүүрчээ. Түүний айн бачимдсан ухаан нь бүх золгүй явдал дээд уруул нь цусанд будагдсан шалдаа буусан харцтай, зэвүү хүргэсэн энэ хүүхнээс болж байна гэж ятгаж байлаа. Гар болон хөлийн булчин нь өөрийн эрхгүй татвалзаж байхад хумс нь алганы зузаан ширүүн арьсанд шигдэж байв. «Энэ чинь эцэгтэйгээ хуйвалдаж намайг мэхэлж байна» гэсэн бодол толгойд нь зурсхийн орсон бөгөөд энэ бодол зулай дээр нь бороохойгоор цохиод авснаас долоон дор өвтгөв.

	Чингэтэл тогтоон барьж болшгүй араатны хүслээр гараа өргөн баруун хацрыг нь алгадаж, дараа нь гарынхаа араар зүүн хацар дээр нь буулгав. Анагийн цээжнээс цурхиран гарсан шаналлын янгинасан дуунд цонхны шил доргихыг Ион сонсов. Түүнийг айн ширтэж байгаа авч айдсынхаа зэрэгцээ сайн сэтгэл нь хараахан унтраагүй байгаа нүдэн дундуур нь шууд ороолголоо. Ана байшингийн довжоон дээр унан өвчнөө шамдаах гэж бүх биеэрээ ганхана.

	— Ион минь, чи намайг зодож байгаа юм уу? Чи ч гэсэн намайг өрөвдөхгүй байна уу? гэж тэр ёолно.

	Ион эхнэрийнхээ зүг нулимаад тайвшран Мачедон Черчеташугийн эхнэр замын чанадаас хар гүйхээрээ ирж явсан хийгээд, Херделягийн байшингийн тагт дээр хэн нэг нь юу болж байгааг харахаар гарч ирэх шиг болсон учир гэртээ оров.

	Анаг эхэр татан уйлахад том гэдэс нь цүндэлзэнэ. Толгойны алчуур нь унаж, үс нь сэгсийн, уйлсандаа цээж нь дэлбэрэх гэж байв. Аз жаргалын тухай мөрөөдөл нь уй гунигийн эргүүлэгт живэн «Бурхан минь, би ямар нүгэл хийсэн гэж намайг ийм хатуу шийтгэж байна вэ?» гэсэн аймшигт асуулт л төрнө.

	Мачедон Черчеташугийн гэргий түүний хажууд сууж, алчуурыг нь засаж, нулимсандаа норсон хацрыг нь илж тайтгаруулан элэгсэг дотноор,

	— Дуугүй бай, дүү минь! Дуугүйхэн тэсэж үз! Бурхан л тэгж шийдсэн болохоор хүүхнүүд бид зовох хэрэгтэй юм. Дуугүй бай гэв.

	Түүний дуу хоолой уян зөөлөн байсан учир Анагийн сэтгэлийг бага зэрэг бүлээцүүллээ. Дараа нь эмэгтэйн хормойд нүүрээ наан, сэтгэл нь хөнгөрөн хуримныхаа орой шиг,

	— Миний тавилан, хувь заяа энэ! гэж үглэсээр уйлна.

	5

	Эцгийгээ итгүүлэх гэж үргэлжлэн оролдох хоорондоо Титу гараа ганзагалж суусангүй айлаас айлд орж сонгуульд оролцох эрхтэй ч, эрхгүй ч бүх тариачдыг Виктор Грофшоругаас өөрийн программыг тайлбарлах Армадийд болох цуглаанд очихыг урьж байлаа. Сонгуулийн өдөр ойртож, төрийн эсрэг үймээн, ухуулга явагдахаас урьдчилан болгоомжилж, тосгоноор цагдаагийн эргүүл явах нь улам олшров. Энэ нь Титуг өчүүхэн ч тэвдүүлсэнгүй. Харин тэр мөргөлдөөн гарвал тэр ч байтугай баривчилгаа явагдвал баярлах асан агаад энэ нь унгарын засгийн газрын зэрлэг бүдүүлэг байдлыг дэлхий дахины өмнө нотолж, депутатаар нэр дэвшүүлсэн Румыны ялалтад нөлөөлөх байлаа. Тэр тариачдад Унгарын дарлал, үндэсний үүрэг, төрөлх хэлнийхээ тухай ярих бөгөөд байнга,

	— Тэр үнэн, ноёнтон минь, тийм байг... Гэвч бидэнд газар алга, гэтэл албан татвар их, олон удаа авч байна... гэсэн хариулттай тулгарна.

	Эхлээд тэдний ойлгохгүй байгаад хилэгнэдэг байлаа. Дараа нь тэдний зөв гэж боджээ. «Тэднийг амьдралын зовлон зүдүүр нухлан дарж байхад би дэмий чалчиж, тэдний тархи толгойг эргүүлж байна! Ядаж тэдэнд ямар ч итгэл найдвар төрүүлэхгүй байна шүү дээ!.. Бид юу хүсэж байгааг би ч сайн мэдэхгүй байгаа нь үнэн!».

	Тэр өөрөө юу хүсэж байгаагаа бүдэг бадаг мэдэж байгаа ч гэсэн түүний хүсэл эрмэлзэл нь хөгшчүүлийнхтэй тохирохгүй байв. Тэр, хэдэн оюутан, залуу багш нарын хамт бүх румынчүүдийг яаралтай нэгтгэхийг мөрөөдөж байлаа. Тэд энэ нь болох эсэх тухай өчүүхэн ч бодсонгүй. Тэд Румыны зүг бахархан ширтэж тэднээс авралыг хүлээж байлаа. Тэдний эсрэг нэрд гарсан хүмүүс тэдний дотор Грофшору байсан хийгээд тэрээр энэ санаа нь аюултай, хий хоосон ийм яриаг зөвхөн шар айргийн мухлагт л ярихад тохиромжтой, бүх тэмцлийг унагааж болзошгүй гэнэ.

	— Бид хууль ёсны арга хэрэгслээр ч тэмцэх хэрэгтэй! Зөвхөн хууль ёсоор л бат бэх зүйлийг олж авч чадна! Буурь суурьтай улс төрийн бодлого бол адал явдал дээр тулгуурлаж болохгүй бөгөөд зөвхөн бодит байдалд л тулгуурлах ёстой!.. Сэтгэлдээ бид ямар ч итгэл найдварыг хадгалж болох авч тэр мөрөөдөл нь улс төрийн тэмцэлтэй хутгалдах ёсгүй! гэж Грофшору түүнд хэлсэн аж.

	Титу гайхан алмайрсан авч түүнийг эзэмдсэн эргэлзээнээс их хүч гаргаж чөлөөлөгдлөө. Элдэв хоригийг үл хайхран дахин тариачдын дунд орж, «манай ах дүү нар», «Румыны эзэгнэлийн» тухай ярилаа. Тосгоны баян Штефан Хотног ердийн гомдол харамслын оронд гэдэс дээрх өргөн бүсээ дээш татан,

	— Бурхан тэтгэх болтугай, ноёнтон минь! гэж хэлэхэд баярлан хөөрчээ.

	«Гуйвамтгай байдал, хулчгар зан хоёр л идэвх эрмэлзлийг мөхөөж байна. Хагас хугас илэрсэн үзэл санаагаар тэмцэж болохгүй, хэнд ч ойлгогдохгүй» гэж Титу сэтгэл хангалуун бодов.

	Гэвч Титугийн хичээнгүй зүтгэл нь талаар өнгөрч, цуглаан хийх тухай албан ёсоор зарламагц үймээн гарахаас айсан хулчгар Кицугийн мэдээллийн дагуу хошууны захирагч цуглаан хийхийг хориглов.

	Толгойгоо ганзагалсан Титу энэ мэдээг Армадийгаас авчирч байх үед Херделя тойргийн шүүхээс шүүгчийг доромжилсон хэргээр шүүхэд татах тухай зарлан дуудах хуудас авчээ. Хэдийгээр шүүгч Армадийгаас унгарын нэг хотод шилжсэн агаад түүний хэлснээр эх оронч бус уур амьсгалтай энэ газар суурьшин дасаж чадахгүй гэсэн ажээ. Харин Херделягийн байдал хурцдаж шүүгчийн яллагаа нь прокурорт үндэслэлтэй санагдаж, заалдагч этгээд гомдлоо буцааж авлаа ч гэсэн уг хэргийг үргэлжлүүлэн мөрдөх нь өөрийн шууд үүрэг гэж үзжээ.

	Херделя мөн зарлан дуудах хуудас авсан Ионыг ойртон буй аюулыг хэрхэн зайлуулах тухай зөвлөхөөр дуудлаа. Гэвч Ион хадамдаа хуурагдсан урагшгүй явдалдаа автсан учир юу болсон, хэрхэн хуурагдсан тухайгаа л гомдоллохоос биш багшийн санаа нь зовж байгаа шүүх хуралдааны тухай огтхон ч тоохгүй мэт байв.

	— Харж байгаарай энэ ичгүүр сонжуургүй амьтан намайг шоронд оруулж, бид бүхнийг зовлонд учруулах вий! Миний өнөөдөр ярьсныг ухаан санаандаа тогтоож аваарай! Ион бол бидэнд гай таригч... Тэр тэнд очоод Василе Бачутай хумсын чинээ газраас болж хэрэлдэж байна. Намайг ямар хэрэгт хутгачхаад байгааг мэдэхийг ч хүсэхгүй байна гэж дараа нь цөхрөнгөө барсан багш өгүүллээ.

	Эцгийнхээ сэтгэлийн зовлонг ойлгосон Титу ярианыхаа сэдвийг өөрчлөхийг хүсэн Армадийд Белчугтай хэрхэн уулзсан хийгээд түүнд Херделя хатагтайг дайран доромжилсонд туйлаас уурласан, зүгээр өнгөрөөхгүй, шүүхийн өмнө тэр хэргийнхээ төлөө хариуцлага хүлээнэ гэж хэлсэн тухай хошигнон ярив. Гэвч Титугийн ярьсан яриа шал эсрэг нөлөө үзүүлэн шөнө орой болтол үргэлжилсэн хэрүүл маргаанд хүргэлээ.

	Уухайс даа ээжийн чинь төлөө шүүх хэсэж явах минь л дутаад байж дээ, миний зовлон багадаад байгаа. Миний толгой дээр бас нэг гай хурааж байснаас түүнийг нулимж орхисон бол дээр байж дээ, эхнэр минь гэж багш уурсан хэлэв.

	Хатагтай Херделя тэр доороо хилэгнэн дүрэлзэж нөхрийгөө энэ дэлхий дээр байгаа бүх маанагуудын хөлд гишгүүлэхэд бэлхэн мануухай хэмээгээд «туужуугийн» ичгүүргүй авирыг тэсэж байсанд орвол ямар ч хэмжээний хамаагүй торгуул төлөх буюу бүүр шоронд суусан нь дээр хэмээнэ.

	Маргааш өдөр нь туслах байцаагч Хорватын захидлаар тэдэнд баярлууштай итгэл найдвар ирсэн бөгөөд Тэр бээр мэргэжил нэгт нөхрийн хувиар Херделяг депутатаар нэрээ дэвшүүлсэн Бек шиг жинхэнэ эх орончийг депутатаар сонгоход өөрийнхөө бүхий л нөлөөг үзүүлэхийг уриалжээ. «Таны шалгарсан эх оронч үзэлд би бүрэн дүүрэн итгэж байгаа бөгөөд Таны хүчин зүтгэлийг зүй ёсоор нь үнэлнэ гэдэгт итгэж болно» гэж туслах байцаагчийн захидал төгсжээ. Захидлын төгсгөл багшид ихийг амлаж байх шиг санагдав.

	— Хөөрхий Хорват ямар сайн хүн болохыг харж байна уу? Гаднах байдлаар нь хүнийг үнэлэх хэрэггүй гэдэг дэмий үг аж... Ёстой эр хүн, энэ хүн надад таалагдаж байна!.. Мөн дөө! Зөв! гэж сэтгэл сэргэн хашхирав.

	Чингээд тэр доороо Припасын бүх сонгогчдын нэрсийг жагсаан бичсэн бөгөөд тэд арван нэг байлаа. Дараа нь тэдний дотроос хэн нь түүний зөвлөсөн ёсоор саналаа өгөх тухай удтал бодов. Дараа нь гараа хавтайяа илэн,

	— Хүлээгээгүй байхад Бурхан гараа сунган тусалж байгааг харж байгаа биз? гэв.

	Орой нь Титу эцгийнхээ төлөвлөгөөний тухай сонсмогц зэвүүцлээсээ болж тааз хүртэл үсрэн «урвалт», «гутамшиг» гэж өдий төдий удаа хашхирав. Гэвч Херделя хөдөлшгүй байлаа.

	— Шал дэмий юмны төлөө хөгшин насандаа зовлонд умбахыг би хүсэхгүй. Туслах байцаагч юу гэж бичсэнийг харсан уу?.. Май, сайн унш! гэж хэлээд захидлаа бардмаар шидэж өглөө.

	Гэвч Титу юу ч уншихыг хүссэнгүй, урьд өмнө үзэгдээгүй энэхүү урвалтын эсрэг бүх хүч чадлаараа тэмцэхийг андгайлав. Хүү нь ямар ч тус болохгүй хүмүүсийн төлөө илүү санаа тавин, амьдран буй орчлонгийнх нь хүчтэний ивээлээс хувь заяа нь шалтгаалах эцгийнхээ тухай бодохгүй байгаад Херделя гунилаа.

	— Хэрэв Хорватын хүслийг биелүүлбэл тэр бидэнд асар их зүйлийг хийж чадна гэдгийг чи ойлгохгүй байна уу? Чи өчигдрийн зарлан дуудах бичгийг үзээгүй болохоор тэр хараал идсэн шүүгч яаж мөрдөж байгааг мэдэх биш. Туслах байцаагчийн цорын ганц үг шүүхэд тун их жинтэй. Туслах байцаагч шүүхийн даргад Херделя манай хүн гэхэд л шүүхийн дарга үг дуугарч чадах уу даа? Энэ хорвоо дээр чинь ингэж л ажилладаг юм, хүү минь!.. Ойлгож байна уу, үгүй юу?

	— Би юу ч ойлгохыг хүсэхгүй байна! гэж Титу улам зөрж хэлсэн бөгөөд энэ бодол нь түүнд ухаалаг мэт санагдав.

	— Тэгвэл ичээч, чи чинь ийм юм ойлгохоор болсон овоо хашир хүн шүү дээ, ичмээр юм, илжиг минь! гэж Херделя туйлаас гомдон хашхирлаа.

	Ион анх удаа Анаг зодсон өдрийн орой Зенобиягийн холын хамаатан Думитру Моаркэш тэднийд сажлан ирж, бурхан нигүүлсэнгүй сэтгэл гаргаж хорвоогоос аваачих хүртэл гэртээ байлгахыг хүсжээ. Зенобиягийн сэтгэл, хүү нь эхнэрээ занчсаны учир, хангалуун сайхан ааштай байсан учир олон зүйл яншилгүй зөвхөн,

	— Думитру гуай, танд ямар гай дайраа вэ? Яагаад Параскивагийнд байсангүй вэ, тэнд таатай биш бил үү? гэж сонирхон гэртээ хүлээн авчээ.

	— Жаргалтай газар хүн тогтдоггүй юм гэж үглэсээр Моаркэш пийшин дээр гарч цагариглан хэвтэв.

	Тэрээр жар гарсан өвгөн агаад ширүүхэн салхи үлээвэл хийсчихмээр үрчгэр хатангир хүн бөлгөө. Амандаа ганц шүдгүй учир тал тал тийшээ шүлсээ үсчүүлэн арай чарай ярина. Идэр залуу насандаа үзэсгэлэнтэй, чинээлэг хархүү байсан бөгөөд охид түүний хойноос ухаан жолоогүй гүйлддэг байлаа. Тэрээр гэр бүлтэй болж томоожихын оронд зөгий шиг нэг цэцгээс нөгөөд дамжин явах дуртай байсан учир олон эрчүүл түүнээс болж эхнэрээ зодож нүддэг агаад тэрээр чадалтай, зодооч учир түүнтэй зууралдахаас цөм айцгаана. Газар уснаас илүү жин тээх дуртай бөгөөд тэр жин л түүний толгойг залгижээ. Нэг шөнө Дежээс ирж явахад нь тэнүүлчин цыганчууд дайрч нэвширтэл занчин морьдыг нь хулгайлан оджээ. Хоёр жил шахам хэвтэрт байж тахир дутуу, амь голтой босжээ. Өвчин түүний өв хөрөнгийг ч залгижээ. Түүнд байшин, цэцэрлэг хоёр л үлджээ. Энэ үед түүнийг удаан наслахгүй гэж итгэж, байшинд нь шунасан залуу бэлэвсэн эхнэр Параскиватай ойртон холбоо тогтоожээ. Гэвч Думитру үхэхийг огтхон ч хүссэнгүй, хорин хоёр жилийн турш эрэмдэг зэрэмдэг салганасаар Параскива ч түүний сул дорой байдалд дасжээ. Саяхан болтол тэр хоёр эв нийцтэй амьдарч байсан агаад Параскивад мэдэгдэлгүйгээр байшин, цэцэрлэгээ Аврумд хэдхэн сарын өмнө зарах хүртэл тийн амьдарчээ. Хэдийгээр зуун мөнгөн зоос түүнд өгсөн авч, эмэгтэйн сэтгэл түүнд ханасангүй. Түүнийг илүү их мөнгө авсан хэмээн бат итгэн илүү мөнгөө хаана нэг газар нуусан буюу хэн нэг хүнд хадгалуулахаар өгсөн гэж Параскива итгэж байв. Одоо Думитру олон хоног амьдрах тэнхэлгүй болсон учир мөнгө нь бусдын гарт ороход олон жил асран халамжилсан мөртөө хов хоосон үлдэх нь гэж Параскива хилэгнэжээ. Аврум ч чухам хэдийг өгснөө тодорхой хэлэхийг бас хүсээгүй учир Параскива, өвгөнийг эхлээд хараан зүхэж, дараа нь зодож үзсэн бөгөөд өнөөдөр эцсийн эцэст гэрээсээ хөөж, дахин харагдахгүй байхыг тушаажээ.

	Өвгөн тохиолдсоноо бүгдийг ярихдаа Параскиваг огтхон ч муулаагүйгээр барахгүй, тэднийхээс явж өөр хүний байшинд нүдээ аних болсондоо харамсаж байгаагаа хүүрнэв.

	— Та гуньхраад яана, хангалттай насаллаа гэж Зенобия тайвшруулахаар өгүүллээ.

	Ион, Анаг зодсоныхоо дараа бүхэл өдрийн турш уур хилэнтэй байсан боловч ганц ч үг хэлсэнгүй түүний хүзүүн дээр гэнэт бууж ирсэн илүүдэл хоолны савыг хааяа ууртайгаар ширэв татна. Думитруг Параскивагүйгээр амьдарч чадахгүй болохоор өнөө маргаашгүй харина биз гэж найдаж байв. Думитру ганц Параскиваг үнэхээр хайрладаг учир наадах нь зоргоороо аашилдаг ажээ. Ионы ухаан санааг зөвхөн газрын тухай бодол эзэгнэж байсан учир бусад бүх зүйл сохор зоосны ч үнэгүй санагдана. Зуухны дэргэд том гэдэснийхээ боломжийн хэрээр шаламгайлан хөдөлж, үдийн хоол бэлтгэж байгаа Анаг харахдаа уур нь хүрч, Василе Бачутай нийлж хуурч мэхэлсэн гэдэгт улам бүр итгэнэ.

	Юу хийхээ мэдэхгүй хэдэн өдрийг хий дэмий өнгөрүүллээ. Дараа нь гэнэт Херделяг санан арга олсон мэт баярлав. Итгэл найдвараар гэрэлтсэн багшийн нүүр түүний өмнө байнга харагдаж байв. Ион тэр дороо түүнийг эрэн сургууль дээр нь очиж дуудаж гаргалаа. Херделя ууртай байсан бөгөөд хүний ачийг үл тоомсорлосон, түүний амарлингуй гэмт хэргээс болон ажил болон нэр хүндэд нь аюул заналхийлж байна хэмээн зэмлэлээ. Ион үгийг нь түрүүчийн удаагийнх шигээ тоомжиргүй сонсов. Бусдын сэтгэлийн зовлон түүнд ямар хамаатай юм бэ? Түүнийг зөвхөн өөрийн нь зовлон тарчилган зовоож байсан бөгөөд ам өчгөөрөө Херделяг тайвшруулсны дараа томоогүй хүүхэд шиг гомдлоо тоочин,

	— Загалмай зүүлгэсэн эцэг минь, надад яахыг зааж сургаач, эс тэгвэл нэг бол хүн алж шоронд орох нь, эсвэл өөрөө дүүжилж үхэх нь гэж байн байн гонгиноно.

	Багшийн нүдийг ширтэн хариултыг нь залгилж байсан авч «Тайвшир хүү минь, чамд амласнаа өгөх ёстой... Ням гарагт Анатай хамт манайд ир... Би Василег дуудаж, та нар учраа ололцоно, тайван бай!» гэж хэлсэн үг л түүний ой ухаанд үлджээ.

	Ням гараг хүртэлх хугацаа нисэх мэт өнгөрөв. Итгэл найдвар түүний бүх бодлыг гэрэл гэгээгээр дүүргэв. Газрын эзэн болсон мэтээр сэтгэн өөрийнхөө өмч эдлэн газарт ажиллахаар гарах цагийг тэсэж ядан хүлээнэ.

	Херделя, тал тус бүр буулт хийн хоёр тал сэтгэл хангалуун тохиролцоход дуртай учир Василе Бачуд одоо газрынхаа хагасыг Ионд өгч, бичиг баримтыг түүний нэр дээр болгоод нөгөө хагасыг нь нас барсныхаа дараа өгөхөөр бичиж үлдээ гэж зөвлөжээ. Түүний зөвлөгөөн хоёулынх нь дургүйцлийг хүргэв. Багшийн хэлэхийг сонсоод Ионы хамаг найдвар нуржээ. Хэрэв өөрийнхөө эрхээс хасах байсан бол загалмай зүүлгэсэн эцгээсээ зөвлөгөө авах хэрэг юу байна? Түүнд зөвлөгөө хэрэггүй, харин газар, бүх газар нь л хэрэгтэй... Туслахын оронд түүнийг хуурахаар оролдож байгаа Херделягийн эсрэг галзуурсан уур хилэн түүнийг эзэмдлээ... Василе өвгөн нүдээ гялалзуулан хэлсэн амнаасаа буцахгүй таван хэсэг газраа шилж сонгуулан байж өгнө гэдгээ хэрсүүхэн тайлбарлав. Харин сэтгэлийнхээ гүнд түүний хөрөнгийг хумслахаар багш, Ионтой хуйвалджээ гэж бат итгэж байлаа. Багштай маргалдахыг өрсөлдөгчид хараахан зүрхлэхгүй учир өөр хоорондоо хараалын үг шидэлцсэнээ ёсыг умартан, барилцан авч занганд орсон зэрлэг гахай лугаа адил хүрхрэлдэн тархи толгойгүй нударга буулгалцаж эхлэв. Херделя, Титу хоёр арай ядан тасалгаанаас гаргах үед ичгүүр сонжуургүй этгээдүүдийг гэр орондоо зодолдсонд туйлаас уурласан Херделя хатагтай догшрон харааж, Гиги айн мэгдэн хашхирч байлаа. Ана хаалганы ард байсан сандал дээр шаасан гадас шиг хөдөлгөөнгүй суухад Херделя хатагтай түүнийг ч сайн загнаад хөөж гаргав.

	Василе, Ион хоёр байшингийн үүдний саравчинд бага зэрэг уралцсанаа хашааны хаалга хүртэл бас цохилдон гудамжинд гармагцаа зууралдахаа больцгоон, үнгэгдсэн хувцсаа засацгаан, арай тайвнаар хараацгаалаа. Тэднийг тосгоны зүг хөдөлж эхэлтэл багшийн байшингийн хаалгаар ичиж, айсандаа үхсэн амьдын хооронд болсон Ана муу муухай бүхнийг төлөөлсөн хий үзэгдэл мэтээр гарч ирэв. Түүнийг хармагц тэр хоёрын уур хилэн дахин буцалж, заналхийлцэн нударга зангидаж, улайсан нүд нь сэлэм лүгээ адил солбилцлоо. Гэрийнхээ тушаа очмогц Ион амнаасаа хөөс цахруулан хашхирсаар хашаандаа оров.

	— Хөгшин дээрэмчин чи энэ хүүхнийхээ толгойг залгиарай!

	Ана хойноос нь алхтал Ион харцага шиг дайран, нүдээ гялалзуулж, бүснээсээ хутга суга татан авч сөөнгө дуугаар,

	— Зайл, новш, эндээс зайл, үгүй бол нөгөө ертөнцөд илгээж орхино шүү!.. Чи манай хашаан дотор үзэгдээрэй, тэгвэл хутгалж орхино. Хулгайч аа! Хулгайч, дээрэмчид, намайг доромжлох нь ээ! гэж хашхирав.

	Ана гуйж аргадах гэж завдсан авч нүдний нь харцыг хараад Ион үнэхээр алахаас буцахгүй байгааг бүсгүй мэдээд айжээ. Бүсгүй яахаа мэдэхгүй тээнэгэлзсэнээ эцгийнхээ хойноос явтал эцэг нь хоёр гурав алхаад л эргэн харж, хүргэнийхээ хойноос хараал урсгаснаа дахин явж дахин зогсоно... Василе охиныгоо ойртон ирэхэд хамаг уур хилэнгээ түүнд гарган хоёр нударгаараа заналхийлэн зэрлэг араатан мэт шүдээ хавиран,

	— Надад бүү ойрт, балиар амьтан, хамаг хавиргыг чинь хадаад өгнө шүү! Гуйлгачин чамд хэрэгтэй байж, одоо түүнийгээ харж бахаа ханга! Тэр байна!.. Хараач мөн сайхан эр байгаа биз? Чиний хохь. Хохь! Хохь! гэв.

	Тэрээр хурдан алхлан Түүнээс илүү хараалын муу үг олохгүй байгаа мэтээр «Хохь чинь» гэж үргэлжлүүлэн хашхирна.

	Ана хаашаа явахаа мэдэхгүй замын дунд зогсоход Ион хашаан дотроо зүхэж, хашхирсаар байх бөгөөд Василе Бачу цаашлан явахдаа бүх тосгоноороо сонсог гэсэн шиг улам чанга хашхирсаар байв. Хөршүүд гудамжнаа гарч, зарим нь гайхан, зарим нь инээлдэн харж, бүгд наргиант явдал юугаар төгсөхийг сонирхоно... Гараа мэдрэлгүй болсон мэт унжуулан, хий гөлрөн ширтэж, сэтгэлээ шимшрүүлэн чулуун хөшөө шиг зогсохдоо Ана эргэн тойрноо харан яахаа ч мэдэхгүй байна. «Би одоо хаашаа явах бил ээ?» гэж тэр бодоход түүний оюун ухаанд хариу нь зөвхөн муу бодол төрүүлэн бүх итгэлийг нь мөхөөн, түүний амьдрал ямар ч хэрэгцээгүй учир бүх зовлон зүдүүрээ өөрөө эцэс болгохыг даллана.

	Нөгөөх Мачедоны гэргий Флоаря дахин гүйн ирж, гараас нь хөтлөн гэртээ аваачиж орой болтол түүнийг тайтгаруулан, пийшингийнхээ цаана хэвтүүлэн өөрөө ч өрөвдөн хайлж,

	— Ээ дээ хөөрхий минь, хөөрхий!.. гэнэ.

	Ана энэ шөнө анх удаа түүний амьдралд, ямар ангал бий болсныг ойлгожээ. Энэ үед үхлийн тухай бодол аз жаргалтай хагацал мэтээр түүнд сэтгэгдэх болов. Энэ бодол түүний сэтгэлийг удтал амраасан агаад сүүлдээ өөрөө ийм тайвшруулагч, хуурмаг бодолдоо гайхсан бөгөөд үхэл уй гашуу ч, итгэл найдвар ч байхгүй, амгалан орон мэтээр санагдана... Гэнэт түүний гэдэс дотор юм хөдлөхийг мэдрэн алмайрлаасаа сэрэв. «Хөөрхий минь, хөдөлж байгааг нь» гэж хамаг зовлонгоо умартан, амьдралын хаалга дэлдэж байгаа, шинэ цогцсыг тээж яваа учир амьдрах ёстой гэж ойлголоо.

	Маргааш нь Ион тайвширлаа. Хүний элэг доог болсондоо, хэдийгээр Херделяг өөрийнхөө дайсны талд орсон гэдэгт бат итгэж байсан ч гэсэн хадам эцэгтэйгээ багшийн гэрт барилцаж авсандаа харамсаж байв. Зам огтлон гарч Мачедон Черчеташугийнд очиж Анаг гэртээ авчрахдаа зовлонт эмэгтэйг энэрч хайрлах хэрэгтэй, өнөө маргаашгүй төрөх болчихсон, учир хүн бүхэн хөөж туугаад байвал юу ч тохиолдож болзошгүй гэж Флоарягийн сургамжлахыг огт хэрэгссэнгүй.

	Дараа нь Ион дахиад л сэтгэлээр уналаа. Тэрээр гавлыг нь хагалах гэж байнга оролдох хөндүүр хоосон зай толгойд нь бий болсон юм шиг түүнд санагдав. Түүний уруул зөвхөн,

	— Энэ ч тун таагүй хэрэг... Тун таагүй, тун таагүй гэж үргэлж шивнэнэ.

	Жидовица орж архидаад улам их дүнсийж барайгаад иржээ. Долоо хоногийн турш бороо орж шавар шавхайтай байсан учир Ион гэрээсээ гарсангүй чингээд зуны ид дунд уулархаг нутагт болдог шиг тунгалаг, дулаан сайхан өдөр боллоо. Ион хашаан дотроо гарч, аянгад ниргүүлсэн мэт гэнэт зог тусан агаарт ханхалж байгаа зэрлэг, чийглэг ногооны үнэрийг шуналтайгаар залгилаа. Ганцхан шөнө л бүх газар дэлхий шидэт усаар угаагдсан мэт үл үзэгдэх гараар зориуд чимэглэгдсэн очир эрдэнэ мэт, сүүдэр бүхэн солонгын таван өнгөөр гялалзан хурц ногоон өнгөөрөө гайхуулна. Байгалийн энэ гоо сайхан гүн нойрноос сэрээх мэт болж, ухаан санааг нь бодлоор дүүргэв... Чингээд царай орж, аугаа их итгэл найдварт түлхэгдсэн Белчуг ламын гэрийн зүг алхлав. Зөвхөн лам л замыг нь зааж өгч чадах билээ. Гэвч «тэр үед» гэдэг нь хэдийгээр хурим хийгээд таван долоо хоног болсон авч хэд хэдэн жил өнгөрсөн мэт байв.

	Тагт дээрээс нойрмог, малын баасанд хувцас хунараа будчихсан хөтөч нь морьдоо хэрхэн тэжээж байгааг харж байсан Белчуг түүнийг хашааны хаалгаар бүрх малгайгаа барьсаар орж ирэхийг харан,

	— Ажил хэрэг ямар байна, Ион оо? гэж асуулаа.

	— Сайнаасаа муу нь л их байна, гэгээнтэн минь! гэж Ион өгүүлээд инээхийг оролдсон авч зөвхөн ярзайн ямар ч ашиггүй архирч байгаа нохой шиг шар шүдээ л харууллаа.

	— Сонссон... Та нар бурхан тэнгэрээ мартвал, та нарыг яаж залхаахгүй байх бил ээ? гэж Белчуг царайгаа бага зэрэг барайлган бувтнаад Ионыг хойноосоо дагуулан гэртээ орлоо.

	Бурхан тэнгэр гэгч одоогоор Припаст баригдах шинэ сүм агаад бурхны лавринд өчүүхэн ч зүйл өргөл болгон өгөхийг бодоогүй хүргэн, хадам эцэг хоёрын маргааныг тэнгэрийн хилэн гэж ламтан болгоож байв.

	Бурхны өршөөл энэрлийг гэгээнтэн янз бүрийн хэлбэрээр үздэг билээ. Херделягийн шүүгчтэй маргасныг ариун сүмийн эсрэг хийсэн хуйвалдааны зохих шийтгэл гэж үзнэ. Бурхны хилэгнэл, ламтныг хараан загнасан Херделя хатагтай дээр буухыг бас хүлээж байснаас гадна дөнгөж өчигдөр дуулж мэдсэнээр Херделя депутатад нэрээ дэвшүүлсэн мажарын төлөө түүний сонгогчдоос хэдэн хүн татахыг оролдож байсан агаад энэ нь депутатад нэрээ дэвшүүлсэн Румыны эсрэг бага ч гэсэн бат бэх эвсэл бэлтгэж байгааг сайн мэдэж байсан учир бурхны хилэнгийн аянга нэн ялангуяа Херделяг ниргэхийг хүлээж байлаа. Бүх л тааламжгүй хэргийн хариу талархлыг энэ зун барьж эхлэхээр шийдвэрлэсэн шинэ сүмийн барилгын ажил гэж бодож байв. Ламтан Бистрицагийн нэг уран барилгачинтай хэдийн тохирсон бөгөөд түүнд маш сайхан зураг төсөл бэлхэн байжээ. Уран барилгач, цуглуулсан хэрэглэгдэх эдийн хамт удалгүй ирж, сүмийнхээ суурийн чулууг тавих бөлгөө. Намар хүртэл хана нь баригдах бөгөөд ирэх намар бүхий л хүндэтгэл ёслолоор нь шинэ сүмээ нээнэ. Белчуг одоогоос эхлэн нээлтийн ёслолын хөтөлбөрийг бодож байсан бөгөөд түүний ядуулаг зүрх нь баяр бахархалдаа булгилна. Барилгын зардлын урьдчилан тооцоолсон мөнгө бага зэрэг дутсан учир ламтны хүч чармайлт хараахан дуусаагүй байлаа. Иймээс Ион эцсийн эцэст мөнгөнийхөө түрүүвчийг нээнэ гэсэн итгэлээ алдаагүй байсан учир түүнд найрсгаар нөлөөлөхийг хичээж байв.

	— За одоо ямар зовлонд учирснаа яригтун. Ион! гэж ламтан сууж, өвдгөө алгадангаа зогссоор байгаа Ионы нүд рүү эгц ширтэн шивнэлээ.

	Ион газар ширтэн хүнгэнэсэн дуугаар удтал нүглээ наманчлахад лам түүний яриаг таслалгүйгээр анхааралтай сонсов. Түүнийг ярьж дууссаны дараа Белчуг босож том том алхлан нааш цааш холхисноо унтлагынхаа өрөөний хурааж амжаагүй байгаа ороо гайхан харснаа эцэст нь урт ширээний дэргэд зогсож, гараа ардаа зөрүүлэн алгаараа ширээний ховил дээр дарж адрын нэг буланг ширтэн,

	— Би чамд юу гэж зөвлөх юм бил ээ?.. Хүнд байна... Тун хүнд байна. Зөвхөн өмгөөлөгч л чамайг гэгээрүүлж өгч чадна... Хорвоо дэлхий бий болсон цагаас эхлээд хэрүүл зодооноор хүмүүс хэзээ ч эвлэрч байсангүй... Дэлхий дээр үнэн зөвийг шүүгчдэд бурхан хайрлажээ. Би ч саяхан чиний хадам эцэгтэйгээ тохирсныг чинь сайн мэдэж байгаа. Багшийн гэргий намайг элдэв муу үгээр хараан зүхсэн. Би зодолдож болох уу? Хэн ч ганцаараа үнэнийг шүүн тогтоож болохгүй... Би тэгэхэд юу ч хэлээгүй, уурлаж хилэгнээгүй... Шударга ёсыг бурхнаас тогтооно... Би Армадийгийн шүүхэд өргөдлөө өгсөн хэрэв намайг ямар ч хэрэггүй хараан загнасан бол сайн, тэр чигээрээ л үлдэнэ биз. Харин чи яах хэрэгтэй гэж бодсоноороо л бол. Харин зангидсан нударгаар шударга ёс тогтоодоггүй гэдгийг л мэдэж ав... Өмгөөлөгчтэй уулзаж асууж, юу хийхийг зааж өгөхийг гуйгаад түүний зааснаар хий... Надад ямар ч эрх мэдэл алга... гэв.

	Ион сэтгэл хангалуун буцлаа. Лам зөв ярьж байна, хууль л шийдэг... 

	Гэртээ хариад Анаг дуудан уян зөөлнөөр,

	— Ана, чи эцгийндээ очих хэрэгтэй, би чамайг тэжээж чадахгүй нь, биднийг арай чамай өдөр өнгөрөөж байгааг чи харж байна шүү дээ, би чинь ядуу хүн. Эцэг чинь хангалттай хөрөнгөтэй хүн... Тэр намайг хуурсан, за тэр ч яах вэ. Бурхан үнэнийг тунгаан шүүнэ. Би өөрийгөө бодох хэрэгтэй байна. Би гараа хумхиад суухгүй гэдгийг эцэгтээ хэлээрэй! гэж өгүүллээ.

	Дараа нь түүний гараас хөтлөн хашааны хаалгаар гаргаад хаалгаа хааж түгжив.

	Ана эргэж харсан авч Ион толгойгоо ч эргүүлсэнгүй.

	— Түүний зөв... бүгдийн зөв... Зөвхөн би л хорвоод амьдрах ямар ч хэрэг алга гэж шивнэн нулимсаа асгарууллаа.


VIII бүлэг : ХҮҮХЭД

	1

	Сонгууль ойртох тутам бүх уйтгар гуниг, итгэл найдвар түүгээр ч барахгүй хувь заяа нь румын юм уу, мажарын ялалтаас шалтгаалах юм шиг эцэг, хүү Херделягийн хооронд тар түр хийх нь улам нэмэгдэж байв. Шүүгчтэй заргалдах хэргээс сэтгэл нь түгшсэн хөгшин, засгийн газрын талын депутатад нэрээ дэвшүүлэгчийг сонгоход хувь нэмрээ оруулснаар түүний сэтгэлийг шаналгаж байгаа хэргээс цэвэр мултарч чадна гэж улам их итгэнэ. Шүүхийн хурлын өмнөхөн өөрийгөө хамгаалагч туслах байцаагч, депутат хоёрыг зохих газар нь ярьж өгөөч гэж гуйхаар сэм бодно. Ийм дэмжлэгтэйг мэдсэн шүүгч зөөлрөх ёстой бөгөөд шүүх ч уг хэргийг зогсооно. Түүний горьдлогод үл итгэсэн Титуг шоолоход

	— Түрүүлж дуугарсан хөхөөний ам хөлддөг юм, хүү минь гэж Херделя итгэл төгс өгүүлнэ.

	Херделя хатагтай мажаруудыг үзэж чаддаггүй боловч хүн юуны өмнө хар толгойгоо хайрлах хэрэгтэй гэсэн бодолдоо хатуу зогсоно. Иймээс тэрээр Гигигийн хамт сонгуулийн үймээн шуугианд өчүүхэн ч санаа зовохгүй, харин хурим хийснээс хойш хоёр сар өнгөрч байгаа ч гэсэн Лаураас хэдхэн ил захидлаас өөр захидал аваагүйдээ сэтгэл зовниж байлаа. Тэр хоёр янз янзаар төсөөлөн бодож зовнилоо тайвшруулахын тулд элдэв тайлбар эрэвч улам ихээр гуниглацгаав.

	Титу сэтгэлийн бадралд автан шаналан зовж байв. Тэрээр халуун сэтгэлээсээ Грофшоругийн ялалтыг хүсэх бөгөөд унаж магадгүй гэсэн санаа сэтгэлийг нь шимшрүүлнэ. Хувийн эрх ашгийг урьтал болгодог эцгийгээ бараг үзэн ядаж эхлэв.

	— Хэрэв ямар нэгэн золиос гаргахгүй бол бид хэзээ нэгэн цагт ялна гэж бодож байна уу? гэж шүдээ хавиран, үсээ зулгаан цөхрөнгөө баран хашхирна.

	Ийм хувиа бодсон үзэл санаатай Титу газар бүр мөргөлдөх учир хаашаа ч юм бэ явах сэтгэл түүнд төрлөө. Өөр хаана ч гэсэн хүмүүс үзэл санааны төлөө амь насаа хайрлахгүй өргөнө гэж тэр итгэнэ. Хэдийгээр эрчимтэй үйл ажиллагаа амжилтын эх гэж байнга хашхирах авч бүхэл өдрийг Армадийд, «Рахова», «Гривица» хэмээх шар айргийн мухлагуудад сэтгэлийн догдлолд автсан бусад залуустай хамт сүржин том үгэнд согтон, зоримог төлөвлөгөө боловсруулан улс түмний хувь заяаг шийдвэрлэн өнгөрүүлэх бөлгөө. Амжилтдаа бат итгэсэн учир цар хүрээг нь байнга хэтрүүлэн томсгоно. Грофшоруг сонгоно гэдэг зөвхөн тэдний эх орныг бус, нийт Европыг хувьсгалжуулах юм шиг санагддаг ажээ.

	Парламентын гишүүдийг донслуулах Грофшоругийн аянга шиг буух үгийг тэд урьдчилан мэдэж байсан агаад Трансильван алдагдаад хэдэн зуун жилийн турш зовон дарлуулж байгаад, дахиад олдсон хүүхэд лүгээ адил хөл дээрээ босож, румынд тэврүүлэн дэлхийн эзний нэр төртэй үр сад шиг улс түмний дунд зохих байр сууриа эзлэх өдрийг тодхон харцгааж байлаа... 

	Ийм жигүүрлэсэн хүслийн дундаас гарч, орой гэрийнхээ бодит бүгчим байдалд ирэхдээ тэнгэрээс шавар шавхай дунд унасан мэтээр Титуд санагдан ямар ч ашиггүй бухимдах ажээ. Өөрийн нь учир шалтгааныг огтхон ч сонсохыг хүсэхгүй байгаа эцэгтэйгээ ээлжит маргаан хийсний дараа «Эндээс явах хэрэгтэй, эс тэгвэл би багтарч үхэх нь» гэж өөртөө өгүүлнэ. Ширээний цаана сууж, бичиг цаасны ажил хийхийг жигшин үздэг боловч Лушкад очиж бичиг хэргийн туслагчийн ажил эрж байсан бөгөөд сонгууль тун шахаж байсан үед нэг орой ширүүн маргааны дараа өдөр бүрийн аар саар ажлын тоосонд дарагдсан ямар ч санаа зорилгогүй ийм амьдралд залхсан учир сонгуулийн дүнг сонсмогц л явна гэдгээ мэдэгджээ. Эцгээсээ хариугаа авах санаатай ингэж хэлсэн боловч энэ үгийг нь сонсоод томоожиж ухаан суух нь хэмээн баярлан талархалаа дэвшүүлжээ. Улс орны өнцөг булан бүрээс хэв журам сахиулахаар энэ хошуунд цугларуулсан цагдаа нарт туслахаар ирж буй хоёр суман хонведууд2 сонгуулийн өмнөх өдөр Припасаар дайран өнгөрөв.

	— Таны дэмжиж байгаа юм энэ байна, хашир ноёд оо! гэж ядарсан хөлөө арай ядан чирч яваа цэргүүдийг зааж, Титу өгүүлээд, — Учир байдлыг ухуулахын оронд бидэнд жад тулгаж байна! гэв.

	Эцсийн эцэст, хүсэн хүлээсэн алдарт өдөр гайхам сайхан цаг агаартай боллоо... Армадий зөгийн үүр шиг бужигналдан сэргэв. Хүн бүхэн хөөр баясалд автжээ. Уул, талаас лам, сургуулийн багш нараар толгойлуулсан тариачид хэсэг хэсгээрээ ирэх бөгөөд явган нь тоос, хөлсөндөө дарагдан, зарим нь тэрэгтэй ирэх авч цөм хөгжилтэй агаад «Мандтугай!» гэж байнга хашхирцгаана.

	Хоёр цамхагт сүмээс сонгуулийн товчоо байрласан хотын захиргаа хүртэл гудамжны зүүн, баруун талаар жадтай буу агссан, бүрх малгай дээрээ тахианы өд сагсалзуулсан цэргүүд эгнэн зогсож, тэдний араас шахалдан түлхэлцэж байгаа олныг «Хойшоо болцгоо!» гэж зандран буугаараа сүрдүүлнэ. Талбайн дунд байгаа банзан хайс бүхий загалмайн дэргэд залуу багш нар хийгээд зоримог залуусаар хүрээлүүлсэн сургуулийн ахлах ангийн сурагчид зогсон «Румын нойрноос сэр!» гэдэг дууг дуулж, хааяа нэг «Депутат Грофшору мандтугай!» хэмээн хоолой нийлүүлэн хашхирах гэж дуугаа түр тасална. Тэдний эгнээ жагссан цагдаа нарт тулсан агаад захиргааны зүг чиглэсэн румын сонгогчдыг алга ташин угтаж, еврей, мажаруудыг хармагц турхиран хашхирцгаах ажээ. Ханхар том биетэй, сахлаа гялалзтал нь тосолсон цагдаагийн ар талд сэтгэл нь догдолсондоо час улайсан, дуулж хашхирсаар хоолой нь сөөсөн Титу зогсоно. Жагсаах гэж энд зориуд авчирсан сонгох эрхгүй тариачдаар талбай пиг дүүрч, тэд «мандтугай» гэх буюу «гутамшиг» гэж хашхиралдах ажгуу.

	Белчуг тосгоныхоо хорь гаруй хүнийг дагуулан эртлэн ирсэн боловч сүмийн үүдэнд цагдаагийн офицер сонгуулийн үнэмлэхгүйг нь оруулахгүй буцаасанд лам зөвхөн зургаан хүний хамт санал хураах байр луу хуран цугларсан олныг алга ташихад гашуунаар инээмсэглэсээр алхав. Титу чин сэтгэлээсээ «Уухай Белчуг!» гэж хашхирахад лам баярласан авч гунигтайгаар,

	— Бид ийм цөөхөн байгаа нь миний буруу биш гэдгийг та сайн мэдэж байгаа шүү дээ! гэж хариуллаа.

	Нар төөнөж, халуун улам гаарна. Удаан зогссон хүмүүс ядарч хөлсөө асгаруулан юунаас болсныг ч үл мэдэн цагдаагийн эгнээний зүг чихцэлдэн түлхэхэд тэд ярвайлдан энд тэнд бууны бөгсөөр цохилон харааж зүхнэ.

	Үд дундын орчим Грофшору хэдэн нөхдөө дагуулан олонд харагдахын тулд гудамжаар алхлан сүмийн зүг явлаа. Хүмүүсийн сэтгэл цог дээр тос асгасан шиг дүрэлзэн асав. Дуу, ерөөл, хашхиралдаан нийлэн уусаж догшин ширүүн шуугиан болов. Түүнийг сайн харахаар хүмүүс цагдаа нар луу дайрав. «Уухай! Виктор Грофшору мандтугай! Урвагчид тонил!.. » Цагдаа нар хүмүүсийн дайралтыг зогсоохоор буугаа эргэлдүүлнэ. Нэг цагдаа, харчуул түүнийг үл тоомсорлож буйд уурлан олны дунд руу жадаараа хатгахад уг эргүүлэг дотроос гарахаар тэмцэлдэж байсан өвгөн тариачныг онож тэр ёолж эхэллээ.

	— Гутамшиг!.. Туу туу... Сөнөтүгэй! гэж хүж олонц хашхиралдан, цагдаагийн эгнээ рүү улам зоригтойгоор дайрав.

	— Хойшоо болцгоо! Хойшоо!.. гэж цагдаа нар хашхиралдан хорионы шугамыг давж гарагсдыг буугаараа цохилно.

	Цагдаа жадлахыг харсан Грофшору шархадсан тариачин руу харайн очиж, чангаар тэврэхэд хурсан олон бахархан хашхиралдаж бие биеэсээ «Тэнд юу болов? Юу болов» гэж асууцгаав. Дараа Тэр бээр гудамжны дунд ирж бүрх малгайгаа аван хөлсөө арчин яруу сайхан дуугаар,

	— Иргэд ээ! Гэмгүй хүний цусыг урсгав! Яргалал... гээд цааш үргэлжлүүлж чадсангүй цагдаагийн офицер олон нийтийг өдөөн хатгаж болохгүй хэмээн тэр дор нь зогсоов. Грофшору уг офицертой хэд түлхэлцсэнээ гарынхаа хөдөлгөөнөөр эсэргүүцлээ илэрхийлж байхад түүний талынхан,

	— ... Мандтугай!.. Мандтугай..! гэж дэмжин шаргуугаар хашхиралдана.

	Энэ хоромд талбай дээр Херделя хулчгардуухан инээмсэглэсээр таван сонгогчийн хамт гарч ирснээ тал бүр тийшээ эмээсэн байдалтай харав. Хэдэн хүн «мандтугай» гэж хашхирсан авч тэр доор нь баргил бүдүүн дуугаар «Гутамшиг! Урвагчид!.. Тонилцгоо!» гэхэд олон түмэн исгэрч гууглан гялалзах жадны дундуур зангидсан нударга харагдах ажээ. Айж эмээсэн Херделя өвдгөө чичрэхийг мэдэрсэн авч инээмсэглэл нь баг лугаа адил түүний нүүрнээс үл сална... Сургуулийн сурагчид тоглоом тохуу хийж «Мөнхөд дурсана» гэдэг оршуулгын дууг «Гутамшиг» гэсэн хашхираан дундуур зориуд санаатайгаар хазгай дуулна.

	Титу гэнэт өрөвдөх сэтгэлд автан, цагдаагийн ард нуугдан цагаасаа өмнө хөгширсөн, царай нь цонхийн цайж богинохон буурал сахал нь дөнгөж ялгарч байгаа эцгийгээ сэтгэл түгшин харна.

	— Урвагч! Гутамшиг!.. Урвагч!.. Тонилцгоо! гэсэн хэдэн арван дуу Титугийн эргэн тойрон хангинав. Тэр догдлолоосоо болон гараа өргөх нь өршөөлгүй доромжлолыг зогсоох гэсэн мэт ажээ.

	Офицертой маргаанаа төгсгөөгүй байсан Грофшору, Херделяг хармагц хилэгнэн эргэн харж,

	— Ноён Херделя, таны ингэж яваа нь тун харамсалтай байна... гэж зэмлэв.

	Багш ганц үг ган хийлгүйгээр түүний өмнө зогслоо. Гэтэл офицер ярианд хөндлөнгөөс оролцон,

	— Уучлаарай!.. Сонсогчдыг бүү сүрдүүлээрэй! Энд ямар ч даралт шахалт гаргахыг зөвшөөрөхгүй гэж тэр хоёрын дунд орж зогсон өгүүлээд Херделяд хандан, — Морилогтун! Морилогтун ноёд оо! гэж нэмлээ.

	— Та дахиад л хууль зөрчиж байгаад би эсэргүүцлээ илэрхийлж байна! гэж Грофшору хашхирч офицертой маргаанаа дахин эхэллээ. Хотын захиргааны орох хаалганы дэргэд хулчгар Кицу, Херделягийн гарыг атган, алтан хүрээтэй нүдний шилтэй, шингэн шар сахалтай, намхан бүдүүн хүнтэй танилцуулж,

	— Эрхэм ноён, энэ манай нөхдийн нэг. Танилцуулахыг зөвшөөрнө үү? гэв.

	Тэр гараа Херделяд сунган,

	— Тун тааламжтай байна. Хэзээ ч танд үйлчлэхэд бэлхэн... Хэзээ ч гэж хэвшил болсон үгээ хэлэв.

	Херделя тэр мажарын үгийг нааштай хэрэг мэтээр ойлгон сэргэж, хатангир биетэй хурц нарийхан хамартай. муухай харцтай жижигхэн нүдтэй Бистрицагийн тойргийн шүүгчийн сууж байгаа бичиг хэргийн өрөөнд орлоо. Багш шүүгчийг таних билээ. Түүний дэргэд бас шүүхийн хоёр хүн сууж санал хураалтыг тусгайлан хэвлэсэн хуудсанд бөглөж байв. Тасалгаанд сэжиглэсэн, эргэлзсэн харцаар бие биеэ ширтэж байгаа сонгогчдоор пиг дүүрчээ.

	Херделя бүрх малгайгаа барьсаар ширээнд инээмсэглэн ойртов. Сонгуулийн комиссын дарга байсан шүүгч түүнийг асуусан харцаар ширтлээ.

	— Би ноён Бекийн төлөө саналаа өгнө гэж багш ширээний ирмэг дээр гараараа даран хэлэхдээ шүүгчийг намайг марталгүй санаж, шүүхийн хурал болоход хамгаалаарай хэмээн гуйсан харцаар ширтэв. Хэвлэмэл хуудас барьсан хүмүүс түүний нэрийг бичиж авахад комиссын дарга, — Дараачийнх нь гэж ядарсан дуугаар хэлэв.

	Херделя нөхдөдөө зай тавьж өглөө.

	— Эд нар бүгдээрээ Припасынхан гэж багш шүүгчид хандаж хэлэхэд цаадах нь сонсоогүй мэтээр харандаагаараа чихнийхээ ар талыг маажин санал хураалт бичиж байгаа хоёр луу нойрмог нүдээр ширтэнэ.

	Оройн зургаан цагт сонгуулийн комисс нэрээ дэвшүүлэгч Бела Бек олонхын саналыг таван саналаар илүү авч сонгогдсоныг зарлалаа.

	Сонгуулийн дүн тэр дорхноо ядарсан олны дунд тархахад тэд унтууцан хашхирч, үндэсний дуу дуулан хүлээж авав. Удалгүй талбай хоосорлоо. Харин дэн буудлын газар шөнө дунд хүртэл хүнээр пиг дүүрч, хурц ширүүнээр тайлбарлагчид, баяр хүргэгчид, айлган заналхийлэгчдийг орогнуулав.

	Херделя депутат түүний гарыг хэрхэн атгасан, ямар ч тохиолдолд туслахаа илэрхийлсэн, шүүгч түүнийг харан хэрхэн инээмсэглэж, ой тойндоо түүний нэрийг тогтоох гэсэн мэтээр духаа хэрхэн үрчийлгэснийг гэрийнхэндээ бахархан ярив.

	— Одоогоос эхлэн шүүхийн хурлын тухай огтхон ч санаа зовох юм алга, тайван унтаж болно гэж тэрээр бардам өгүүлээд, 

	— Хүмүүстэй зөв харилцана гэдэг ямар чухал болохыг мэдэв үү? гэж Титуд хандан ялагчийн дүрээр нэмлээ.

	— Харлаа... харлаа гэж ядарсан залуу шивнэв.

	Титу эцгийгээ харан түүний ярихыг сонсож, Херделяг талбай дээгүүр явж өнгөрөхөд хурсан олны хашхиран гуугласныг, түүний царай зэвхийрэн цонхийсныг дурсан санаж, тэр үед төрсөн шаналгаант өрөвдөлт нь улам гүнзгийрэх шиг болохыг мэдэрлээ. Энэ дэлхий дээрх хамаг итгэл найдвараа гээчихсэн юм шиг гунигтай, уруу царайлан байлаа. «Үзэл санааг хэрэгжүүлэхэд юунаас шалтгаалж байна. Тавхан санал! Аавын санал шүү дээ! Шүүхэд хэргээ хөнгөлөх гэсэн санал!.. Шүүхийн асуудал байгаагүй бол үзэл санаа ялах байв... Ядаж шүүхийн хурал нь сайнаар төгсөх болоосой доо!.. Ард түмний хувь заяаг юу шийдвэрлэж байна, шал дэмий, аар саар зүйл шүү! Гэвч үзэл санаа мөхөхгүй. Үзэл санаа амьд байна» гэж тэр бодно.

	Сонгуулийн хэргээр Лушкагийн бичиг хэргийн хөтлөгч Армадийд байсныг далимдуулан маргааш нь Титу түүнтэй хамт явлаа. «Хэрэв энд суувал амьдралын өдөр тутмын аар саар хэрэгт живэх нь» гэж гэрийнхнээсээ салахдаа тэр бодлоо.

	— Аав аа, намайг хөөчихлөө... гэж нүдэнд нь айдас илэрсэн Ана зодохыг нь хүлээн өөрөө ч бараг үл сонсмоор нам дуугаар шивнэв.

	Василе Бачу хоолоо идэж байлаа. Тогоон чинээ гэдэстэй шуугдаж шарласан царайтай болсон Анаг хараад давхийн цочив. Сүүнээсээ дахин балгаад, эрдэнэ шишийн хальснаас нэг хазан Анаг удаанаар харан, — За яах вэ. Зай хүрэлцээтэй байгаа хойно эндээ л бай!.. Би Зэхата явна. Тэнд газар хагалах хэдэн хүн түр хөлслөхөөр ярьсан юм... Чи гэрээ харж байгаарай... гэж хариулав.

	Тэрээр тун тайван өгүүлсэн тул Ана буруу дууллаа хэмээн бодож эцгийгээ тэргэндээ сууж явах хүртэл сууж ч зүрхэлсэнгүй.

	Бачу, ийм юм болно гэдгийг мэдэж байсан агаад түүнд санаа зовсонгүй. Охин нь ирнэ биз, тэр юу ч биш. Эдүгээ хууль ёсоор эрд гарсан учир гэртээ ч сууж байсан болно. Тэр дээрэмчинд бөхийн сөгдөж газар эдлэнгээ өгсөнд орвол энэ нь ч дээр биз. Цагаа болохоор эр нөхөр нь хүүхнийхээ хойноос ирж, өөр зам байхгүй учир юу өгсөнд нь баярлаад авгайгаа буцааж аваачна... Одоо зөвхөн тэсвэр тэвчээрийн л хэрэг. Хэн удаан тэснэ, тэр л дийлж гарна. Тэр бээр юу ч алдахгүй учир ханатлаа хүлээж чадна... 

	Ана сүү долоосон гөлөг шиг номхон, дуулгавартай байлаа. Эцгийнхээ өөдөөс ганц ч үг дуугарч зүрхлэхгүй, байнга улаан байдаг хөнхийсөн нүдээрээ хааяа царай алдан ширтэнэ. Түүнийг зовж тарчлаасан боловч зүрхийг нь даллан улам хайрлаж буй нөхрөө хүлээх учир өдөр хоног эцэс төгсгөлгүй мэт санагдах ажээ.

	Ион, Анаг хөөж явуулсан тэр өдрөө Армадийд Виктор Грофшорутай уулзахаар очсон бөгөөд түүнийг Бистрицад ч хүртэл байхгүй хурц шилдэг өмгөөлөгч гэж мэдэх бөлгөө. Тэр үед Грофшору сонгуулийн ажлаар хөөцөлдөн зав чөлөө муутай байсан хийгээд Ион сонгох эрхгүй гэдгийг мэдээд дараа ир гэв. Гэвч Ион ердийнхөөрөө зүтгэсэн бүх хэргээ нэгд нэгэнгүй тоочин ярьтлаа салсангүй. Ашиг хонжоо олж болохыг мэдэрмэгц Грофшору,

	— Гэрчийн этгээд чамд бий юу? гэж асуулаа.

	— Байлгүй яах вэ, ноён өмгөөлөгч өө, яалаа гэж байхгүй байх билээ... За хэн хэн... гэж тариачин яаран өгүүлээд хадам эцгийг нь амлаж байх үед байсан, сонссон хүмүүсийг бүгдийг хуруу даран тооллоо.

	Өмгөөлөгч бүх газрыг нь авч өгнө гээд шагналынхаа хагасыг урьдчилан өгөхийг шаардав. Ионыг мөнгө тоолж өгөхөд Грофшору шатдаггүй шүүгээндээ хийж цоожлоод Василе Бачу түүнийг эхнэрээ гэрээсээ хөөж явуулсан гэж хэлэхгүй болгохын тулд Анаг буцааж аваачих, энэ бүхнийг хийхдээ Ана хэрэг болсныг мэдэгдэлгүйгээр хийхийг зөвлөжээ.

	Ион баярласандаа залбирав. Хэрэв өмгөөлөгч мөнгө авсан бол заавал дийлнэ. Ана өөрөө буцаж ирнэ... Гэвч хоёр долоо хоног өнгөрсний дараа гэртээ буцаж ирээгүй эхнэрээс болж шүүхийн ажил буруу тийшээ эргэчих биш байгаа гэж санаа зовж эхлэв.

	Василе Бачу, Ион түүнийг шүүхэд өгснийг мэдмэгц царай нь барайв. Тэр шүүхээс айн эмээж байсан бөгөөд хэзээ ч шүүхэд дуудагдаж байгаагүй бусдыг харвал хүмүүсийн газар эдлэнг шүүх залгичихдагийг л харжээ. Тэрээр эргэлзэж эхэллээ. Ямар нэгэн юм тохиолдож, бүх юмаа алдчих юм биш байгаа. Өмгөөлөгчид яаж ч аргалчхаж чадах улс. Хуулиа гартаа барьж байгаад л чамайг шоронд хийчихнэ. Эцсийн эцэст энэ муу нохойд газрынхаа хагасыг, хуучин байшингаа өгч яс салбал дээр юм уу... Тэрээр Анаг дахин нүд үзүүрлэх болж, ямар нэгэн шалтаг олон тэр дээрэмчин рүү нь буцааж өгөхийг бодох болов. Тэр этгээдийг Ана өөрөө л сонгосноос хойш одоо яаж салах вэ дээ.

	Гурав дахь ням гарагт охиноо хөөхийн тулд зүрхээ чангалахаар шийдэв. Үдээс хойш цайны газар урьдын адил пиг дүүрэн хүнтэй байлаа. Аврум бичиг хэрэг хөтлөгчтэй ямар нэг хэргээс болж маргалдаж, ууртай дүнсгэр байсан авч урьд урьдаас илүү хурдан шалмаг үйлчилж байв. Василе сайн халж ч амжаагүй байтал түүний дэргэд өвөл гэрлүүлэхээр бодож байгаа Жеоржедоо зориулан барьж байгаа чулуун байшингийнхаа суурийг тавьсандаа үлэмж баясан сэтгэл ханасан Тома Булбук ирж суулаа. Энэ тэрийг ярьсаар Бачу охиноо гэрлүүлэх гэж хэчнээн хохирсон, одоо тэр нь эр нөхөргүй мэт гэртээ ирээд сууж байгаа тухай гомдоллон ярив... Тома толгойгоо сэгсэрч байснаа дараа нь сайн санаалан,

	— Василе, та нар эвлэрэхэд яасан юм бэ?.. Хүмүүс эвтэй амьдрах хэрэгтэй... гэв.

	— Тэгээд хэнтэйгээ эвлэрэх юм бэ гайхал минь! гээд Бачу аягаа ширээн дээр хаян хүргэн нь түүнийг сохор зоосгүй гуйлгачин болгохоор оролдож байгаа тухай дахин ярьж гарлаа.

	Энэ үед цайны газар Ион орж ирэв. Тэр хадам эцгийгээ энд байгааг мэдээд зориуд ирсэн бөгөөд эхнэрээ гэртээ аваачихын тулд жаахан ярилцахыг хүсжээ. Гэвч өөр ширээнд сууж санаа алдан,

	— Эзэн... Хүүш эзэн ээ! Надад балгах юм өгөөч гэж хашхирав.

	Аврумыг архи аваачиж өгч амжаагүй байтал Тома

	— Нааш ир, Ион! Наашаа ир, ир, ир, чамайг хэн ч идчихгүй... гэж Ионыг дуудав.

	Ион тэдний ширээнд эв дүйгүй ойртон ирж, өөр дуугаар

	— Сайн уу хадам эцэг ээ? гэв.

	— Ямар элэнцгийн чинь хадам гэж Василе тоглосон, уурласан байдлаар хэлээд, — Харин би л чамайг «хадам эцэг» гэж хэлмээр байна. Эхнэр чинь танайд байхаасаа манайд байх нь их байна! гэв.

	— Миний буруу гэж үү? хэмээн Ион тохуурхаж бөгтийн хариулав.

	— Та нар сайн санаат хүмүүс шиг эвлэр гэж би зөвлөж байна. Өөрсдийгөө хүн амьтны элэг доог болгоод яах бил ээ? гэж Тома өгүүлээд тэр хоёрыг ээлжлэн нүднийхээ булангаар хараад,

	— Нээрэн тэгж үзэцгээ! Ион суу, энд суу! гэв.

	Ион хувцсаа муухай болгохгүйн тулд ногоон цэцэгтэй улаан алчуураар сандлаа арчаад суув. Тома тэр дороо л эвлэрүүлэх яриагаа дэлгэж гарав. Өөр цагт бол тэр хоёр хэрэлдэж, хараацгаан, хоолойгоо сөөнгөтүүлэн хашхиралдах байсан боловч одоо тэр хоёр мэхлэгдэж хуурагдсан наймаачид шиг тайван, ажил хэрэгч, биеэ барьсан байлаа. Төгсгөлд нь Василе Ионд газрынхаа хагасыг, хуучин байшингаа өгч, хэрүүл маргаан гаргахгүйн тулд хэзээ дуртай цагт нь тэр хоёрын нэр дээр болгохоор амлалаа. Ион, охиноо өгөхдөө амласнаа өгөхийг хүсэхгүй байгаа бол шүүх уг асуудлыг шийдвэрлэсэн нь дээр, харин Анагийн хувьд гэвэл дуртай цагтаа гэртээ ирэг түүний эсрэг ямар ч юм байхгүй гэж хариулав... Тома тэр хоёрыг аль алиныг буулт хий гэж ятган албаар гарыг нь атгуулав.

	— За яах вэ, таны хэлснээр болтугай! гэж Ион нүдээ гялалзуулан хэлээд, — Гэвч шүүхийн хурал бол хурал шүү дээ! Одоохондоо таны хэлснээр болог, гэвч шүүх миний бүрэн эрхийг хүлээн зөвшөөрөг. Хэрэв та амласнаа сайн дураараа өгвөл бидний хэргийг бага л шүүх болно! гэв.

	Василе Бачу шүүхийн хурлын тухай сонсохыг ч хүссэнгүй уурлалаа. Гэвч Тома тэр хоёрыг дахин гар барилцуулж, зөөлнөөр,

	— Зүгээр, зүгээр түүний хэлсэнчлэн болог, энэ чинь насаар залуу, ухаан мөхөс! Зүгээр!.. Шүүхийн хурал хүртэл цаг хугацаа байна, энэ хооронд Бурхан юу илгээхийг хэн мэдэх вэ гэж хэлэв.

	Тэд эвлэрсний шан болгон шөнө болтол уулаа. Ион Анаг хөтлөн гэрийнхээ зүг явлаа. Тэр хэдийгээр согтуу байсан ч гэсэн дотроо баярлаж байгаагаа мэдэгдсэнгүй.

	Маргааш өглөө нь Василе Бачу тохиролцсон ёсоороо ирж, тэд өмч хөрөнгө шилжүүлсэн тухай бичиг хэрэг хөтлөгчөөр албан бичиг хийлгэхээр Жидовица орохоор явцгаалаа.

	— Ноён бичиг хэрэг хөтлөгч өө, та тэндээ шүүх хурал өмнө нь хийнэ байна гэж бичээрэй! гэж Ион сүрдүүлэх мэт өгүүллээ.

	Василе Бачу хариу хэлэхийг оролдсон авч Ион босож, үг хэлэх зав өгөлгүй. — Надад бүх газар хэрэгтэй, хадам эцэг минь, та үүнийг сайн мэдэж байгаа... Бүх газар... гэв.

	Титуг явсны дараа Херделягийн байшинд амар жимэр болов. Багш хааяа сонгуулийн үед ямар уран аргаар дийлснээ магтах бөгөөд Херделя хатагтай, Гиги хоёр Лаурагийн тухай л улам ихээр бодно. Херделя хатагтай ажлаа дуусмагц зочдын өрөөнд орж, аль дээр цагт авга ах нь болох Симион Мунтянугийн бэлэглэсэн урагдаж, ноорсон бяцхан судраас мөргөлийн уншлагыг өөрийгөө тайвшруулахаар чанга дуугаар уншина.

	Нэг орой хоолны өмнөхөн хашаан дотор Хестор нохой хуцан, хаалга удаанаар чахран үүдний өрөөнд хөлийн хүнд алхаа сонсогдон, дараа нь хаалга тогшив.

	— Лаураас захиа ирлээ гэж Гиги догдлон алгаа ташихад,

	— Орогтун гэж Херделя бүдүүн дуугаар хэллээ.

	Үнэхээр манаач Козма Чокэнаш Жидовицаас шуудан авчирчээ. Нэг захидал Херделяд, хоёр захидал цэрэгт явсан хөвгүүдээс нь тосгоныхонд ирснээс гадна Белчугийн хэдэн сонин байлаа. Багш бүх хаягуудыг уншиж Гигид захиагаа өгч сониныг нь авч үлдэхийг хүслээ.

	— Чадахгүй, ноён багш аа, үнэхээр чадахгүй гэж манаач ичингүйрэн бувтнаад, — Ламтан ганц ширхэг сонин танайд орхиж болохгүй гэж тушаасан. Хэрэв зөрчвөл сүмд намайг зэмлэн шийтгэнэ гэсэн гэв.

	— За яах вэ, чөтгөр алгадаг! Чи энд жаахан сууж амар, тэр хооронд чинь би сонинд юу бичсэнийг хурдхан шиг гарчиглаад орхиё... гэж Херделя сонирхолдоо автан хариуллаа.

	Сонгуулийн өдрөөс хойш Белчуг бүх л холбоогоо Херделятай тасалж танихгүй хүн шиг дуугарч, мэндлэхгүй болсон билээ. Армадийд олон хүн, нэн ялангуяа Виктор Грофшору Херделяг хараан зүхэж байв. Тэрээр газар сайгүй «Припасын урвагчаас» болж румыны сонгуулийн тойрог парламентад мажар хүн явуулсан гэж ярих болжээ.

	Херделяг сонин үзэж байх хооронд Лаурагийн захидлыг эхнэр нь унших гэж оролдов. Түүний хамт Гиги хурц босоо үсгээр бичсэн нарийхан мөрүүдийг харахыг хичээнэ. Гэвч тэр хоёр хэт их догдолсон учир гаргаж уншиж чадахгүй байлаа... 

	Сонин унших хорхойгоо дарж, Козмаг явуулсныхаа дараа

	— Нааш нь өгөөд орхи! гэж Херделя хэлэв.

	— За, за та чанга дуугаар уншаарай! гэж Гиги хашхирав.

	Багш нүднийхээ шилийг зүүн босож, таазнаас дүүжлээстэй гэрэлд захидлаа ойртуулан удаан, тод дуугаар зарим газар нь хоолойгоо чичрүүлэн уншлаа.

	«Энхрий халуун хайрт та нар минь!

	Та нар бидэнд ямар нэгэн юм тохиолдсон гэж бодож байгаа байх, яагаад гэвэл бид «Раховагийн» үүднээс нүдэндээ нулимстай салснаас хойш би та нарт дэлгэрэнгүй захидал бичээгүй билээ. Яагаад ингэж хайхрамжгүй байснаа би өөрөө өөрөөсөө асууж байгаа бөгөөд хэдийгээр бид холдон салсан боловч та бүхнийг хайрлах миний хайр өчүүхэн ч багассангүй. Зөвхөн бидний байдалд орж байж л биднийг ойлгож, биднийг уучлах болно. Бид хоёрын явсан газар бүрээсээ илгээсэн ил захидлыг хүлээн авсан гэж итгэж байна. Бид хоёр хөөрхөн үүрээ тохинуултлаа учран золгосон шинэ амьдралаа ширхэг дараалан та бүхэндээ хүүрнэе гээд бичихээ хойшлуулсаар байлаа. Одоо би чөлөө завтай болов.

	Аян замдаа анх орох хоромд сэтгэл зүрх минь ямар гашуунаар зовж шаналж байсныг хэн ч дүрсэлж чадахгүй. Сэтгэл минь давчдан, уйлж чадахгүй байсан бөгөөд миний нулимсыг Жеорже буруугаар ойлгож болох байсан билээ. Гэвч Армадийгаас энэ хүрсэн аялал минь үүрд мартагдашгүй тааламжтай байх юм. Жеорже надад тун найрсаг байсан учир миний гуниг сарнин тэр зөвхөн миний дурлалыг бус бас итгэлийг олж авлаа.

	Би бага зэрэг өвчилсөн учир бид Бистрицад хоёр хоносон бөгөөд Жеорже намайг эрүүлжтэл явах тухай сонсохыг ч хүссэнгүй. Миний Жеорже ямар эелдэг, найрсаг байсныг үгээр илэрхийлж, чадахгүй нь (Хэрэв түүнийг энэ тухай хэзээ ч мэдэхгүй гэдэгт бат итгээгүй сэн бол энэ магтаалыг бичихгүй байсан сан, эс тэгвэл миний хэмжээгүй хайрт минь хамраа сөхчхөж юу магад).

	Хоёр дахь өдрийн орой би сэргэж, Жеоржегийн надад гайхам сайхан зохиж байна гэдэг тэнгэр шиг цэнхэр өнгөтэй даашинзаа өмсөн «Gewerbeverein»3-нд хамт хооллолоо.

	Гайхамшигтай сайхан байв. Цэргийн хөгжим тоглож байлаа. Үй олон, гоё ганган улсууд байв. Жеорже тун найрсаг, хөгжилтэй байлаа. Тэрээр ширээн дээгүүр миний гарыг цаг үргэлж үнсэж байсан учир би бага зэрэг ичиж байсан авч Жеоржегийн байнга хэлдгээр ийш тийшээ харалгүйгээр бие биеэ хайрлах эрхтэйг мэдэж байлаа... Бид тун сайхан наргицгаасан авч энд бараг хорин крон төлсөн бөгөөд Жеорже амьдралд балт сар гэдэг зөвхөн ганц удаа ирдэг гэж надад байнга батлан баруун, зүүнгүй мөнгөө хамаагүй зарах юм. Би Вирягтаа сохор зоос ч үгүй очиж амьтны доог болно гэж айж байлаа.

	Лхагва гарагт бид Бистрицагаас Сатмар хүртэл огтхон ч зогсохгүй гэж шийдэн хөдөллөө. Гэвч Дежд бүтэн хоног өнгөрөөв. Жеорже хөл хөнгөнтэй хүн тул хожим явсан газар бүрийнхээ тухай хамтын дуртгалтай байхын тулд замдаа тохиолдсон бүх хотыг үзүүлэхийг хүснэ. Бид Герлад нэг өдөр байж, хийдээр зочлон бүр ариун гэгээн хамбатай нүүр учирч, тэр бидэнтэй хошигнон ярьж адисаллаа. Надад Клуж тун таалагдлаа, том, сайхан хот авч тэнд румынээр ганц ч үг сонсоогүй нь хачин санагдлаа. Бид нэртэй өмгөөлөгч Виктор Грозеатай суусан, Жеоржегийн эгчийнд байрлав. Бидний сүйлэх ёслолын үед манай хадам эцэг Лудовикагийн тухай ярьж байсныг та нар санаж байгаа байх. Бид бас унгарын театрт ямар нэртэйг нь санахгүй байна, нэг инээдмийн жүжиг үзсэн. Би тэнд огтхон ч инээгээгүй учир нь, нэгд бидний Клужд өнгөрөөсөн, гурав дахь орой байсан бөгөөд уг нь бидний зам үүгээр дайрахгүй байсан боловч Жеорже зөвхөн намайг баясуулах гэж авчирснаа хүлээсэн орой юм. Би уйлж, намайг хуурч, ийм их мөнгө үрлээ гэж загнасан бөгөөд тэр мөнгөний тоог та нарт би хэлж зүрхлэхгүй агаад та нар хирдхийн цочих буй заа. Ийм учраас мажарын инээдмийн жүжгийг үзэхдээ инээх ч тэнхэлгүй байв. Жеорже уг инээдмийн жүжиг хэт тэнэг учир намайг инээсэнгүй гэлээ. Эцсийн эцэст энэ ортой ч байж болох юм.

	Чингээд бид бас дахин буцаж Дежд очиж тэнд шөнийг өнгөрөөн дараа нь хойд зүгт, Сатмарын зүг явлаа. Бид үнэхээр Сатмар хүртэл галт тэрэгнээсээ гараагүй бөгөөд тэнд миний ачаа, авдар хийгээд Жеоржегийн ихээхэн ачаа биднийг хүлээж байлаа. Бид хотод хэдхэн цаг амарч, дараа нь бичиг хэрэг хөтлөгчийн илгээсэн сүйх тэргээр Виряг руу шууд явлаа. Жеорже түүнд Дежээс цахилгаан утас илгээсэн юм.

	Энд зөвхөн нам доор тэгш газар, тал агаад хаашаа ч харсан улаан буудай тарьсан эцэс төгсгөлгүй, гарын алга шиг тал байна. Нар хайр найргүй төөнөн тэрэгнээс боссон тоосон үүл газарт дахин буухаасаа залхуурсан мэт агаарт тогтжээ... Дуртай улсад сайхан нутаг байх. Миний хувьд бол Припасын толгод, манай сүрлэг цэнхэр уулс л байнга санагдана.

	Виряг хэдийгээр румын тосгон боловч зөвхөн нэрээс цаашгүй ажээ. Хүмүүс нь өөрсдийгөө румын гэх боловч үүнийгээ мажараар хэлэх агаад үүнийгээ ч тэд ойлгохгүй юм. Тэдний ярихыг сонсоход зүгээр л сэтгэл өвдөнө. Тэд тусархаг, ажилсаг, сайн сүсэгтнүүд. Хөөрхий хүмүүс румын хэлээ умартсан нь гайхаад байх юм биш. Виряг бол румыны захад оршино. Түүнээс цааш зөвхөн мажарууд, манай тариачин бүсгүйчүүдийн банзал шиг өргөн өмдтэй, бүрх малгайн оронд хачин инээдтэй тоорцог өмссөн мажарууд л тааралдана. Гиги дасах хүртлээ үхтлээ инээх байсан биз... Эндхийн бичиг хэргийн хөтлөгч нь мажар хүн учир мэдээжээр румынээр яаж ярих билээ. Багш нь хүртэл румынээр тун муу ярих бөгөөд сургууль нь сүмийн мөнгөөр санхүүжиж байдаг аж... Жеорже түүнийг зэмлэсэн авч тэр энд ийм заншилтай бөгөөд талийгаач ламтан хүртэл мажараар ярьж байсан гэж тайлбарлаад түүгээр ч барахгүй биднийг хүртэл тэсвэрлэж, дасах хэрэгтэй гэлээ. Чингэтэл Жеорже юу ч тохиолдсон үндэснийхээ үүргээс ухрахгүй, харин бид зол заяагүй төөрөгсдийг буцааж төрөлх гулдралд нь оруулахын төлөө бүхнийг хийх хэрэгтэй гэж тангараглав. Миний Жеорже сэтгэл хөдөлгөм ярьсан тул багш бид хоёр уйллаа... Багш бэлэвсэн, харин бичиг хэрэг хөтлөгч нь эхнэртэй, эхнэр нь хөгшин, хэрүүлч учир би хэзээ ч түүнтэй үерхэхгүй. Тэр нь ч илүү ашигтай бөгөөд би хэрэв ганцаараа байвал энэ өрөвдөлтэй румынчуудыг дахин сэргээх нөхрийнхөө аугаа их үйл хэрэгт илүү тус болох билээ. Би амьдралын тухай бага сага ойлголттой болж ямар хүнд хүчрийг ойлголоо. Гэр орноо сайхан тохижууллаа. Бид хоёр Сатмараас манай зочдын өрөөнд байдагтай төстэй тун сайхан модон эдлэл худалдаж авсан. Бид аз жаргалтай, сэтгэл ханамжтай байгаа бөгөөд хойшид ч бидэнд ийм энэрэнгүй байхыг бурхнаасаа мөргөн гуйж байна. Шинэ жилээр бид хүүтэй болно байх гэж баярлан хүлээж байна. Үнэхээр ийм болно гэж би итгэсэн учир оройвч оёж эхэллээ.

	Жеорже дөрвөн долоо хоногийн өмнө мяндаг хүртсэн. Энэ хязгаар нутагтаа хамгийн сайн лам гэж би тооцож байгаа бөгөөд бүгдээс илүү уншлага уншиж байна. Жеоржег миний нөхөр учир ингэж байгаа юм биш, үнэхээр ийм байгаа юм.

	Би бүүр эцэс төгсгөлгүй бичиж байна. Би бичихээ зогсоож чадахгүй бол миний сараачсан цаас намайг зогсоож байна... Би дэндүү их бурлаа гэж бодож байна. Одоо та нар надад бас ийм урт захидал явуулаарай. Тэр хүртэл та нарыгаа бүхнээс илүү хайрлан

	мянгантаа тэвэрье. Хайрт Лаура чинь Жич: Аравдугаар сард Припасаар очих санаатай байна. Тэр үед хайртаа Гигицугаа энд авчирна, дүүгээ энхрий хайраар онцлон үнсье.

	Л а у р а чинь.

	 

	Миний хонгор «Лаура надад бичих зай үлдээгээгүй учир та бүхнийг чин сэтгэлээсээ тэвэрье. Хайр дурлал биднийг зөвхөн өөрсдийнхөө аз жаргалын тухай бодох болгожээ, биднийг уучлаарай.

	Ж е о р ж е»

	 

	Херделя захидлыг ширээн дээр тавьж сэтгэл хөдлөн инээмсэглэж нүднийхээ шилийг арчихад нүднийх нь буланд нулимс цийлгэнэв. Гиги захидлыг ухасхийн шүүрч аваад үнсэн тасалгаа дотроо эргэлдэн баярлан уйлж, инээхэд Херделя хатагтай уруулаа долоон,

	— Хүүхэд минь, хүүхдүүд минь! гэж уяран өгүүлнэ.

	Өөрийнхөө эдлэнд шинэ газар нэмж авсан Ион эвлэрэхийн оронд улам гаарлаа. Хуурагдлаа гэж улам ихээр санаашран, Василе Бачуд үлдсэн газар өөрт нь ногдох ёстой гэж бодно. Шүүхийн хурлыг тэсэж ядан хүлээж, байн байн Виктор Грофшоругийнд очиж яаруулна. Өмгөөлөгч тэсэж чадалгүй Ионыг загнав.

	Ийнхүү тайвширч чадахаа болиод Анаг байнга зодно. Түүнийг эцэгтэйгээ хамтран хуурсан гэж бат итгэж байв. Эхнэрийгээ уйлахад л сая нэг уужирна.

	Ана зовж зүдэрсээр боловч бүхнийг хүлцэн тэсвэрлэнэ. Тэр заримдаа Ион өөрт нь хайргүй юм хэмээн сэтгэнэ. Энэ бодол нь үхлийн аюул занал мэтээр санагдан айж өөрөөсөө зайлуулна. Гэвч урьдын адил сэтгэлийн зовнил, бүтэлгүй явдал нь түүнийг догшруулж байна хэмээн өөртөө итгүүлэн түүнийг зөвтгөхийг оролдох ажээ. Дараа нь өнөө маргаашгүй төрөх болсон хүүхдээрээ сэтгэлээ тайтгаруулах болов. Хүүхэд гарвал Ионыг зөөлрүүлж магадгүй гэж боджээ.

	Ана шар шиг л ажиллана. Зенобия бэрээ гэртээ ирсний дараа сандал ч хөдөлгөхөө больсон ч гэсэн өдрийн турш Анаг сургаж, хамаг л муу муухайгаар харааж зүхнэ. Ана гэр орны бүх ажлыг хийнэ. Тэр хоол унд бэлтгэж Ион тэргүүтэй талбай дээр ажиллаж байгаа хүмүүст хоолыг нь хүргэж өгнө. Орой ууц нуруу нь тасрах дөхөн өвдөж, гэдэс нь дарамт болж амьсгалахад ч хэцүү болно. Орондоо хүндээр амьсгаадах учир Ион тохойгоороо ёврон шуухинаж, хирхрээд унтуулахгүй юм гэж хараан загнана.

	Ид зуны нэг өдөр Ана ганцаараа гэртээ үлдэн хоол хийж, Зенобиягийн хамт тариа хурааж байгаа харчуулд үдийн хоол аваачиж өгөхөөр зэхэж байв. Том ширмэн тогоонд буцалж байгаа шөлөнд тосонд хайрсан гурил самарч байтал гэнэт гэдэс нь асар хүчтэй өвдсөн бөгөөд тэр дороо дух санчиг нь халуун хөлсөнд хучигдлаа. Айсандаа нүдээ бүлтгэнүүлэн хоёр гараараа гэдсээ даран ёолсоор ханзан дээр хэвтлээ. «Цаг нь болжээ» гэж өвдөлтөө жаахан намдахаар бүсгүй бодов.

	Хоолоо амсаж, жаахан давс нэмлээ... Дахин дуншин өвдөж дараа нь зүүгээр хатгах мэт хүчтэй өвдлөө. Үд дунд хүртэл шаналсан авч тэсвэрлэсээр хоолоо хийж сагсан дотор тавиад, хэрэв бурхан өнөөдөр төрүүлэхээр шийдсэн бол хоолоо нэг хүнээр өгч явуулъя гэж бодов. 

	Үд дунд өвчин намдаж, бие нь хөнгөрлөө. Тэрээр загалмайлан залбираад сагсаа авч Гланеташугийнд бүүр суурьшин, Параскивадаа буцаж очихыг зүрхлэхгүй болсон Думитру Моаркэш өвгөнд гэрээ захиад аажуухан алхлав.

	Анагийн инжинд ирсэн тариалангийн талбай Жидовицын чиглэлд хуучин замын дэргэд нэлээд зайтай газар байх бөлгөө. Толь шиг тунгалаг тэнгэрт эгц дээрээс нар төөнөнө. Ид халуун үл үзэгдэх манан лугаа адил агаарт бүгчим халууныг хөврөлдүүлнэ. Бүгчим халуунд автсан тал шаргалтан харагдана. Энд тэнд хөдөлгөөнгүй навчсаараа нарны хурц гэрлээс хамгаалах бамбай хийсэн мэтээр өтгөн мод ногоорон харагдах ажээ. Ана шарилж лууль ургасан зөргөөр нүцгэн хөлөө чирэн найгаж ганхан явлаа.

	Цагаасаа эрт ирсэн тул тариалангийн талбайн захад буй зэрлэг алимын модон доор сагстай хоолоо тавиад хадуур авч, ядаж хоёр, гурван мөр хадъя гэж боджээ. Гэвч сагсаа модны хонгилд тавихаар дөнгөж бөхийтөл хутгаар өрийг нь зурах мэт гэдсээр нь үлэмж хүчтэй хатган өвдлөө. Тэр тамирдан, улайсаж хагарсан газар унан өвчнөө дарах гэж шүдээ зуусанд яс хугарах мэт чимээ гартал нь хавирав. Биеэ хэчнээн барьсан авч уртаар өрөвдөлтэй хашхирч, бархирав.

	— Бурхан минь! Төрөх гэж өвдөж байна гэж Зенобия нэг гартаа хадуураа нөгөө гартаа багц тариан түрүү барин биеэ эгцлэн алимын мод руу хараад дараа нь, — Нээрэн тийм... байна. Тэр атиралдаж байгааг нь хараач гэв.

	Хараал идсэн эм! Хугацаа нь болсноо мэдсээр байж тариалангийн талбайд ирж төрөх гэж байдаг. Их юм бодож дээ, усан тэнэг тонилмор! гэж Ион эргэж ч харахгүй бувтнав.

	— Ион, чи дуугаа тат! Нөгөө Рункагийн лам шиг Бурханд ниргүүлэв дээ! гэж Гланеташу өрөвдсөн дуугаар өгүүллээ.

	— Тийм биш үү? гэж Ион арай зөөлнөөр хэлэв.

	Зенобия Ана руу гүйж очиход тэр дотроо шатаж байгаа галыг унтраахыг оролдох мэт хоёр гараараа гэдсээ даран сарвалзан өнхөрнө. Алимын модны шингэн навчин дундуур нарны хурц гэрэл нэвтрэн дугараг цагаан толбо төрөхөөр зовон буй бие дээр тусна.

	— Ана минь чи, даанч яая даа?.. Чи бид хоёр зовлонд унажээ, бурхан минь. Өвдөж эхлэхээ мэдээд гэртээ үлдэж болсонгүй юу? гэж Зенобия өрөвдсөн дуугаар өгүүлээд түүний дэргэд суун зовлонг нь багасгахыг хичээлээ. Тосгоныхоо бусад авгайчуулын адил Зенобия ямар ч сургууль хийгээгүй боловч эх барих талаар мэдлэгтэй байлаа. Тэр Анагийн бэлхүүсээр боож, банзлыг нь тайлан гэдсийг нь дээрээс доош нь илж эхлэв. Ана ёолохоо больж, уртаар сөөнгөтөн амьсгаадаж, хэдийн хатсан уруулаараа

	— Үхэх нь ээ, хадам ээж ээ, үхлээ, үхлээ гэж шивнэнэ.

	— Дуугүй бай! Дуугүй бай охин минь... үхэхгүй... Жаахан тэс, бас дуугүй бай, одоохон хоёр яс салж амарна!

	Эрэгтэйчүүд тариагаа хадсаар байлаа. Гланеташу, Анагийн бархирах тоолон давхийн цочно. Ион улам шамдан хадах авч бүхнийг сонсож, өрөвдөх сэтгэлээ хөөхийн тулд ууртайгаар бувтнана.

	Хөгшин чих янгинуулсан дуу тавихыг сонсоод давхийн

	— Ээ хөөрхий минь, хөөрхий гэв.

	— Эмэгтэй хүний хувь заяа ийм юм! гэж Ион тайван байгаа дүр үзүүлэхийг хичээн өгүүлсэн ч дуу нь зөөлөрчээ.

	Аймшигт цаг хором тутам шаналгаатай удаан өнгөрнө. Агаар халуунаар төөнөнө. Газар дээр байгаа бүхэн нарны халуун илчинд илбүүлэн хөдөлгөөнгүй болов. Эргэн тойрон амьд амьтан алга.

	Засмал замын чанад Сэрэкуцийн нугын хавьд энд тэнд хорхой шавж арзалдана. Ган халуунаас болон эрдэнэ шишийн навч тас няс хийн унжин, тариалангийн талбай дахь тариан түрүү зөөлхнөөр илбэн төөнөх хурц туяанаас далдирах мэт найган ганхана.

	Ёололт намдан, «Тэсэж үз, хонгор минь, тэс, дуугүй бай... Одоо тун «шалихгүй» гэж Зенобиягийн бөвтнөх тодхон сонсогдоно.

	«Харсаар байтал үхэх нь ээ» гэж Ион бодлоо. Энэ бодол түүнийг айлгав. Тэр биеэ эгцлэн, гүйж очихыг хүссэн ч, түүнийг бодож байх хооронд аймшигт хашхиралтаас агаар донслон чичирч, дараа нь айсан мэлхийн гуаглах шиг юм уу, хаалганд хавчигдсан гөлөгний гангинахтай адил шингэн дуу хадлаа.

	Урьд өмнө хэзээ ч сонсоогүй, хорвоо дээр шинэ хүн ирснийг тунхаглагч тэр дуунаас айсан Ион,

	— Хүүхэд гэж хэлэв.

	Ана чимээгүйхэн, хөнгөрсөн байртай ёолоход шинэ дуу улам хүч авч улам зөрүүд, шаардлагатайгаар хашхирна.

	Гэнэт Зенобия харайж ирэхэд түүний гар нь цус болж, царай нь айсан байв.

	— Хайч алга... хутга өгөөч, хүйс огтлох юм алга!.. Хурдал, хурдал! гэв.

	Тэрээр Гланеташугаас ишгүй хутгыг нь угз татан аваад золгүй юм болох вий хэмээн айсаар алимын модон доор гүйж очлоо. Түүнд хүүхдийн дуу намдчих шиг санагджээ.

	Харчуул шинэ цогцос амьдралын эрхээ шаардаж буй тэр газрын зүг ширтэн толгой нүцгэн, хөдлөх ч үгүй зогсоно. Тэр хоёр өдөр бүр хүмүүсийн нүдний өмнө тохиолддог авч бурхны бүхий л сүр жавхаагаар тэр хоёр хараахан амсаж үзээгүй гайхамшгийн өмнө гайхан, хүлцэнгүй байна. Гланеташу үргэлжлүүлэн загалмайлан мөргөх бөгөөд Ион дагалдан өөрөө л хүндтэй байр эзлэх болсон мэтээр сэтгэн гурвантаа яаран загалмайлан залбирав.

	Хэдэн хормын дараа хүүхэд тэврэн уул уруудаж яваа Зенобияг тэр хоёр харлаа.

	— Голд угаахаар явлаа... Та хоёр тэр зуур Анаг харж байгаарай! гэж улайсан нүүрээ эргүүлэн харчуул руу харан хашхирав.

	— Хүү юу, охин уу, ээж ээ? гэж Зенобиягийн гарт уйлан, хүүхэлдэйн хөл шиг бяцхан хөлөө тийчгэнүүлж байгаа хүүхэд рүү хүзүүгээ сунган асуув.

	— Хүү! хүү! гэж Зенобия хариулаад уулын бэлд хол биш урсаж байгаа голын салаа руу гүйж эрдэнэ шиш дотор далд орлоо.

	Ион эхнэр лүүгээ очлоо. Түүний дэргэд асар том толбо нүдээ бүлтийлгэн Ионыг ширтэх мэт харлана. Ангасан газар цусыг шунаглан шингээх аж. Ана арай ядан мөлхсөөр алимын модонд хүрч түүнийг нуруугаараа налав. Түүний царай цонхийсон агаад нүүр нь хөлсөндөө норжээ. Амны нь завжинд хөөс үлдсэн авч хөхөрч хазалсан уруул дээр нь аз жаргалтай инээмсэглэл тодорчээ.

	— Ион минь, би их зүдэрлээ шүү! гэж тэр товчхон өгүүллээ.

	— Хүүтэй болсон! гэж Ион түүний ядарч зүдэрсэн авч баяр туяарч байгаа нүүрийг ширтэн ичингүйрэн хэлэв.

	— Хадам ээж чамтай адилхан гэж байна бил ээ! гэж Анаг үргэлжлүүлэн нам дуугаар ярихад түүний хацар дээр нарны мөнгөлөг туяа чимэг болон гялалзана.

	Ионы сэтгэлд гэмшил цухалзан, түүнийг дарахад хүнд байлаа. Түүний харц ширүүн болов. Тэр хараахыг завдсан авч үг нь хатсан хоолойд нь тээглэжээ. Тэр хадуураа барин мод шиг хөшин зогсоход түүний санчгаас хөлс нь урсан цамцан дээр нь дусална.

	Удаж түдэлгүй бяцхан хүүг бөс даавуунд ороож тэвэрсэн Зенобия эгж ирлээ.

	— Бяцхан үр чинь энэ байна! Ямар эрүүл чийрэг болохыг нь харж байна уу? гэж өгүүлээд хүүхдийн боодлыг задлан Ионд үзүүлж, — Одоо зөвхөн эрүүл саруул өсгөхийг л бурхан та нарт заяаг! гэв.

	Атгасан гарын чинээ өчүүхэн, ер бусын улаан, хурц гэрлээс болон нүдээ онийлгосон, хэртэй утсаар боосон бараавтар хүйстэй нялх хүүхдийг Ион удаанаар бараг айсан байдалтай харлаа. Ион гараа сунган түүнийг авахаар завдсанаа гэнэт больж

	— Үүний чинь толгой яагаад ийм урт байгаа юм бэ? гэж гайхан лавлав.

	— Зүгээр... Нялх хүүхдийнх ийм байдаг юм гэж Зенобия хариулаад бөөрөнхий болгох гэж толгойг нь хөнгөхөн дарлаа.

	— Ээж ээ, надад өгөөч, би хараад орхиё гэж Ана өгүүлээд хүүгээ шуналтайгаар ширтэн гараа сунгалаа.

	— Ханатлаа харж амжина яарах хэрэггүй! гэж хариулаад түүний гар дээр хүүхдийг нь тавилаа.

	Тэд хэсэг хугацаанд саяхан төрсөн хүүхдийн айсан хашхирааныг сонсон бүгдээрээ чимээгүй зогсоцгоолоо. Гланеташу хөлсөө ханцуйгаараа арчин санаа алдаж, догдлон үглэнэ... Дараа нь яаран хооллож, дахин ажлаа хийж эхэлсэн бөгөөд Анаг гэртээ хүртэл өөрөө явах тэнхэлтэй болгохын тулд орой болтол амрахаар хүүхэдтэй нь орхив.

	Юунаас болсныг ч мэдэлгүйгээр Ионы сэтгэл барайгаад явчхав. Тор луу цохиж байгаатай ав адил түүний уураг тархийг ээдрээтэй шаналантай бодол дэлдэнэ. Хүүхдийн уйлах дуу түүнийг хилэгнүүлж бас баясуулна. Түүний бяцхан үр ингэж шаардлагатайгаар уйлахыг сонсон баярлавч, түүний ухаан санаа нь энэ уйланхай түүнийг үүрд Анатай холболоо гэж хэлж байв. Чингэтэл түүнийг хорсол нөмрөн авч Флорикагийн дур татсан ягаан царай харагдан түүнийг даллан дараа нь буцалтгүйгээр алдагдсан итгэл мэт гэнэт алга болов. Чихэнд нь сүрдүүлсэн, тасралтгүй уйлагнал хадан, Анагийн уян зөөлнөөр,

	— Чиш, чш. Дуугүй бай, ээжийн хараацай, дуугүй, дуугүй! Чиш чш гэж хэлэх нь сонсогдлоо.

	Үржил шимтэй хөрстэй, арвин баялаг малтай том бөгөөд баян Лушка тосгонд Титу ирэхдээ түүний зүрхийг Роза Ланг үнсэн товрог болгосон үеийнх шиг гүн уйтгарт автсан байв. Хүмүүсийн нүдэнд хөгжилтэй харагдаж байсан авч сэтгэл санаа нь шархалсан байсан агаад юугаар эмнэхээ тэр мэдэж байлаа. Орон нутгийн тэргүүний хүмүүс бүгд румын байсан бөгөөд Титуг яруу найрагч гэж мэдсэн тул түүнийг их л талархан хүлээж авчээ.

	Бичиг хэргийн хөтлөгч Кынтэряну тосгоны зөвлөлийн том хуучин байшинд амьдарна. Тэрээр Титуд тусгай орц бүхий сайн тасалгаа өгсөн бөгөөд Армадингийн багт наадам, үдэшлэгт танилцсан Еужения авхай сайтар цэвэрлэнэ. Кынтэряну хатагтай намхан, махлаг, баргар царайтай, унжуу хамартай авгай агаад нэг чих нь дүлий, залхуу, цаг үргэлж тэтгэвэрт гарах тухай санаа алдаж байдаг, ажлаа алдахаас айн мажаруудад байнга зөвийг өгдөг өвгөнийхөө оронд бичиг хэрэг хөтлөгч болохыг шийдвэл Титуг хүргэнээ болгохоос татгалзахгүй гэдгээ анхны өдрөөс эхлэн ойлгуулжээ.

	Цовоо сээтэгнүүр Еужения Титуд таалагдсан авч бичиг хэрэг хөтлөгчийн гэргийн төлөвлөгөө түүнд дэмий санагдав. Түүнийг дөнгөж амьдралынхаа замд орж байж эхнэр авчхаж гэж ярилцах нь түүнд инээдтэй санагдана.

	Титуд одоогоор зөвхөн хүмүүс хэрэгтэй асан агаад тэрээр өөрийнхөө хүсэлтэй л хамт байхыг бодно. Тэр бээр өөрийнхөө бүх гуниглалыг дуустал зөвхөн цорын ганцаар байх зайлшгүй хүсэлд автаж байлаа. Түүнийг хэчнээн хичээл зүтгэлтэй ажиллаж байгааг харж гайхан баярласан Кынтэряну бүх л албан хэргээ баяртайгаар түүнд ачаалав. Титу ч өглөөнөөс үдэш хүртэл албан тасалгаандаа суун үзэн яддаг ажлаа гүйцэтгэн, Еужения авхайн шулганал, өдөлтийг үл анхаарна.

	Долоо хоногийн дараа сургуулийнхаа ажлаар тэдний конторт ирсэн Виржиния Герман хэмээх багш бүсгүйтэй танилцлаа. Түүний тухай бүр Лушкад ирэхээсээ өмнө сонсжээ. Тэрээр ухаантай, өөрийнхөө ажилд үнэнч шударгаараа нэрд гарсан бөлгөө. Багт наадамд ч, үдэшлэгт ч хэзээ ч үл үзэгдэнэ... Хорин таван настай. Тэр хэдийгээр цаг үргэлж жирийн хувцаслах авч өмссөн бүхэн нь түүнд зохино. Бодолд автсан том нүдтэй, жижигхэн амтай, бахдам хөөрхөн инээмсэглэлтэй.

	Титу багшийг гадагш гаргаж үдэхдээ, түүний сэтгэл булаах хүчин чадалд шууд автан,

	— Та ямар сайхан хүүхэн бэ? гэж хэлэв.

	— Ноён Херделя, би магтаалд, нэн ялангуяа чихэнд чийртэй магтаалд дургүй. Би таныг арай илүү... гэж багш эмэгтэй хариуллаа.

	Титу уучлал гуйх мэтээр бүсгүйн гарыг хүндэтгэлтэйгээр үнсэв. Виржиния түүний сүйд болоход өчүүхэн ч догдолсонгүй, сэтгэл хангалуун явж одов.

	Энэ уулзалт Титугийн сэтгэлийн гунигийг эцэс болгов. Тэрээр Виржиния Германы тухай, түүний ялдамхан мөртөө хүйтэвтэр инээмсэглэл, гялалзсан мөртөө тайван нүдийг олонтоо боджээ. Тэр бүсгүйг Еужениягийн ойр дотнын найз, бичиг хэрэг хөтлөгчийн гэр орноор байнга ирдгийг мэдээд Титу баярлав. Хэдэн өдрийн дараа багшийнд очно гэж Еуженияг хэлэхэд хамт очихыг хүслээ.

	Виржиния Герман хоёр өрөөнд суух агаад сэтгэлдээ тохируулан засаж, өөрийнхөө нэхсэн олон жижиг хивс, аятайхан аар саар зүйлээр чимснээс гадна номын шүүгээнд нь номын нэр болон эзний нэрийн эхний үсгийг алтадсан бичээс бүхий үзэсгэлэнт сайхан хавтастай зөвхөн румын номууд болон иж бүрэн сэтгүүлүүд үзэмжтэй харагдана. Түүний байшингийн өмнө талд цэцэг бүхий бяцхан цэцэрлэг, цонхны доор нь багш бүсгүйн оройн цагаар бодолд автан суудаг сандал байна.

	Тэр хоёр түргэн нөхөрлөлөө. Бүсгүйг сайн таних тутам Лушкад улам дасаж байлаа. Виржиния нүүрээ улайлган завтай цагтаа шүлэг бичдэг гэж Титуд хэлэв. Тэд шүлгүүдийг нь хамтран уншиж, багшийг бүх сонин хэвлэлийн газрын босгыг ямар ч ашиггүй элээснийг сонсоод Титугийн зэвүү нь хүрчээ. Виржиния, түүний шүлгүүдийг редакторууд ойлгодоггүй гэж бараг гайхуулах дөхөн өөрийгөө тайвшруулна... Юу ч гэсэн яруу найрагч түүний даруухан дууг үнэлсэнд бүсгүй баярлажээ. Дараа нь Титуг өөрийнхөө үймээн гаргах хүслийн тухай ярихад багш бүсгүй бас тийм догдлол сэтгэлийг нь зовоож байдгийн тэмдэг болгон толгойгоо гунигтайгаар дохижээ.

	Сартай шөнө Титу Виржиния Германыд яаран очиж чимээ аниргүй цэцэрлэгт сандал дээр сууцгаан хэзээ румынчууд уугуул энэ нутагтаа эзэн болох, хэзээ бүх хүмүүс тэр хоёрын хүсэл санааг хуваалцах тэр өдөрт итгэн баярт төлөвлөгөөгөө хамтран хүүрнэлдэнэ... Иймэрхүү яриа тэр хоёрын сэтгэлийг амрааж байлаа.

	«Ямар ер бусын бүсгүй вэ! Хэрэв бидний хүсэл эрмэлзэл тэргүүний бүсгүйчүүдийн сэтгэл зүрхэнд нэвтрэн орсон бол хүсэл маань удахгүй хэрэгжинэ» гэж Титу гэрийн зүг явж байхдаа бодлоо.

	Зун цонхоо нээлттэй унтдаг Кынтэрянуг сэрэхээс болгоомжлон мяраан гэтсээр өрөөндөө ордог байв. Дараа нь дээрх бодлоо уйлах шахан уярч үргэлжлүүлэн мөрөөднө. Нээлттэй цонхоор тусах мөнгөн саран урам зоригийг нь улам бадраана. Маргааш нь л төгс ялалт ирэх юм шиг тэр догдолж байв... Тэрээр энэ бүхнийг сэтгэлдээ дүрслэн бодохуйяа мөрөөдлийн омголон жигүүр Титуг авч одлоо... Хэдэн жилийн өмнө цорын ганц удаа очиж үзсэн Клуж хотод эдүгээ байна. Энд тэндгүй зөвхөн румынээр л ярина... Ямар гэж санана! Бүгд цэвэр румын хэлээр, бүх румын орон даяар явсан Вэрарийн инженер Василе Попагаас ч илүү сайхан ярина. Дэлгүүр, гудамж, сургууль, албан газрын хаяг бүгдээрээ румынээр... Матиаш Корвиний4 хөшөө хажуугаараа өнгөрөгсдөд инээмсэглэн «За яав, шударга үнэний цаг ирэв үү?» гэж тэднээс лавлах мэт агаад бас яг л румыны доробанцуудыг5 дүрслэн бичиж байсан шиг сагсгар малгайтай цэргүүд алхацгаана. Херделятэй ичгүүр сонжуургүй ярилцаж байсан Армадийн шүүгч одоо газарт хүртэл бөхөлзөнө. Титу уужим сэтгэлтэй байхыг хүсэн румыны захирагчид хэчнээн ариун шударга, өшөө өвөрлөдөггүйг түүнд харуулахыг хичээх ажээ... Тэр бээр шүүгчид гараа өгнө. Гэвч мөрөөдлийн давлагаан түүнийг улам цааш нь авч довтолмуй... Одоо тэрээр Сибиу, Брашов, Ородя—Маре, Арад, Тимишоарад явж байна. Гурван өнгөт туг домогт бүх орд харш дээр ялгуулсан байдлаар намирна... Тахианы өдөт цагдаа огтхон ч байгаагүй мэт... Өө энэ юу вэ? Түүний өмнөөс гурван өнгөт тэмдэг бүхий хар малгайгаа хэлтгий өмссөн Лушкагийн цагдаагийн хэсгийн дарга, бага дарга дориун алхалсаар айсуй. Энэ бага дарга хэрхэн түүнтэй нөхөрлөх гэж наалдсанаа дараа нь румыны жирийн нэг яруу найрагч унгарын цагдаатай гар барьж тоож мэндлэхгүй байна гэж хэрхэн ичгүүр сонжуургүй аашилсныг Титу санаж байлаа. «Эрхэм ээ, чиний тахианы өд хаачаа вэ?» гэж түүнээс бардмаар лавлана. «Ямар өд? Яагаад тахианых байдаг бил ээ? Би румын! Та намайг танихгүй байна уу? Би цаг үргэлж румын байсан, харин амьдрал хүнд тэгээд ажил!.. » гэж бага дарга улайн өгүүлэв. «Урвагч» гэж Титу эгдүүцэн хэллээ. Чингэтэл бага даргын хилэн бадарч, унгараар харааж эхэлснээ гурван өнгөт тэмдгээ түүний нүүр лүү чулуудав. Доромжлуулсан Титу хилэгнэн түүн рүү дайран багалзуурдахаар оролдов. Гэтэл халтирч дээшээ харан уналаа... «Юу болов оо? Би солиорч байна уу?» гэж Титу өөрөөсөө лавлаад үсрэн босов.

	Нээлттэй цонхоор саран шоолон инээнэ. Гудамжнаас ширүүн, захирангуй дуу сонстон ойртов. Титу цонхонд дөхөж очив. Сарны туяа түүний нүүрийг гэрэлтүүлнэ. Хоёр бараан дүрс газар дэвслэн хажуугаар нь өнгөрөв. Жад нь гэрэлд гялалзан, тахианы өд нь омгорхуу сэрвэлзэн мөнгөлөг өнгөөр туяарна.

	— Өө... цагдаагийн эргүүл! гэж Титу зүрхнээс нь хэсгийг тасар татан авсан шиг зовуурьтайгаар бувтнаад цонхоо хавхийтэл хааж, — Мөрөөдөл... мөрөөдөл гэж хэллээ.

	Гэвч мөрөөдөл дахин түүнийг өөрийнхөө торонд оруулж авсан агаад Титу ч түүнийг эсэргүүцэх тэнхэлгүй байлаа. Мөрөөдөл түүнийг нойрсуулж, сэрээж, бүтэн өдрийн турш түүнийг тааламжтай болгож түүний найдлага, итгэлийг бүрэн дүүрэн хуваалцагч цорын ганц хүн болох Виржиния Германы зүг чиглүүлнэ.

	«Магадгүй би түүнд хайртай юм болов уу?» гэж бүсгүйг харах хүслэн нэн зовоосон үед нэгэнтээ бодлоо.

	Өөрийгөө ямар нэгэн эвгүй байдалд орчихсон байхад нь барьж авсан мэт эхлээд сандран тэвдэв. Дараа нь тайтгарлаа. Дурлал хар амиа бодох зорилгод байнга чиглэдэг бөлгөө. Иймээс эцэст нь сэтгэлийн хоосрол л үлдэнэ. Тэр Розаг санав. Тэр хоёр хоёулаа зусардаж бялангачилсныг зөвхөн одоо л тодорхой ойлгожээ. Тэр хоёр тэврэлт, зөвхөн үүний тухай л бодож байсан аж. Гоёмсог, улиг болсон бүх өгүүлбэрүүд нь зөвхөн тэр лүү чиглэж байсан бөлгөө... Харин Виржиниягийн хувьд гэвэл яагаад ч юм бэ, сайхан хүүхэн ч гэж бодохгүй байлаа.Тэр царай муутай хүүхэн байсан ч Титугийн сэтгэл өчүүхэн мохохгүй сэн. Энэ чинь жирийн нөхөрлөл. Хамтын үзэлд үндэслэсэн жинхэнэ нөхөрлөл. Титу, өвчний явцыг өөр дээрээ ажиглаж буй эмч мэт одоогийнхоо зүрхний цохилтыг Роза Ланг юм уу, Лукреция Драгуд дурлаж байсан үеийнхээ цохилттой харьцууллаа. Тэгээд ердийн дурлалын тухай яриа ч байж болохгүй, энэхүү сэтгэгдэл нь хавьгүй ариун сайхан юм гэж бахархан бодож,

	— Эрэгтэй, эмэгтэй хоёр хүний жинхэнэ нөхөрлөлөөс үнэтэй зүйл энэ хорвоод байхгүй! гэж бахархан өгүүлнэ.

	Нууцаар хардан тамаа эдэлж байсан Еужения нэгэн сайхан өдөр түүнийг Виржиния Германд дурлачхаад л Лушкад ирсэн гэж зэмлэхэд,

	— Ай үгүй... ахайтан минь, энэ чинь дурлал огт биш! Энэ бол түүнээс илүү зүйл... Хамтын бодь сэтгэлээс урган гарсан нөхөрлөл! гэж Титу омог бардмаар хариулжээ.

	Еужения итгэлгүйгээр, гунигтай инээвхийлсэн учир Титу тэр дороо уурлажээ.

	Петр гэгээний өдөр хүүхдэдээ загалмай зүүлгэн Петр гэж нэрлэв. Загалмайн ёслолд оролцогчид хөгжилтэй тэмдэглэн Думитру Моаркэш хүртэл согттолоо уулаа.

	Дараа нь бүх юм хэвийн байдалдаа оров. Долоо хоног ч өнгөрөөгүй байтал Ион шалтаг эрэн, авгайгаа дахин зодлоо.

	Төрсний дараа Анагийн сэтгэлийг бялхаасан аз жаргал салхинд хөөгдсөн утаа лугаа адил замхрав. Ион түүнийг үзэн яддаг гэдэгт одоо л арга буюу итгэж, яагаад үүнийг түрүүнд нь ойлгохгүй байснаа гайхлаа. Хүүхэд нь Ионы сэтгэлийг зөөлрүүлээгүйгээс хойш өөр юунд найдах билээ дээ? Тэр өнгөрснөө дурсан, ямар сохор явснаа ойлгоод айн балмагдав. Ион түүний инжийг л гартаа оруулж авсан тэр цагаас хойш яах гэж түүнтэй зууралдав аа? Тэр түүнтэй дөнгөж үерхэж эхэлмэгцээ л хуурч мэхэлжээ. Бүсгүйн сул талыг мэдэж, цусанд шунасан чоно шиг л түүний хойноос мөрдөн хөөж эхэлсэн ажээ. Түүний толгойг эргүүлэх гэж зугаалга дээр хэлж байсан энхрий үгсийг нь бүсгүй дурсан санав... Түүний эелдэг зан, тэгээд дараа нь болсон бүх зүйл цөм хуурамч байсан агаад пийшин дээр хөнжилд түүнийг тэвэрч байхдаа ч, түүнийг хөл хүндтэй болтол... бүсгүйн хувь заяа, бүх амьдралыг нь сүйтгэх хүртлээ дандаа хуурч мэхэлж явжээ. Одоо гэмшээд ч хэрэггүй, хэт оройтжээ.

	Тэрээр илүүдэл хүн гэдэг бодол түүнийг цаг үргэлж мөрдөнө. Бүсгүйн толгойд алин хэдийнээс хорвоод амьд явах хэрэг алга гэсэн бодолд шингэсэн боловч хүүхэд гаргах болсон нь түүний цөхрөнгөө барсан сэтгэлийг тогтоон, тэсвэрлэхэд хүргэжээ. Тэр одоо ч гэсэн эх болсондоо тайвшрал эрэх авч түүнээс түшиг олж чадахгүй байв. Тэрээр би яах гэж амьдарч байна гэж асуухад хар бараан бодол түүний сэтгэл санааг тойрон хүрээлэх боловч зөвхөн хөхөө хөхөж буй хүүхдийн зөөлөн хашхиралт түр зуур түүнийг саатуулна. Дараа нь түүний энхрий цовоо сэргэлэн үр нь зовлон нэмэхэд тэрээр цөхрөнгөө баран «Бурхан бид хоёрыг хоёулыг шууд авах нь яав даа!» гэж бодно.

	Хэдий тийм боловч үхэл түүнд аймшигт айдас төрүүлнэ. Тосгоны байдал, арвин баялаг ургац бүхий тариалангийн уулархаг талбай, нууцаа үл нээгч ой, цэцэрлэгийн дунд энд тэнд шидэгдсэн бяцхан байшингууд энэ бүхэн амьдралын ямар ч зовлон зүдүүрийг тэсвэрлэх нь үхэл чамайг эрсдүүлэн оруулах урьд өмнө танигдаж мэдэгдээгүй аймшигт харанхуйгаас мянга дахин хөнгөхөн гэж Анад хэлэх мэт.

	Харин тэвчээрт цаг хугацаа л гуниг уйтгарыг үл тоомсорлон урагш явсаар байв. Зун шувтрах дөхөж, тариалангийн талбай дахь ажил улам бүр өргөж байлаа. Ана сүлжмэл өлгий үүрэн өдөр бүр уул өөд авиран ажиллагсдад хоол хүргэж өгөх агаад шанд нь урьдын адил зөвхөн зодуур, хараал хүртэнэ.

	Есдүгээр сарын эхний ням гарагийн өглөө эрт Ана үнээгээ саагаад сүүгээ шавар ваарт шүүж байтал өвсний саравч дотроос Мачедона Черчеташу айсан сул дуугаар,

	— Ноён багш аа, та наашаа ирж болгооно уу, бүү татгалзаарай! Аврум боомилчхож гэж сонстов.

	Байшингийнхаа гудамд гар нүүрээ угааж байсан

	— Юу яриад байна аа? гэж лавлалаа.

	— Боомилоод үхчихжээ! гэж улам айсан Мачедон давтлаа.

	Ана зарсхийн, нуруугаар нь хүйт оргин, зүрх нь хүртэл хүйт оргихыг мэдрэв. Үүнээс өмнө Ион тосгон руу явсан билээ... Тэр үрчлээстэй банзлаа засаж янзлахгүйгээр орхиж болохгүй ямар нэгэн чухал хэрэг болсон мэтээр хар гүйхээрээ дэн буудал руу гүйлээ. Аврумийн хашааны хаалганд олон хүн цугларч, гараараа дохицгоон, өлийлцөж байхыг тэр алсаас харав. Ана амьсгаадан тэнд гүйж хүрээд талийгаачийг харахын тулд урьд талд нь гарахаар зүтгэлээ. Гэтэл тэнд Ионтой мөргөлдчихөв.

	— Чи юу гээд ийшээ зүтгээд байгаа юм бэ? Гэрт ажил алга уу? За эндээс тонил, чөтгөрийн тэнэг эм! гэж Ион хорсолтойгоор хашхирав.

	Ана түүн рүү хялам ч хийсэнгүй. Тэр гүрвэл шиг годхийгээд олны дунд орж, нүд ирмэх зуур хашаанд орчихсон байлаа.

	Саравчны хаалга цэлийтэл нээлттэй байлаа. Дугуйндаа хатсан шавар бүхий морин тэрэг арлаа дээш нь гозойлгон хананы дэргэд зогсоно. Нөгөө хананд нь шат түшүүлж тавьсан байх агаад доод тал нь хөнгөн тэргэнд тулж, нөгөө тал нь шувуун нуруу хүртэл пиг чихсэн өвсний пингээс унжсан анхилуун шинэхэн өвсөнд гүн шигджээ.

	Долоо дахь гишгүүрээс уясан хуучин дээсээр хийсэн дүүжлүүрээс Аврум унжина. Түүний нүүр улаан хүрэн болж, шаргал сахал нь өрвийж, туг үс хөлөрч гялалзсан дух, шанаа руу нь унжин наалдаж, ухархайнаасаа бүлтрэн гарсан нүд нь хашааны зүг гөлийн ширтэж, ойртохоос айн хаалган дээр бөөгнөрөн чихцэлдэх хүмүүсийг ууртайгаар харах мэт. Ам нь мурийж, хазагдсан хэл нь цагаавтар атираатай болжээ.

	— Тэр арай үхээгүй байна! Ривка хаана байна!.. Алив хурдан дээсийг нь огтолъё гэж Трифон Тэтару хашхиран гараа базлавч байрнаасаа эс хөдөлнө.

	— Хөөш, чи бүү хашхич, гайхал минь, тэр хэдийнээ хөрчихсөн байна гэлцэв.

	Аврумаас эргэн тойрон таван алхмын зай чөлөөтэй байлаа. Өвсний хог, сүрэл, шувууны баасан дунд боомилж үхсэн хүний малгай хиртээ гөлийсөн дотроо дээш харуулан хөсөрт хэвтэнэ. Ана тэрэгний арлын хооронд чичрэн зогсож, Аврумаас харцаа салгаж үл чадна. Тэр үхсэн хүнийг хэзээ ч ийм ойрхноос харж байсангүй. Тэр айж, өрөвдөхийн аль алиныг мэдэрсэнгүй, зөвхөн үхдэлийн нүүрнээс өөрт нь буух... нууцыг олж харах хурц хүсэлд автжээ. Талийгаачийн толгой дээр хар хилэн тоорцог хэрхэн тогтож үлдсэнийг болон хөл нь газар шүргэн унжсан хийгээд тахийсан, мөн зүүн гараараа шатнаас зуурч, баруун гараараа ямар нэгэн зүйлээс барьж авахыг оролдсон мэт хий сарвайсан нь түүний гайхлыг төрүүлнэ.

	— Хойшоо бол! Хөөе зам тавь! гэсэн дуу гэнэт сонстон, хэн нэг хүний хүнд гар Анаг түлхэхэд тэр арай л үхсэн хүний тэвэрт ортлоо үсэрсэнгүй.

	— Үгүй, яагаад дээсийг нь огтлоогүй юм бэ? Энэ чинь нохой биш шүү дээ! Бурхан өршөөг! гэж хурсан олны дундуур зүтгэсээр өмнө талд гарсан Херделя зэвхий царайлан дуугарлаа.

	Тэрээр шатанд дөхөж очоод Аврумийн цээжийг барилснаа

	— Халуунаараа байна!.. Амьд байна!.. Трифон огтол!.. Унагаачихгүйн тулд сайн бариарай! гэж захирангуй хашхирав.

	Зүрх орсон хэдэн эрчүүл ажилд оролцон хэдэн хормын дараа дүүжлүүрээс олсны үзүүр цагийн дүүжин шиг ганхаж байхыг харлаа.

	Тэнд юу болж байгааг Ана ойлгосонгүй, яагаад гэвэл талийгаач хүмүүст халхлагдан харагдахгүй байв. Дараа нь л Херделягийн заавраар хоёр залуу чухамхүү түүнийг амилуулахыг хүсэх мэт Аврумийн гар, хөлийг сунгаж, атируулж байхыг Ана харлаа. «Яах гэж шал дэмий зовоож байна вэ? Үхэж, тэгээд л энэ хүн амраа биз!» гэж харамсан бодов.

	Багшийн хичээл зүтгэлийг тариачид шоолон инээлдэхэд тэд хэсэг хугацаа өнгөрсний дараа,

	— Та нар ч христос сүсэгтнүүд биш юм аа! Олсыг нь шууд тас огтлохын оронд харсаар байж үхүүлчих гэж!.. Энэ чинь зөвхөн айсандаа л амь тавьсан байна, харахгүй юу, хэл нь газарт хүрч байна хөөрхий муу Аврум! гэж гутран өгүүллээ.

	— Ай, хэрэв үхэхээр заяасан бол санамсаргүй ч үхэж болно! Бурхны таалал тийм л бол дуусаа! гэж хотын дарга Флоря Танку чанга дуугаар өгүүлээд бурхан хэзээ ч түүнийг үхэхийг зөвшөөрөхгүй гэдэгт итгэсэн мэт сэтгэл хангалуун байдлаар эргэн тойрноо харлаа. Одоо бүгдээрээ Аврумыг юунаас болж үхсэнийг мэднэ гэж итгэн багшийг тойрон шавав. Талийгаачийг шатан доор орхисон бөгөөд хөл нь хаалга руу хандан дээшээ харан хэвтэх ба нэг хөл нь өвдгөөрөө нугарч, цамц нь цээж хавиараа задгай, гөлийсөн нүд нь адар ширтэн байна. Бусдын дотроос хамгийн сониуч зантай Жеорже Булбук чихцэлдэн урагшилсаар боомилж үхсэн хүний шавар шавхайд будагдсан шаахай дээр гишгээд айн сандарч, загалмайлан залбираад энэ нь муу ёрын тэмдэг хэмээн итгэж гудамжнаа гүйн гарлаа.

	Эцэст нь Херделя мэдсэн бүхнээ дэлгэрэнгүй ярих ёстой болов. Бичиг хэрэг хөтлөгч Штоссель, Жидовицын дансанд байдаг Ноёны төглийг хамтран худалдаж авахыг Аврумд ятгажээ. Хэлэлцээ ашигтай, тэр хоёр гэрээг их ашиг хонжоотойгоор шууд худалдан авах хүн олсон учир тэр хоёр мөнгө төлөх ч хэрэггүй, зөвхөн гарын үсэг зураад ашгийнхаа зөрүүг тоолж авна гэж бичиг хэрэг хөтлөгч итгүүлжээ. Гэрээнд гарын үсэг зурсны дараа Штоссель ажил хэргээ удаашруулж эхлэв. Ашиг хонжоотой дамжуулан худалдах түнш нь алга болж, ой авсан мөнгөө төлөх хугацаа ч ойртлоо. Энэ тухай Аврум хэнтэй ч ярьсан цөм л ямар ч ашиггүй наймаа, бүх ой төлөхөөр тохиролцсон үнийн тавны нэгд ч хүрэхгүй гэж шийдвэр төгс өгүүлцгээнэ. Хөлс үнээ төлөхийн тулд байгаа бүхнээ худалдаад нүцгэн хоцорно гэж бодохоос Аврумийн толгойн үс босно. Тэр хоёр долоо хоног цөхрөнгөө барж аль муугаа эдэлжээ. Бямба гарагт Жидовицад байдаг еврейчүүдийн сүмд очиход хөгшчүүл цөмөөрөө Штоссель зориуд санаатайгаар түүнийг хоосруулжээ гэж хэлцгээв. Аврум бичиг хэрэг хөтлөгчийнд очиж хараан зүхэхэд Тэр бээр гэрээсээ түлхэн гаргаж хойноос нь «Ай, чи хэрэв ийм тэнэг юм бол дүүжилж үх!» гэж хашхирчээ. Аврум баргар царайлан гэртээ буцаж иржээ. Яг энэ үед Херделя найман сарынхаа тооцооны өрийг дарахаар ирэв. Түүнийг тайвшруулж найдвар алдах хэрэггүй гэж ятгав. Гэвч хэрэг болсонгүй... Үлэмж хүч хөдөлмөр гарган олж хураасан газар эдлэн, бүх хөрөнгө зоорио алдаж, анх Припаст ирсэн шигээ нүцгэн модоо барьж үлдсэнээс дүүжилж үхсэн нь дээр гэсэн цорын ганц бодол Аврумыг бүрэн дүүрэн эзэлжээ. Херделя энэ бүхнийг чин үнэнээсээ ярьж байна гэж санасангүй, маргааш юу болохыг мэдээгүй учир тэсвэрлэх хэрэгтэй гэж зөвлөжээ. «Боож үхье! Боож үхье!» гэж Аврум дахин давтан үглэж байсан ажээ.

	— Үхлийн цаг цохихоор, үхэл рүү найр хуримд очиж байгаа юм шиг явдаг юм даа! гэж манаач Козма Чокэнаш өгүүлээд сүсэгтэйгээр загалмайлан залбирав.

	Ана багшийн ярьсныг тачаадан догдолж сонссон авч манаачийн үг бүхнээс илүү түүнийг донсолгожээ. Тэр мартагдсан талийгаачийг хальт хартал «Үхлийн цаг цохихоор хүн ямар хурдан өнгөрдөг юм бэ?» гэсэн бодол түүний толгойд гялсхийв.

	Шүүхийн хурал болох өдрөөс хоёр долоо хоногийн өмнө шөнөжин сууж Херделя туслах байцаагч Хорват, депутат Бела Беку хоёрт нэлээд чамбай захидал бичиж, түүндээ шүүхтэй холбогдсон өөрийн золгүй явдлыг дурдаад, хэрэгтэй гэсэн газраа түүний тухай дурсаж өгөхийг гуйнгаа өөрийн хувьд гэвэл эх оронч үүргээ улам шаргуу биелүүлэхээ амлажээ.

	Захидлуудаа явуулаад бүрэн тайвширч, бүх юм санасан ёсоор бүтнэ гэж итгэж байв. Сандарч тэвдэлгүй, тэсвэртэйгээр хариугаа хүлээнэ. Аливаа тохиолдолд ашигтай сэтгэгдэл төрүүлэхийн тулд өмгөөлөгч хөлслөн авахдаа мэдээжээр мажар хүнийг тэгэх тусмаа түүний хөрөнгийг бүртгэж, хэлэлцээ хийлгэсэн Лендвейг сонгон авчээ. Долоо хоногийн дараа удаан хүлээсэн хариуныхаа оронд өмгөөлөгчөөсөө түүний хэрэгтэй танилцсан, байдал нарийн төвөгтэй учир шүүхийн даргад нөлөөлөх хэн нэг хүнд даалгах нь муугүй байх гэсэн мэдэгдэх хуудас авчээ.

	Лендвейгийн захиаг уншин юунд тээглэж байгааг тааварласан Херделя инээмсэглэн,

	— Ёстой луйварчин мажар! Улам ахиу авах гэж тэмүүлж байгааг нь. Ха-ха. Өмгөөлөгч өмгөөлөгчөөр л үлдэнэ... Арьсыг нь хуулах сан гэв.

	Түүний итгэл болд мэт хатуу байлаа. Өөрийгөө ивээгчдээс хариу аваагүй ч гэсэн шүүхийн хурлын өмнөх өдөр тэр хоёр шүүхийн даргатай ярилцсан нь маргаангүй, тэгээгүй бол өөрийнхөө зовлонг, мэддэгээрээ аргал гэж түүнд тэд заавал анхааруулах байсан гэж сэтгэл хангалуун бодлоо.

	Анагийн инжинд ирсэн ганц морь хөллөдөг тэргээр Бистрица орохоор Ионтой ярилцан тохирчээ. Орой нь бүх юм сайнаар өнгөрөхийн тулд юу хэлэх хэрэгтэйг нь дахин сургав. Багшийн сандралыг Ион төдийлөн ойшоосонгүй. Түүнийг байнга хойшлуулж байгаа хадам эцэгтэйгээ хийх зарга л илүү сандаргаж байв. Гэвч Херделягийн зөвлөгөөнийг сонсон, үе үе түүнээс болж шоронд суух нь гэж гиншрэхэд багш үүнийг муу ёр хэмээн уурлана. Ион өвдөг сөгдөн Херделяг өргөдөл бичиж өгөөч гэж гуйсан, Херделя таван удаа татгалзсан гэж Ион шүүхэд мэдэгдэхээр тэр хоёр шийдэцгээв. Чингээд Ион өөрийнхөө гараар өргөдөл бичсэн бөгөөд дараа нь дахин багшид ирж, өөрөө мажар хэл мэдэхгүй учир мажар болгон бичиж өгөөч гэж гуйхад нь ч Херделя зөвшөөрсөнгүй. Ион угаас шударга бус явдалтай эвлэрдэггүй, буруугүй мөртөө шийтгэл хүлээхийг зөвшөөрдөггүй учир нэг орой спирт шиг хатуу архи авчирч хоёулаа хуваан ууж, багшийг шал согтоход нь Ион өргөдлөө гарган нүдэндээ нулимс мэлтэлзүүлэн түүнийг мажараар бичиж өгөөч гэж сөгдөн гуйж эхэлжээ. Уусандаа мангуурсан Херделя юу хийж байгаагаа өөрөө мэдэхгүйгээр сайдад бичсэн өргөдлийг мажар хэл дээр орчуулж өгсөн болохоор өчүүхэн төдий ч буруугүй юм.

	— Үнэхээр л ийм юм болсон биз дээ Ион, тийм үү? гэж Херделя хэлээд түүнийг эелдгээр асуусан байртай харлаа.

	— Тийм, тийм! гэж Ион бататган толгой дохиод, — Юу үнэн тэр үнэн. Үүнээс өөрөөр яривал тэнгэр намайг ниргэг!.. гэв.

	Цаг хугацаандаа Бистрицад байхын тулд тэр хоёр шөнө хөдлөв. Ионы морь хэдийгээр тариалангийн ажилд ядарсан ч гэсэн цовоолог давхина. Нар мандахад тэд Думитру хот дундуур өнгөрч явлаа... Ион тэрэгний хажууд суун шүүхийн тухай таг мартсан мэт Василе Бачу, Ана нартай түншин хагарсан тухай Херделятай тайван ярилцан явав. Гэнэт тэднийг хэвгий газар дугуй нь жирс жирс гэж харагдах тийм хурдаар хатирч буй хөнгөн сүйх тэрэг гүйцэж ирлээ. Багшийн хэрэгт гэрчээр дуудагдсан Белчуг яваа нь энэ аж. Ион хүндэтгэлтэйгээр бүрх малгайгаа авсан авч лам нөгөө тийш ширтэн үнэгэн дээлдээ бараг толгойгоо нуун өнгөрлөө. Удалгүй хөнгөн сүйх уул даван харагдахгүй болов.

	— Хэрцгий этгээд гэж Херделя өгүүлээд итгэл, найдвар нь ганхахыг мэдэрлээ.

	Ион хариулсангүй. Дараа хоёулаа удаан хугацаагаар дуугүй явлаа. Морь нь хурдаараа нэлээд уудам газар давхиснаа дараа нь амрахаар зогсож, дахин өөрөө урагш хөдөллөө. Ион замын захаар жижиг алхмаар явахаас айх тул ташуураа толгой дээрээ эргэлдүүлэн «чүү, чүү чүү чүү» гэж хашхиран морио хурдлуулах агаад хэдийн багш руу харахаа больжээ. Багш нүдээ байн байн цавчин гүн бодолд дарагдан инээмсэглэн суулаа. Тэр хоёр хоёулаа гунигийн үүлэнд хучигдсан мэт.

	Уулын оройгоос бахдам сайхан байгаль харагдав. Мөнгөлөг нимгэн мананд хучигдсан Бистрица голын хөндий намрын дулаан наранд илбэгдэн нойроос сэрж байв. Урд тал, уулын хөндийд ногоон, улаан навчит ойд шахагдсан эртний хот тоглоом шиг харагдах агаад лютерийн шашны цамхаг цаг хугацаанд идэгдэж бүүдийсэн эртний үүлэн өмсгөлтэй аварга том дүнсгэр манаач шиг харагдана.

	— За тэр Бистрица байна! гэж Херделя гараараа занган сэтгэл сэргэн өгүүллээ.

	— Сайхан газар... Бас сайхан тариалан! гэж Ион асар том үлгэрийн цэцэрлэгтэй төстэй баялаг хөндийн уудмыг харан хэллээ.

	Жавхлан төгс байгалийн өглөөний соргог жавхаа багшийн сэтгэлийг улам гайхалтай булаалаа. Түүний нүдний өмнө мэлийх аугаа их ертөнцтэй өөрийгөө харьцуулахад хумсын тольтын чинээгээ мэдэрч тэрхэн дороо зовлонт түгшүүрт автлаа. Түүний айдас найдвар болон бүх амьдрал нь энэ асар их амьдралын толгой эргэм шуурган дунд юухан билээ. Тэрээр тохиолдол тал бүр тийш нь авч шидлэх элсэн хумхаас ч өчүүхэн ажгуу. «Бурхан, огторгуйн шувуунд нь ч далайн элсэнд ч халамж тавихаар бүтээсэн» гэж тэр бодон өөрийн сандралыг намдаахыг хичээн тэртээ доор байгаа олон байшингууд дундаас шүүхийн байрыг нүднийхээ харцаар эрнэ. «Тэнд өт хорхойн хувь заяаг шийдвэрлэдэг» гэж санаа алдаад уг байшинг румын болон лютерийн шашны сүмийн хооронд хайлаа.

	— Тэр байна. Ион оо, тээр тэнд шүүх байна! Харж байна уу? гэж Херделя хашхираад зальжин онигор нүд шиг жижиг цонхтой гурван давхар, сүр бараатай байшинг хуруугаараа заав.

	Чингээд хотод ойртох тутам Херделягийн итгэл суларч эхэллээ. Түүний зүрх догдлох хэдий боловч хайчилж зассан цагаан сахал дээр нь даруухан инээмсэглэл сүүмэлзэнэ. Нүдний нь буланд нулимс гүйлгэнэн чичрэх авч нимгэн цэнхэр туяа татсан, уран зураач урласан мэт жижиг жижиг үрчлээст хацрыг нь даган урссангүй. Тавгүй бодол түүний толгойд улам улам хурднаар жирэлзэнэ. Иймэрхүү хүнд байдлаас гарна гэж хэрхэн сэтгэж болохыг өөрөө ч гайхаж байв. Энэ бүхний дүнд тэр өөрийгөө буруушаасангүй, итгэж байсандаа ч харамссангүй. Хэрэв өөрийнхөө амьдралыг итгэл найдвартаа түшихгүй бол ямар хүн байх сан билээ.

	Хотын хаалганы дэргэдэх гаалийг өнгөрч байхдаа,

	— Ион, өнөөдөр бид хоёрын аз харьсан шиг байна гэж Херделя хэдийгээр хошигнон хэлсэн авч өөрийгөө тайвшруулах гэсэндээ хэлсэн мэт байв.

	— Одоо бурхны зарлигаар л болно гэж Ион бүдүүлгээр өгүүлээд хайхрамжгүй инээвхийлэв.

	Шүүхийн харанхуй муруй, тахир хонгилд олон хүн язганалдан өөр хоорондоо зарим нь чангаар, зарим нь аминчлан шивнэлдэж, хэн нэг нь уйлж, хэн нэг нь хангинатал хөхрөн хүн бүхэн өөрийнхөө гай зовлонд санаа тавин бусдын зовлон зүдүүрт үл оролцоно... Хүний хар амиа бодсон аминчхан зан үнэн шударгын шүүхийн өмнөх шиг хэзээ ч, хаана ч ичгүүр сонжуургүйгээр өөрийн бүрэн эрх чөлөөг гаргадаггүй буй заа. Тариачид, хотынхон, хөгшид, залуучууд, эмэгтэйчүүд, тэр ч байтугай хүүхэд хүртэл яарч зогсож, хэрэлдэцгээн, бие биеэсээ асууж, лавлаж байна. Бүгдийн дуу нийлэн нэгэн хэмийн зовнилтой анир болон нэгдэж, хурлын танхимд хүлээгчийг дуудах хонхны огцом жингэнэсэн дуугаар л үе үе тасарна. Догдолсон үй олон хүний дунд цүнхээрээ дүүрэн цаас чихсэн өмгөөлөгчид л сэтгэл хангалуун, итгэл төгс, яг л онгилогдсон шоргоолжны үүрэнд байгаа үхэр хэдгэнэ шиг нааш цааш алхацгаана. Энэ хөл үймээнд хирдхийн цочсон Херделя зогтуслаа. Хөл доорх газар нь гүйгээд явчих шиг түүнд санагдав.

	Аз болоход тэр даруй түүнд ойртож яваа өмгөөлөгч Лендвейг олж хартал тэрээр,

	— За ирсэн тань тун сайн байна!.. Сайн байна уу? Та зургаа дахь нь... Бид хурдан дуусгана... Зоригтой байгтун!.. Миний бодлоор бол бүх юм бүтэмжтэй болно... Хэн нэг хүнийг шүүхийн даргатай яриулсан уу? гэж хашхирав.

	Өмгөөлөгчийн үгэнд сонсогдох мэргэжлийн өөртөө итгэсэн итгэл тэр дорхноо Херделяд найдвар төрүүлэв. Ертөнцийн хувь заяаг шийдэхэд нөлөө бүхий хүн гэж тэр өөрийгөө гэнэт боджээ. Энэ хормоос эхлэн хонгилд байсан хэнийг ч, бас бусад юу ч анхаарсангүй. Ионтой чанга дуугаар ярилцан хөхрөлдөж, түүний ээлж дугаар болоогүйд харамсаж байв.

	Хурлын танхимд даргын зүүн талд Армадийн сонгууль дээр байсан шүүгч сууж байгааг хараад урам зориг оров. Тэр бээр урагшлан түүнийг анхаарч харах хүртэл шүүгчийг залгичих шахам ширтлээ. Шүүгч түүнийг анхаарч нэг нүдээрээ инээмсэглэх шиг болов. Дарга хэдийгээр Херделяг танихгүй боловч түүнийг хэдэнтээ харсан агаад харц нь «Тайван бай! Бүгд сайн сайхан болно: Бүү ай!» гэж хэлэх мэт болов.

	Хэргийг нь хэлэлцэж байх хугацаанд Херделя биеэ барихаа хормын төдий ч алдсангүй. Мажараар хэзээ хэзээнээс илүү ярьж, тэрээр ямар ч буруугүй гэдгээ дэлгэрэнгүй тайлбарлаж, жинхэнэ эх оронч хүн гэдгээ давтан хэлэв. Заалдагч—шүүгч ирээгүй асан учир үүнийг түүнд саад хийхгүйн тулд зориуд ирсэнгүй гэж Херделя дүгнэжээ. Прокурор хэдийгээр догшин мэт байсан авч Херделя энэ ширүүн байдлыг сайны тэмдэг гэж үзэв. Белчуг ч уужим сэтгэлтэй хандаж, өргөдөл өгсөн тухай юу ч мэдээгүй гэж өндөр дуугаар мэдэгдлээ. «Намайг ивээгчид өөрийнхөө үүргийг бүрэн дүүрэн биелүүлсэн нь бүхнээс харагдаж байна. Хөөрхийс!» гэж Лендвейг урнаар илтгэн өмгөөлж байх зуур Херделя бодов. Тэгээд ч хэргийг хэлэлцэх ажил хагас цаг илүүгүй үргэлжиллээ. Дараа нь шүүхийн дарга баруун талынхаа шүүгчтэй зөвлөөд босож, эзэн хааны нэрийн өмнөөс Ион Поп—Гланеташуг нэг сар шоронд хорьж, зуун кроноор торгох, мөн Приспасын багш Захария Херделяг найм хоног шоронд хорьж, тавин кроноор торгохоор тогтсоныг мэдэгдлээ. Херделя урьдын адил инээмсэглэн сонсож тогтоолын төгсгөлийг дуулмагц эргэн тойрноо харах нь чухамхүү «Энэ чинь юу вэ?» гэж бүгдээс лавлах мэт.

	— Давж заалдах уу? гэж түүнд өмгөөлөгчийг шивнэхэд,

	— Заавал... давж заалдана, мэдээж хэрэг гэж сандарч мэгдсэн царайгаар бувтнав.

	Хонгилд шуугиант олны дунд ортол үл мэдэгдэх ядрал түүнийг нөмрөн авчээ. Тэрээр цурхиран уйлж буй эмгэний хажуугийн сандал дээр аргаа баран суулаа. Эргэн тойрон байгаа бүхэн найган ганхах шиг санагдахад шүүхийн байшин нураад уначих вий гэж айв. Тэр зөвхөн эмэгтэйн уйлахыг тодхон сонсож энэ эмэгтэй яагаад ингэж уйлж байна гэсэн асуулт өөртөө тавьж байтал түүнээс алхам ч хоцролгүй даган, түүний ярьсан бүхнийг ойлгож чадаагүй Ионы дууг бас сонслоо.

	— Энэ зүгээр... давж заалдана... Яриангүй... Ямар шударга бус юм бэ? гэж тэр Ионд хэлэхдээ юу хэлж байгаагаа ч мэдэхгүй, өөрийнхөө дууг ч сонссонгүй.

	Дараа нь тэр арай ядан босож залуугийн мөрнөөс зуурлаа.

	— Дууслаа, Ион... Явцгаая гэж тэр сөөнгөтөн өгүүлэв.

	Энд дахиад л түүний дэргэд өмгөөлөгч бий болж, уурласан дүр үзүүлэн, түүнийг хөгжөөхийг хичээн,

	— Та сандрах хэрэггүй, ноён Херделя! Бүү сандар! Давж заалдсаны дараа зөвхөн мөнгө торгууль л ноогдоно гэдэгт та итгэж болно. Ингэж төгссөн нь сайн хэрэг. Би үүнээс ч доор юм болно гэж айж байв. Энэ дарга чинь зүрх сэтгэлгүй этгээд!.. Та тогтоолын ёсоор гүйцэтгэх хүртэл жаахан хүлээх хэрэгтэй болно. Түүнийг танай дээд даргад буюу өөрөөр хэлбэл байцаагчид мэдэгдэнэ. Энэ нь таныг албан тушаалаас түр зуур зайлуулна гэсэн үг. Гэвч түр зуур шүү дээ! Давж заалдах өргөдлийг хянах хүртэл... Иймээс та сандрах хэрэггүй, бүгд сайн сайхан болно. Эцсийн эцэст хэрэг маань амжилттай төгсөнө... Юуг ч урьдчилан харж болохгүй. Хүнд саад тотгор хэзээ ч гарч болно... гэв.

	— Тийм, тийм... юу ч... Сандрахгүй... Ажлаас зайлуулна! гэж Херделя хэлээд хөшсөн хөлөө арай ядан чирэн явав.

	Гудамжинд намрын наран гунигтайгаар гэрэлтэнэ. Шүүхийн шуугиант хонгилын дараа гудамж анир чимээгүй эл хуль мэт санагдан, ховорхон тохиолдох сүйх тэрэг үхэгсдийг, зөвхөн үхэгсдийг зөөвөрлөж байх шиг санагдана.

	— Ион, гэртээ харьцгаая!.. Ажлаас зайлуулсан! Харж байна уу? Хөөлөө! гэж хэлээд хацрыг нь даган халуун нулимс урсахыг мэдэрлээ. Нулимс буурал сахлыг нь даган урсана. Хатсан уруул руу нь анагаагч, давслаг гүгэл мэт урсана.

	Ион зовсон байртай Херделяг харав. Ямар нэг юм хэлэх гэсэн авч хэлэх үгээ ч олсонгүй. Зөвхөн шилээ шөргөөн харааж, аргаа барсан байртай бувтнана.

	— Хөөгдсөн!.. Хөөгдсөн гэж багш үглэх нь тун өрөвдөлтэй сонстсон учир Ион хэдийгээр үгний утга учрыг ойлгоогүй боловч зальжин онигор нүд шиг жижигхэн цонхтой гурван давхар байшингийн зүг нударга зангидан хорсолтойгоор заналхийлэв.

	— Бурхан тэнгэр тэднийг тэтгэхгүй байх болтугай! Чамайг доромжилсон шиг тэднийг тэнгэрийн шударга хилэн гэсгээг! гэж ялын тогтоолыг сонсмогц хатагтай Херделя хараалаа.

	— Би яана аа! Аавыг шоронд Быргэугийн Лауренц шиг шоронд суухад хүмүүс юу гэж хэлэх бол? Би хүний нүүр яаж харна аа, бурхан минь! гэж Гиги гаслан аравдугаар сарын үдэшлэгт бүх харчуул түүнээс зайлсхийнэ гэж итгэж байлаа.

	Багш эхлээд тоомжиргүй дүр үзүүлэн шударга ёсыг хэрхэн хэрэгжүүлэхийг шүүхийн ноёдод сургана гэж сайрхав. Гэвч түүний хүчилсэн инээмсэглэлийн цаана гунигт харцны цаана доромжлуулан шаналсан цөхрөнгөө барсан байдал харагдаж байсан учир хатагтай Херделя хэдийгээр ууртаа шатаж байсан ч зөн бэлгээрээ түүнийг мэдрэн уучилж хамаг уур хилэнгээ Бистрицагийн шударга бус шүүгчид дээр буулгалаа.

	Гурав хоног өнгөрсний дараа,

	— Намайг бас ажлаас салгана гэсэн шүү! гэж Херделя гиншгэнээд, — Энэ чинь бүх л бузар шившгийн туйл нь гэв.

	— Модоо барьсан гуйлгачин болох нь ээ, чи харж л байгаарай! Тэр муу өөдгүй барлагийн л гай. Тэгэхэд чи тэр новшид дандаа тусалж байсан гэж хатагтай Херделя улам догшрон хилэгнэж өөрийнхөө хараал зүхлийг Ион болон шүүхийн мажар түшмэлүүдэд хуваан шидлэв.

	Херделяг шийтгэсэн тухай мэдээ тэр дорхноо Армадийд тархсанаар барахгүй ойр хавийн тосгодоор хүртэл түглээ. Олон хүн түүнийг өрөвдөж байсан боловч дийлэнх нь,

	— Бурхан урвагчийг гэсгээж байгааг хараач!.. Сонгуулийн үед Грофшоругийн эсрэг яаж байсныг нь санаж байна уу? Одоо мажарууд шанг нь өгч байна гэж өндөр дуугаар ярина.

	Гэвч бага зэрэг бөгтийсөн, үс нь улам их бууралтсан түүнийг Армадийд ирж, хэрэв ажлаас халагдвал хийх ажил эрж, хүний өөдөөс хулчгар, дөлгөөхөн ширтэн явахад нь бүгдээрээ, тэр ч байтугай Грофшору хүртэл уучилсан байртай гар барин Титуг юу хийж байгааг лавлажээ.

	Херделя одоо сайн юм огтхон ч хүлээсэнгүй. Ажлаас нь халж, шоронд суулгана гэдэгт итгэж байв. Энэ бодолдоо хүн амьдралын ямар ч зовлонд дасдаг шиг дасжээ. Зөвхөн үүний дараа юу болох нь түүнийг айлгаж, хүнд бэрх цагт хоргодох газар эрэх замд түүнийг цаг үргэлж хөөсөөр байв. Ажлаасаа халагдах цагийг байнга хүлээж, амссан доромжлолдоо гуньхарсан сэтгэлтэй, гар хоосон гэртээ буцаж ирэхдээ хөгжилтэй, итгэл найдвартай, байхыг хичээн хэн хэн хэрхэн халуун дотно хүлээн авсан, бүх талын туслалцаа өгөхөөр амласан зэргийг дэлгэрэнгүй хүүрнэж, тохиолдсон золгүй энэ явдал зөвхөн ашигтайгаар эргэнэ гэж итгэж байгаагаа ярина.

	Хэдэн цагаар эхнэртэйгээ зөвлөн Армадийд нүүн очиж, ямар нэгэн өмгөөлөгчийн юм уу, ямар нэгэн товчоонд ажилд орохын аль нь ашигтай, эсвэл байгаа газраа үлдэж алба тушаалыг нь дахин сэргээтэл хүлээх эсэх, энэ нь хоёр, гурван долоо хоног хамгийн муудаа л сараас хэтрэхгүй байх зэргийг ярилцана. Хатагтай Херделя итгэл найдвараар жигүүрлэн зоригжихоороо хэрхэн эдүгээ хүртэл ямар ч үр ашиггүйгээр эрэл хийв гэж бодохоос түүний зүрх нь булгилан цохилно.

	Ийм өдрүүдийн нэгэнд гэв гэнэт Лаура ганцаараа хүрч хүрэв. Хичээлийн шинэ жил нээгдэх гэж байсан учир түүнийг цэвэр румын хэлбэрээр сүр жавхлантай нээхийг хүссэн учир Пинтя Вирягаас цагийн хугацаагаар ч холдож болохгүй байжээ.

	— Би долоо хоногоор ирлээ... Та нарыг санаад гэж хүн бүртэй тэврэлдэн тус тусдаа нулимсаа асгаруулсны дараа Лаура хэлэв.

	Түүний анхны үгнээс Лаура хуучных шигээ биш болсныг цөм мэдэрцгээлээ. Тэр улам хүнлэг сайн, найрсаг яриатай болсон авч гэр бүлийг нэгтгэж, эв нэгдлийг шалгаж байдаг аар саар халамж, гачигдалд санаа тавих сонирхолгүй болжээ. Шүүхийн хурлын дүн гэрийнхний айж байсан шиг догдлуулсангүй. Хуучнаараа бол долоо хоногоор харамсан гашуудаж зовох байсан сан. Харин одоо зөвхөн нүдээ хэдэнтээ анивчаад

	— Аав аа, ажлаас чинь халчихвал хэцүү болно шүү... Би танд хүний хэрэгт бүү оролц, өөрийнхөө л ажлыг бодож бай гэж мөн ч олон хэлсэн дээ. Одоо та бүхэнд юу тохиолдохыг зөвхөн бурхан мэднэ! гэж хөндий хүйтэн дуугаар хэлсэн учир Херделя гаднын хүний өмнө байгаагаас илүү ичиж, хариу хэлсэнгүй.

	Тэгээд ч Лаура нөхрийгөө тэнгэрт тултал магтан, дараа нь бэрхшээл төлөвлөгөө, итгэл найдварынхаа тухай ярьж гарлаа... Тэрээр Припаст эцэг эх дээрээ ирээд байгаагаа санаж Херделяг яагаад Грофшоругийн төлөө саналаа өгөөгүйн шалтгааныг асууж, Жеорже үүнийг мэдээд хадам эцэг нь урвагч болсон гэж сонсоод уурласан гэж ярилаа. Дараа нь бүр зэвүүцсэндээ мажарууд түүнийг зөв шийтгэсэн бүх урвагчдыг ингэх ёстой гэлээ.

	Херделягийн уур хоромхон зуур шатсан авч биеэ хурдан барив. Хүүхдүүд өсөж том болоод хүний хүн болохоороо ингэдэг юм. Тэр өөрөө тийм байгаагүй гэж үү? Эцгийгээ оршуулахад очсон боловч түүнийг өвчтэй долоон долоо хоног хэвтэхэд нь очихыг түвдсэнгүй. Тэр зөвхөн хажуухан талд нь, гуравхан тосгоны цаана байсан сан. Эхийгээ энд ирэх тоолон нь амтлаг архиар дайлдаг. Түүнээс цааш эх нь хорвоод байхгүй юм шиг юугаар ч тусалсангүй. Хамаг хайр халамжаа зөвхөн өөрийнхөө гал голомтод харамлан зориулжээ. Тэгвэл Лаура түүний зовлонг хуваалцахгүй байгаад яахин гайхах бил ээ?.. Амьдрал гэж ийм ажээ. Гунигтай юм. Түүний жам ёсыг хэн өөрчлөх юм бэ? Амьдрал гэдэг хөгшин, доройчуудын дэргэдүүр өнгөрнө. Амьдрал залуучууд, хүчтэнүүдийнх. Хувиа бодох нь амьдралын үндэс.

	Лаура хөл хүндтэй байсан бөгөөд хүндрэлтэй жирэмслэлт гэж гайхуулж байв. Бөөлжис цутгаж байна гэж гайхуулж байв. Бөөлжис цутгаж байна гэж байнга хамраа үрчийлгэн гомдоллож, төрөхөд хэрхэн бэлтгэх тухай Херделя хатагтайгаас байнга зөвлөгөө хүснэ... Гиги түүний өмнө хулчганан өөрийнхөө сэргэлэн цовоо аашийг арай ядан дарна.

	— Чи мөн их өөрчлөгджээ гэж бага зэрэг зэмлэх дуугаар өгүүллээ.

	— Тийм ээ, би өөрөө ч мэдэрч байна. Би одоо хуучин шигээ байж чадахгүй нь лав. Би энд тийм удаан хугацаагаар Жеоржетай танилцаагүйгээр яаж амьдарч байсандаа гайхах юм! гэж бахархлаа нуухгүйгээр Лаура хариуллаа.

	— Чи түүнийг бүр тоохгүй байсныг яана, аав, ээж хоёр чамайг зөвшөөрөхгүй байж магадгүй гэж арай л зодоогүй шүү дээ!

	— Би дэндүү эрх байснаас л тэр... 

	— Гэвч Аурел! гэж Гиги гэнэт лавлав.

	— Хүүхдэрхэг явдал! Жеорже бид хоёр энэ тухай ярилцаад олонтоо инээлддэг юм гээд Лаура хөхрөв. — Ээ, би тун их өөрчлөгджээ, чи үнэхээр онож хэлжээ. Эрд гартлаа бүсгүй хүн амьдралыг мэддэггүй аж. Иймээс охид тархи толгойноосоо эрх, танхи зангаа шахаж гаргах хэрэгтэй... Амьдрал гэдэг шал өөр! гэж нэхмэл хажлага бүхий улаан ноосон даашинзан доор бага зэрэг товойх гэдэс дээрээ гараа зөрүүлэн тавьж догдлон өгүүллээ. — Тэгээд дараа нь хүүхэд! Хүүхэд! Одоо л би амьдралдаа зорилготой болсон шиг санагдах юм гэж нэмэв.

	Лаура мөргөсөн эцэг, эх Филипоютай уулзахаар Армадийд ганц удаа л оржээ. Гурав дахь өдрөөсөө эхлэн Жеоржег санан уйтгарлаж эхлэв. Тав дахь өдрөө төрөхдөө хажуудаа байлгана гэж Гигийг авч явжээ. Гиги явахдаа нусны гурван алчуурыг нулимсаараа будав. Харин Лаура нулимс ч дусаасангүй.

	Тэднийг явмагц хоёр хөгшний сэтгэл хөнгөрөн санаа алдав. 

	— Манайх биш болжээ. Бид охидоо алджээ гэж эмгэнтэйгээ үлдэхээрээ Херделя өгүүллээ.

	— Олиггүй, өрөвдөх сэтгэлгүй хүүхдүүд л одоо ийм болсон юм гэж сормуусныхаа завсраар хоёр дусал нулимс дусаасан эхнэр нь хариулав. Зуухан дотор нь удаан шатаахаар хийсэн нойтон түлээ шажигнана. Гаднаас цантсан шилийг нэвтлэн өнчирч хоосорсон тариалангийн талбай, суунагласан цэнхэр хөх утаанд хучигдсан тосгоны байдлыг гэрийн дотор авчирна. Эзэн хааны хөргийн доор хананд өлгөсөн цаг ширүүн, бараг сүрдүүлэх мэт цохилно. Херделя хуучирсан зөөлөн сандал дээр сууж, нэг завжиндаа унтарсан гаансаа зуун бодолд дарагдан цонхоор ширтэнэ. Эхнэр нь зуухны дэргэд өндөр аравчтай сандал дээр гараа цээжиндээ зөрүүлэн намрын салхины улилтыг сонсон бодол болон сууна. Чингээд ямар ч эсэргүүцэл үзүүлж чадахгүй, зөвхөн хааяа хааяа арзасхийн чичрэх тэднийг цаг хугацаа хэрхэн авч одож байгааг хоёулаа чагнах мэт санагдана.

	— Ёстой олхиогүй өдөр байна! гэж хэзээ ч зогсохгүй машины бүдэг тэсвэрлэшгүй чимээг чангалах гэсэн буюу эсвэл эвдэхээс айсан мэт багш ноомой дуугаар өгүүллээ.

	Гэвч түүний дуу Херделя хатагтайд тун ялдам сайхан сонстсон учир инээмсэглэв. Хоёр жилийн өмнө унасан шүдний нь хар ором багшийн нүднээ түүнийг гоо үзэмжтэй харагдуулсан тул дөлгөөн, дуулгавартай инээмсэглэлээр хариу барив. Тэдний инээмсэглэл нэгдэн нийлж гэр орныг тэр доор нь хөгжөөн өнцөг булан бүрд хөхиүн сэргэлэн дулааныг түгээлээ. Тэр хоёр аль дивангарын умартагдсан залуу насныхаа тухай гэнэт ярьж эхэллээ. Дуртгалын эргүүлэгт өнөөгийн зовлон зүдүүр, үймээн сандрал муухай зүүд шиг алга болов. Херделя зууханд ойртон, галд гараа ээн эхнэрийнхээ үрчлээт нүүрийг илэн, духан дээр нь зөөлхнөөр үнсээд,

	— Ээ эмгэн минь, хөгшчүүл бид л... гэж санаа алдан өгүүллээ.

	Хаалга ширүүн тогших чимээ Херделяг цочоож хайрт бүсгүйнхээ эхэд баригдсан дурлалт залуу шиг огло үсрэв... Өнгөрсөн үеийн халуун уугьж байсан тасалгаанд замдаа тохиолдсон бүхнийг няц цохигч шуурга шиг ялынхаа тогтоолыг авснаа мэдэгдэж Ион Гланеташу орж ирлээ.

	Ион, багшийн төлөө найм хоног шоронд суухыг хүсэж, түүнийг хэрхэн зохицуулах тухай түүнтэй зөвлөжээ. Тэр өөрийнхөө шийтгэлтэй эвлэрч, шийтгэл ч хамаагүй болов. Зовлонгоосоо ангижирсандаа бүр баярлаж, зөвхөн Василе Бачутай хийх зарга л санааг нь зовооно. Шүүхэд очих өдрийг нэгэнт товлосон бөгөөд Ион элдэв муухай зүүд зүүдлэн хадам эцэгтэйгээ зодолдож, доор нь орчихсон байна гэх буюу Грофшору түүнийг хаяад Василегийн талд орлоо, Ана салахыг шаардан хүүхдийнхээ хамт эцгийндээ нүүн очиж түүнийг мухардуулж орхилоо гэж зүүдэлнэ. Анатай холбоотой зүүд нь түүний толгойд хоногшин үлдэв. Херделя хэрэв Ана түүнээс салбал хэрэг муу тийшээ эргэнэ гэсэнд Тэр бээр Анатай харьцах харьцаагаа доор нь өөрчлөн зодооноос илэн таалах, эрхлүүлэх болсонд хөршүүд нь хүртэл Гланеташугийн хүү дахиад юу л сэдээ бол гэж тааж ядан байв.

	Гэвч Анаг түүний хайр бүлээцүүлж чадсангүй. Тэр хоёрын хооронд үлэмжийн өндөр чулуун хана босож, ямар ч хүний гар буулгаж чадахгүй мэт болжээ. Өөрийнхөө бүх хайр дурлал, тэр ч байтугай амьдралаа өгсөн тэр эрийн гарт зөвхөн зэвсэг болж байгаагаа тэр мах цусандаа хүртэл ойлгожээ. Энэ ухамсар нь түүнийг тоомжиргүй болгов. Тэр хэдийгээр амьд яваа ч гэсэн итгэл найдваргүй болж, амьдралыг дарамт мэтээр харж байв. Өөрөө ганцаараа эргэлдэн тачигнасаар байгаа авч нэгэн хоромд дуу шуугиантайгаар хэмхрэн унах машин шиг зогсоо чөлөөгүй хүнд хүчир ажил хийнэ.

	Намрын эцэс агаад хүйтэн нойтон цас хаялах нь улам олшров. Зенобия тосгоноор хэсэн авгайчуултай бэр болон бусад тохитой томоотой хүмүүсийг муулан хов жив хөөцөлдөн цагийг нөгчөөнө. Гланеташу уушны газар цаг нөхцөөх бөгөөд нэн ялангуяа Аврумыг нас барсны дараа бэлэвсэн авгай түүнд зээлээр архи өгөх болсноос хойш бүр ч даварчээ. Ион ч, Василе Бачутай хэрэлдсэнээс болоод гэртээ байхаасаа гадуур явах нь их байлаа. Иймээс Ана, бие муутай хүүхэд бас хааяа энэ тэр ажилд гар хөлийн үзүүрээр тус болдог, Параскива түүнийг гэртээ аваачихгүй байсаар хүний улсын дунд насан эцэслэх нь гэж уйлагнадаг Думитру Моаркэшийн хамт гэртээ байнга ганцаараа үлдэнэ. Тэр хоёр бүтэн өдрийн турш гурван үг ч эс солилцох боловч Ана, Думитрутай хэл амаа ойлголцож байлаа. Өвгөн дүнсгэр, ганцаараа үглэх дуртай агаад тахиатай байнга дайсагналцан, өдөрт өвсний пингээс тэднийг арвантаа хашаан дотор хөөж гаргана. Харин хүүхдэд ухаангүй хайртай, бүүвэйлж, эрхлүүлэн яг л асрагч эх шиг байна. Хүүхдийг нь өлгийдөх гэж Анатай булаалдан хэдэн удаа арай л зодолдсонгүй. Тэр Гланеташугийнд ирж байрласнаас хойш улам их турж эцэн цаг үргэлж ханиаж, унтрах гэж байгаа цог шиг илэрхий доройтсоор байлаа.

	Нэг өдөр Думитру гэнэт яриа хөөрөөтэй болж, Ана түүнээс яаж салахаа ч мэдэхээ байв.

	— Өвөө, та юу болов, эвдэрхий тээрэм шиг амаа хамхихаа байчхав. Энэ чинь сайн ёр биш! Үхлийн мөч чинь арай ирээгүй байгаа... гэж хүүхдээ угааж байсан Ана тэсэж чадалгүй өгүүллээ.

	— Ирээ л биз дээ, яагаад үгүй гэж? Би хангалттай амьдарлаа, ирвэл ирэг! гэж хөгшин онгоцны дэргэд зогсон, хүүхдийн улыг ганц хуруугаараа гижигдэхэд тэр нь бүлээн усан дотроо нүдээ анивчин таалалтайяа инээнэ.

	— Өвөө, хүүхдийг тайван байлга. Усанд норчихоосоо өмнө цаашаа бол!

	Думитру вандан дээр суугаад, дуугүй байснаа сонсохыг хүссэн хэнд ч ярьж өгөх тун дуртай цыганчуудтай тохиолдсон явдлаа ширхэг дараалан ярьж эхлэв. Ана анхаарал тавьсангүй, гэвч энэ нь амьдралынхаа өөр тохиолдлыг ярихад саад болсонгүй, энэ бүхнээ хүүхэд шиг инээмсэглэн ярих нь хөгжилтэй, амарлингуй идэр нас нь буцаад ирсэн мэт ажгуу.

	Гэр орны ажил хийлгэхгүй байгаад нь уурласан Анаг эсэргүүцсээр байтал үдээс хойш сахлаа хусах бодол толгойд нь оржээ. Өнгөрсөн зуны ялааны баасанд халтартсан толийг цонхны хавтасны сийлмэл боргоцойноос өлгөөд жижиг төмпөнд бүлээн ус хийж, вандан дээр тавиад, цонхны нугаснаас суран бүсээ өлгөж зэвэрсэн тонгоргоо яаралгүй нийлэн чихнийхээ араас тас татан авсан үсээрээ хэдэн удаа хутганыхаа ирийг шалгаж үзэв. Анагийн хүүхдээ угаахдаа хэрэглэж байсан саванг авч сахлаа зөөлөн илээд ширүүн сийрэг үсээ шударч эхлэв... Энэ тэрийг хөгжилтэй хүүрнэхэд Анагийн уур гарч, сэтгэл сэргэн, буруу харан сууж, хүүхдээ хөхүүлэнгээ ярианд оролцлоо.

	— Та одоо сахлаа хусаад яах юм бэ? Та хөгширч, хүүхэн эргүүлж чадахгүй болсон шүү дээ! гэж Ана зөөлнөөр түүний яриаг таслан өгүүллээ... 

	— Би эргүүлэхгүй, харин намайг энэ тонгоргоос хурц иртэй хадуур барьсан нэг... нэг юм эргүүлээд байна. Эргүүлээд л, эргүүлээд л, ганцхан дохио өгөхөөр хапхийгээд л шууд Бурхны өмнө аваачин хөрст дэлхий дээр юу хийж яаж амьдардгийг шүүнэ гэж Думитру, талийгаачийн хойдохыг уншиж буй санваартан шиг хачин дуугаар өгүүллээ.

	— Өвөө, та үхлээс айхгүй байна уу? гэж Ана түүний зүг толгойгоо эргүүлэн лавлав.

	— Яагаад айх бил ээ, охин минь?.. Хүн үхэх гэж амьдардаг юм. Яаж амьдарна тэгж л үхнэ. Хэрэв муу амьдарч байвал үхэл гэдэг хонгор бүсгүйн үнсэлт шиг ялдамхан бөгөөд огцомхон. Хэрэв сайхан амьдарч байсан бол үхэл муухай, хадуур нь даахгүй чамайг зовоож, тамын тогоонд чанагдаж байгаа юм шиг зовооно.

	— Юу хэлж байгаагаа мэдээрэй! гэж орныхоо ирмэг дээр суун нойрссон хүүхдээ бүүвэйлэнгээ Ана хэлэв.

	Думитру үхлийн тухай айван тайван ярьж байгаа нь түүнийг гайхууллаа. Үхэлд ингэж бэлтгэсэн хүн, амьдралд хэт ханасан буй заа. Ана үхлийн тухай бодохдоо л пинд дээш харан, хүнд умартагдан хэвтэж нөгөө ертөнцөд очсон хойно нь ч зовоосоор байсан Аврумыг дурсана.

	— Үхэхэд өвдөх үү? гэж нүдээ том болгон асуув. Думитру сахлаа хөөсөртөл савандаж байснаа больж Анаг удаанаар ширтлээ.

	— Мэдэхгүй. Өвдөхгүй байж магадгүй гээд мөрөө хавчив.

	— Тэгвэл юунд төрж, зовдог юм бэ? 

	—Чи төрөхдөө юу?.. Зовно гэдгээ хэн мэдэх юм бэ? Хэзээ үхэхээ бас хэн ч мэдэхгүй. Зөвхөн Бурхан л мэднэ! гэж өвгөн өгүүлээд босож зүүн шанаагаа хусаж эхлэхэд гар нь хүчтэй чичирч байв.

	Ана бодолд автан, гараа өвөр дээрээ тавин сууна. Түүнд өвгөний яриа хачин жигтэй мөртөө хачин үнэн санагдсан тул эдүгээ хүртэл энэ бүхнийг анхаарч мэдээгүйдээ ичив. Тасалгаа дотор хутга хяхтнах, пийшинд гал ноцон шарчигнахаас өөр чимээ үл сонстоно. Саравчинд тахиа гэнэт ууртай чанга дуугарч эхлэхэд Ана цочин хүүхэд сэрээчих вий гэж бодсоноо дараа нь үүрэнд хэчнээн өндөг байгааг харах, саравчны хаалга хаалттай учир гарч чадахгүй байгаа тахиагаа гаргах хэрэгтэйг саналаа... Гэвч байрнаасаа хөдөлсөнгүй. Өвгөний араас ширтэн, хутга хяхтнахыг сонсон суухад энэ чимээ түүнд нэн тааламжтай санагдсан тул тахианы орилохыг ч, цонх тогшлох салхийг ч, цонхны шил шилбүүрдэх борооны дуслыг ч сонссонгүй.

	Думитру гэнэт биеэ цэх болгон нэг талыг нь хуссан, нөгөө тал нь цагаан хөөсөнд бүрхэгдсэн нүүрээ түүн рүү эргүүлж харав.

	— Ана минь! Ана! Үхлээ! гэж өвгөн бувтнаад өвсний сэрээ шиг харагдах дэлгэсэн хутгаа баруун гартаа барин дөлгөөн инээмсэглэн суув.

	Ана учрыг сайн ойлгосонгүй ч үсрэн бослоо.

	— Зул... гэж өвгөн аяархан шивнэлээ.

	Бодлоо гүйцэж хэлж амжаагүй ам нь нээлттэй үлдэв. Дээд талын бүх шүд нь ил гаран, доод талд нь хоосон буйл харагдах нь тоомжиргүй инээмсэглэж байх мэт ажээ.

	— Өвөө... Яана аа гэж тэр шивнээд «Үхлээ» гэсэн мөртөө инээж байгаа юм шиг гэсэн бодол толгойд нь зурсхийв.

	Дараа нь хаалгаа цэлийтэл нээн гадагшаа бороо шороон дунд гүйн гарч, гараа үрчин аргаа барсан байдлаар,

	— Гай боллоо!.. Туслаарай!.. Авраарай!.. Үхэж байна гэж хашхирав.

	Тахиа гадагшаа шурдхийн гарч айн сандарч дуугарсаар гэрийн ар талд байгаа хог дээр гарлаа. Замын цаад талд байдаг Мачедон Черчеташугийн гэргий Флоаря Анагийн хашхирахыг сонсон Ион дахиад зодож дээ хэмээн бодсоор яаран ирэв.

	— Үхэж байна. Думитру ах үхэж байна гэж Ана хүн ойртон ирэхэд арай нам дуугаар хашхирлаа.

	Тэр хоёрыг ороход Думитру вандан сандлаасаа уначихсан бие нь хөрчихсөн байв. Доош унахдаа огтолчихоос айсан мэт тонгоргоо дээш өргөн барьжээ. Бүлтийн гөлийсөн нүдэнд нь их хүсэл тодрон үлдэж, хагас ангайсан уруул нь «Зул» гэсэн шивнэлтээ давтах мэт харагдана.

	Флоаря чичрэн, загалмайлж залбираад,

	— Зул хурдан асаа!.. Бурхан өршөөг! Буруу номтон шиг зулгүйгээр өнгөрч гэж хэлэв.

	Анаг лаа асаах зуур Флоаря талийгаачийг өргөж, ханзан дээр тавих гэж оролдлоо. Гэвч чадсангүй.

	— Чулуу шиг хүнд юм аа. Бурхан өршөө! гэж шивнээд дахин загалмайлан залбирав.

	Хэдэн хормын дараа тосгоны даргын хадам эцэг хөрш нь орж ирлээ. Тэд талийгаачийн хөшсөн гараас хутгыг салган авч, гурвуулаа хамжин ханзан дээр хэвтүүлэн, асаасан зулаа толгойн тушаа нь тавилаа. Хожимдож ирсэн Мачедон Черчеташу талийгаачийн хусаж амжаагүй нөгөө хацрын сахлыг яаран хусав.

	Удалгүй байшин хүнээр дүүрлээ. Түүнийг хэрхэн угааж, хэрхэн хувцаслаж оршуулах тухай ярилцаж байтал Параскива тасалгаанд давхин орж ирэв. Тэр хэдийгээр байнга уурлаж явдаг ч түүний нүүр үргэлж инээмсэглэж байгаа юм шиг дүртэй бөгөөд, эр хүн шиг хашхирч, шуугиан тарьж явдаг эмэгтэй бөлгөө.

	— Үхсэн нь үнэн үү, аан? Бурхан түүнийг ниргэнэ гэж би байнга хэлдэг байсан юм. Оргүй үг биш ээ! Гуйлгачин шиг үхэж, үхсэн хойноо ч хэрэг төвөг удаж байна!.. Би түүнийг яаж гэртээ аваачна, миний гай гэж! хэмээн хүмүүсийн дундуур чихэлдэнгээ өгүүллээ.

	Талийгаачийн хажууд очмогц хүмүүст өөрийнхөө үлэмжийн их уй гашууг харуулахаар их л өрөвдөлтэй дуугаар, нулимс гаргалгүйгээр гиншин уйлж эхлэв. Ингэж хэдэн хором орилж, зангидсан гараараа нүдээ улайтал үрэн, уурласан сармагчин шиг хялалзав. Дараа нь гэнэт больж, хэнгэнэтэл санаа алдаад тасалгаанд байгаа бүх хүмүүст дуулдахаар чанга дуугаар,

	— Би хэчнээн их уйлав аа!.. Ёох! Зүрх минь хүртэл нулимсанд дэвтэж эхэллээ! гэв.

	Чингээд тэр доороо талийгаачид ойртон хонины арьсан хантаазны нь халаасыг нэгжиж гарлаа. Нэг халааснаас нь тамхины хавтага, сэтгүүрийн хамт, нөгөөгөөс нь гаанс олов. Чингээд өргөн бүсийг нь тайлсан авч халаасанд нь гараа шургуулж чадсангүй. Тэгэхээр нь яаралгүйхэн тайлж, ширээн дээр тавиад сайтар нэгжсээр, үнгэгдсэн цаасанд боосон таван злотын дэвсгэрт олов. Халаас бүхий өргөн бүсийг нь эргүүлж тойруулж, дахин юу ч эс олоод бухимдан,

	— Сайн санаат хүмүүс ээ, олны зам дээрээс олж авчраад угааж цэвэрлэн, хүний ёсоор халамжилсан намайг яаж доромжилсныг харцгааж байна уу?.. Харцгаа! Тавхан злот! Нэг муу еврейд тийм сайхан байшингаа худалдчихаад, хамаг мөнгөөрөө архидаж, би хүнд хүчир хөдөлмөрийнхөө хөлсөнд тавхан злоттой үлдэв! гэж хашхирав.

	— Дуугүй бай, Параскива гуай, нүгэл болно!.. Параскива улам догшрон, Анаг хармагц түүн рүү давшлан,

	— Дуугүй бай гэнэ ээ! Тийм үү? Түүнд байсан хамаг өөдтэй бүхнийг та нар авчихсан болохоор ямар хамаа байх бил ээ?.. Бурхан та нарыг юугаар ч цатгаж чадахгүй, та нар бас бусдын ховор эдэнд шунаж ханадаггүй улс, хүнээс хамж авсан бүгдтэй чинь хамт та нарыг Бурхан булшилна аа! гэлээ.

	Ана улайж хариу хэлж чадсангүй. Энэ нь Параскиваг улам оодруулан,

	— Дээрэмчид та нар миний мөнгийг хулгайлсан. Хөгшин насны минь хөлс хүчийг сорлоо. Эх дагина та нарт сайныг бүү өгөг! бас... гэж гуаглав.

	Яг энэ үед Армадийгаас дөнгөж буцаж ирсэн Ион орж ирэв. Грофшору түүнийг хөөж, шүүхийн хурал болтол тэдний босгыг дахин алхахгүй байхыг тушаасанд хилэгнэн явтал замдаа Думитругийн нас барсныг сонсоод оршуулгын зардал гарна гэж улам ихээр уурлажээ. Параскива түүнийг бас л хараан зүхэхээр амаа нээтэл,

	— Ичгүүргүй амьтан, эндээс зайл! гэж Ион шууд зандраад мөрнөөс нь барин хаалгаар түлхэн гаргав.

	Параскива саравчинд, хашаан дотор, гудамжинд гараад байн байн зогсон Гланеташуг элдвээр хараан зүхэж, сэтгэлээ жаахан хөнгөлөөд толгойныхоо алчуурын үзүүрт тавтынхаа злотыг сайтар зангидан өвөртлөөд ядаж үүнийг авч, мөн Гланеташуг зохих ёсоор харааж чадсандаа, сэтгэл амран гэрийн зүг явлаа.

	Параскиваг таван злот талийгаачийн халааснаас олж авсныг мэдээд Ионы царай барайн, Анаг арай дэлсээд авсангүй. Гэвч Ана түүний сүрдүүлэхийг огтхон ч хайхарсангүй. Бүсгүйн чихэнд өвгөний хэлсэн үг сонстон, нүдэнд нь үхэх хоромдоо тайван инээмсэглэн байсан дүр л харагдана.

	Өвөл гэв гэнэт салхи шуурга шиг ирлээ... Ганцхан шөнийн дотор бүх газар цав цагаан болов. Дараа нь тачигнан хүйтэрч, хашааны банз хөлдөн тас нясхийн хагарч, харин зууханд түлээ чад падхийн асаж, оч хаялна. Цас үргэлжлэн орж, заримдаа малгайлан залхуутайяа унан, тэнгэр бараантан, заримдаа жижиг жижиг ширхгээр хаялан ширүүн салхи шуурна.

	Цас малгайлан орж, шуурч байсан нэгэн өдөр бага үдийн орчим Василе Бачу хонины цагаан нэхий дээлээ өмсөж, цагаан хурган малгайгаа нүдээ хүртэл дарж өмсөөд Ионтой хэрэг явдлаа дуусгахаар шийдэн гэрээсээ гарав. Тэр хэдийгээр тавь хүрэх гэж байгаа ч амьдралдаа шүүхийн босго алхаж үзээгүй агаад одоо нөгөөдөр хүргэнтэйгээ заргалдах болжээ. Тэр гөжиж, эсэргүүцэж байсан авч энэ бүхнээ Ионыг жаахан буулгах гэж хийжээ. Товлосон өдөр ойртох тусам түүний сэтгэлийг айдас улам бүр эзэлнэ. Хөгширсөн хойноо шүүх, өмгөөлөгч гэж гүйх болох нь ээ! Энэ нь тэсвэрлэж болшгүй ичгэвтэр зүйл мэт бодогдоно. Зөвхөн хоолны туламнууд л шүүхээр гүйлдэнэ. Тэр хүртэл явсанд орвол аль байдгаа бүгдийг өгчихсөн нь дээр.

	Тэр Гланеташугийн хашааны хаалганы дэргэд зогсон уртаар санаа алдаад,

	— Хүүш Ион оо!.. Ион! Чn гэртээ байна уу? гэж хашхирав. 

	Хэн ч хариулсангүй. Хоёр алга дарам цасан доор, гялалзсан мөсөн хонгорцог унжуулсан дээвэр хүнд ачаагаа дааж ядан гаслах мэт агаад хаалттай хаалганы завсар цоорхойгоор хөх цэнхэр утаа гарч, тэр доороо салхинд замхарна. Нэлээд хугацаа өнгөрлөө. Дараа нь саравчны хаалгаар толгой нүцгэн Ион цухуйж,

	— Хэн бэ? гэж лавлалаа.

	— Би, би байна гэж Василе хурдан өгүүлээд хэсэг түдгэлзсэнээ, — Ион хамт Жидовица явъя гэж тасалдсан дуугаар нэмж хэллээ.

	Ион хэдэн хором учраа олохгүй зогслоо.

	— Жидовица орж яах юм бэ? гэж тэр өгүүлээд сэжиглэсэн байртай харав.

	— Явах уу, үгүй юу?? Чамтай энд дэмий маргах зав алга гэж Бачу сахал нь мөстөн хөлдсөнөөс болж хэлгий хүн шиг бувтналаа.

	— За тэгье хадам аав аа. Хүлээж бай би одоохон! гэж Ион хариулаад нэгэн минут алга болоход хөгшин нэхий дээл дотроо хийсэн харагдахгүй байгаа модоо тулан гудамжны дунд хөдлөлгүй зогсож байлаа.

	— Явъя, би бэлэн! гэж Ион мөрөн дээрээ урт дээлээ эгэлдэргэлдэн гарч ирэв.

	Бие биеэ дайсагнасан харцаар ажиглацгаав. Чингээд амьдрал үхлийн ирэн дээрх тулалдаанд явж байгаа хоёр эр шиг ширүүн алхлаа. Ширүүн цас нүүрийг шилбүүрдэн нүдэнд нь шавж, салхи чихэнд нь сүртэйеэ улин исгэрнэ. Мөр зэрэгцэн том том алхлан нүдний булангаар бие биеэ хялайн харж алхах нь чухамдаа нэг нь нөгөөгөөсөө айсан мэт. Тэдний арьсан шаахайн доор цас чахарна. Цэвэр хөвөн дэлгэсэн мэт тал цав цагаан агаад хааяа нэг мод хүйтэнд харлан, гудайх нь тусламж гуйсан лугаа адил... Үхлийн булаг хавтгай мөс болсон ч ногоовтор ус хүйтэнтэй өрсөлдөн урсана. Ноёны төгөл цасанд дарагдан навчсаа гээж нүцгэрсэн турьхан моднууд гаслан уйлж, дув дуугүй, хүндээр амьсгаадан яваа цантсан нүүртэй хоёр эрээс өршөөл гуйх мэт.

	Ион хадам эцгийгээ хэрэг явдлаа арга зүйгээр зохицуулахыг оролдох нь гэж тааварлаж, шинэ арга залиар давчих вий гэж байнга бодно. Асууж лавлахыг хүсэвч тайван бус байдал нь түүнд тохирох үг олохыг бодох чадал үл олгоно. Чингээд Василе Бачу дуугүй байх агаад хааяа нэг нойрноос сэрсэн баавгай шиг хүнгэнэнэ. Эдүгээ сайн дураараа өмч хөрөнгөө өгөхөөр гарсандаа харамсах бөгөөд Жидовица ойртох тусам гэрийн зүг буцаж, шүүх юу гэж шийдэхийг хүлээе гэсэн бодол улам хүчтэй болно. Салхи чанх өмнөөс нь үлээн нүүрийг гижигдэх нь цаг байгаа дээр сайн бодохыг зориуд сануулах мэт.

	Тэд замын эцсийн нугачаа дээр ирэв. Цасанд дарагдсан дээврүүд, нэн ялангуяа баруун гар талын том цонхтой, шар ханатай өндөр байшин үзэгдэж эхлэв. Энэ байшин бол бичиг хэрэг хөтлөгчийнх агаад тэнд бас тосгоны бичиг хэргийн газар оршино. Василе Бачу зүрхээрээ хүчтэй базлахыг мэдрэн гэнэт зогтусав. Өндөр, нарийхан яндангаас шуурга ч тарааж чадахгүй байгаа өтгөн хар утаа суунаглана. Салхи утааг эхлээд эргэлдүүлэн дараа нь гэнэт нам болгон байшингийн ар талд байгаа хусны зүг хөөнө. Василе хамраараа амьсгаалан түүний зогссоныг мэдэлгүй хоёр алхам түрүүлж яваа Ионы хойноос сэм ширтэн дараа нь ууртайгаар бувтнан урагшиллаа.

	Жидовицад орж ирсний дараа Ион сөөнгөтсөн дуугаар

	— Хадам минь хаашаа явах юм бэ? гэж лавлав.

	Василе Бачу хариу хэлэлгүй хэдэн алхам яваад бичиг хэргийн газар луу эргэхэд Ион түүнийг дагалдав. Чулуун шатаар авирлаа. Өргөн хонгилд салхи үлэмж цас хуралдуулжээ. Шил бүхий хаалганы дэргэд Василе зогслоо. Гараа өргөж, хаалганы бариулыг дарах гэтэл гар нь хөшиж хөдлөхөө больсон юм уу, эсвэл бариул нь галаар төөнөж байсан юм уу гэмээр болов. Тэр малгайгаа авч өвдгөө цохилон сэгсрэв. Тайвширч хаалга нээв.

	Тэд бичиг хэргийн туслагчийн өрөөнд орсон агаад тэнд тариачдад зориулсан өрөө байх бөгөөд бичиг хэргийн хөтлөгчийн өрөөнд зөвхөн ноёд, тойргийн хүндэт тариачдыг хүлээн авах бөлгөө.

	Тэр хоёр хаалганы дэргэд зогсон цасаа гүвсээр байв. Тасалгаанд зөвхөн туслах Горнштейн сууж байсан бөгөөд тэрээр бүртгэл дээр тонгойн ёслол төгөлдөр бичин, толгойгоо урьдын адил бөнжгөнүүлнэ. Түүний хамт Сэрэкуцагийн манаач паалантай тоосгоор хийсэн зууханд ар, өврөөрөө ээлжлэн ээж бие дулаацуулна.

	— Цасаа гадаа гүвэх хэрэгтэй, албан тасалгаанд цас чирч орж ирэх хэрэггүй! хэмээн туслах хамраа ихэмсгээр зангидан нүдээ бүртгэлээсээ салгалгүйгээр гүвтнэв.

	Василе Бачу ярихыг оролдсон авч юу гэж эхлэхээ мэдсэнгүй, албан хаагчийн зэмлэлд бүр ч бантжээ. Бүгдээрээ чимээгүй болцгоов. Туслахын үзгийн зовлонт хяхтнаа, өвлийн нойрноосоо сэрэн айн сандарч нэг хананаас нөгөө хананд нисэн, суух байраа олохгүй байгаа том ялааны дүнгэнээн л сонсогдох ажээ.

	Удаан хугацаа өнгөрсний дараа уудаг цаасаа илэн, бичсэнээ бахархан харж,

	— Танд юу хэрэгтэй вэ? гэж Горнштейн лавлалаа. Дараа нь хуудсаа болгоомжтойгоор эргүүлэн алгаараа тэгшлэв. Толгой нь үргэлж салганах агаад зузаан доод уруул нь цав цагаан шүдэнд хазагдан нэгэн хором нимгэрэх үед чихний нь ард буй үзэг нь нэвт харвах гэж байгаа сум шиг санжганана. Туслах чихнийхээ араас үзгээ авч хурууныхаа хооронд тохируулах зуураа, — Хурдал хурдал, орой хүртэл хүлээх зав надад алга. Яах гэж ирснээ гадаа байхдаа бодсон байх хэрэгтэй... Яах гэж ирснээ шууд хэл! гэж яарууллаа.

	— Ноён бичиг хэргийн эрхлэгч гэртээ байхгүй юу? гэж итгэлийн оч гялалзуулан асууж хэрэв бичиг хэргийн эрхлэгч байхгүй бол юу ч өгөхгүй гэж бодов.

	— Ноён бичиг хэрэг хөтлөгч ажилтай байгаа... Юу хүссэнээ надад хэлж болно гэж Горнштейн хэлээд Штосселээс дутуугүй бүх хэргээ мэддэг хүн энд сууж байхад тариачид ингэж асуусанд гомдов.

	Дахин чимээ аниргүй боллоо. Василе Бачу хөлөө сольж гишгэн, бүгдийг хуучнаар нь орхин, юу болдог бол түүгээр болтугай хэмээн хаяад гараад явчихъя гэсэн бодолд автана.

	— Би гэрээ байгуулах гэсэн юм, ноён минь... тийм ээ, гэрээ... гэж эцэст нь хэлэв.

	— Сайн байна. Суу! гэж туслах ууртайгаар өгүүлээд, — Хүүш манаач аа, яваад даргыг дуудаач! Гэрээ байгуулахаар ирцгээж гэж хэлээрэй! Сонсов уу! гэв.

	Тэр хоёр вандан дээр зэрэгцэн суулаа. Хоёулаа бодолд автан Горнштейнийг ширтэнэ. Түүний үзэг урьд урьдаасаа илүү хяхтнаж байхад ялаа албаны бичгийн хуудсан дээрх бэхийн дусал шиг халуун пийшинд наалдан сэтгэл хангалуун дүнгэнэнэ.

	Зөөлөн бүрх малгайг дагзан дээрээ тавьсан бичиг хэргийн эрхлэгч яаран орж ирэнгээ,

	— Василе, чи ямар гэрээ байгуулах гэсэн юм? гэж асуугаад гараа үрчин дулаацахаар шууд пийшин рүү очив. Дараа нь Ионыг харж инээмсэглэн, — Хүргэндээ дахиад юм өгөх гээ юү? гэж нэмлээ.

	Штоссель гучин тав орчим настай, сэргэлэн жижиг зальжин, эргэлдсэн хар нүдтэй, бүдүүн хамартай, том чихтэй эр бөлгөө. Тэрээр хэзээ ямагт эелдэг үг буюу шог үг хэлэх тул тариачид хэдийгээр түүнийг еврей гэж мэддэг боловч хайрладаг билээ.

	Василе, Ион хоёр босоцгоолоо. Бичиг хэрэг хөтлөгчийн инээмсэглэл Василегийн сэтгэлээс хамаг л гунигийг үлдэн хөөв. Царай нь сэргэж, мал худалдаж авах тухай яриа явагдаж байгаа юм шиг илэн далангүй хүүрнэж гарав.

	— Ноён бичиг хэрэг хөтлөгч өө, тэгээд яах ч гэх билээ дээ. Учир зүйгээ ололцох цаг хугацаа ч боллоо... Шүүх, бас тэгээд замын зардалд мөнгө үрээд яах юм бил ээ?.. 

	— Тийм ээ, тийм, яриангүй үнэн гээд Штоссель бүрх малгайгаа авч, тайвуухан бичиж буй туслахынхаа өмнөх сандал дээр суув.

	— Би одоо хөгширчээ, бурхан дахиад хэдэн жил хайрлахыг хэн мэдэх билээ. Би хангалттай ажиллаж хүнд хөдөлмөртөө ядарчээ. Одоо залуучуудын ээлж... Бидний хорвоо өнгөрчээ. Би зөв ярьж байгаа биз дээ?

	— 3өв, зөв!

	— Иймээс эдэндээ үлдсэн бүхнээ өгөхөөр бодлоо. Тэгвэл ядаж байгаа бүхнээ өгсөн гэж санан сэтгэл зовох юмгүй болно гэж Василе яриагаа дуусгаад гунигтайгаар инээмсэглэн, бичиг хэрэг хөтлөгчийн нүдийг эгцлэн ширтэв.

	— Ойлголоо... Хэчнээн хэмжээний газар байгаа юм бэ?

	— Ноён бичиг хэрэг хөтлөгч өө, дахиад найм болно! гэж Ион гэнэт хөндлөнгөөс оролцоод, — Лункагийн эрдэнэ шишийн их талбай, Захатэгийн овьёосны дөрвөн хэсэг, дараа нь Сэскуцийн газарт байгаа зусах буудайн гурав... Бас хуучин байшин... гэлээ.

	— Харж байна уу энэ надаас илүү мэдэж байна гэж өвгөн мөн л гунигтай инээмсэглэн дуугаа арай ширүүсгэн өгүүллээ.

	— Гэвч чи юугаараа амьдрах юм бэ? гэж бичиг хэрэг хөтлөгч ядам хурууныхаа зассан урт хумсаар шүдээ чигчийлэнгээ лавлав.

	— Яаж ийгээд л, бурхны хайрласан хишгээр амьдарна даа гэж Василе шал ширтэн бувтналаа.

	— Энэ чинь эргэлзээтэй зүйл байна... Чи ядаж үхэх хүртлээ газраа хэрэглэж байх эрхээ авч үлдээч... Гарт байгаа юм хүнийг хуурдаггүй юм гэж Штоссель энэ удаа буурь суурьтай өгүүллээ.

	— Бид чинь буруу номтон биш, ноён бичиг хэрэг хөтлөгч өө гэж Ион яаран хэлснээ Штосселийн дооглонгуй харцтай мөргөлдөн багалзуураа шахуулсан юм шиг таг болов.

	— Бүгдийг, бүгдийг... Дуусгаж амаръя гэж Василе бүдэгхэн өгүүллээ.

	Штоссель туслахаасаа шаардлагатай маягтуудыг шаардан,

	Ионы өөрийнх нь болон Анагийн өмнөөс гарын үсэг зуруулж, Василе бичиг үл мэдэх тул бэхэдсэн загалмайд хуруугаараа дарав.

	— Сайн дураараа биз Василе! гэж бичиг хэрэг хөтлөгч дэвтэрт ямар нэг зүйл тэмдэглэнгээ лавлав.

	— Сайн дураараа, сайн дураараа өгч байгааг харж байгаа биз дээ! гэж гэнэт уурлан арай ядан биеэ барин хэллээ.

	— За... Хэдхэн өдрийн дараа бүх зүйл бэлэн болно гэж Штоссель ажлаа дуусгаад гараа үрчив. Дараа нь Василегийн мөрөн дээр алгадан тоглоом тохуугаар, — Энд баян хүн хүрч ирээд гуйлгачин болоод явлаа. Хаа, хаа... гэв.

	Хоёр тариачны царай барайлаа. Бичиг хэрэг хөтлөгчийн хошигнол шууд зүрхэнд нь тусжээ. Тэд гарч Зимэлийн уушны газрыг чиглэв. Нэн ялангуяа Василе жигтэйхэн цангаж байлаа. Уушны газар эл хуль агаад гадаа шуурга улам ширүүсжээ. Хэсэг хугацаанд тэд чимээгүйхэн ууцгаалаа. Хадам эцгийгээ өчүүхэн ч тайвшрахгүй байгааг Ион хараад тэсэж чадалгүй, санаа зовох хэрэггүй, бүгдээрээ диваажинд байгаа юм шиг сайн сайхан амьдарна гэж ятгаж эхлэв. Василе удтал сонсон түүнийг байнга сэжигтэй ширтэнэ. Хүргэний нь нүдэнд ялж дийлсний тэмдэг, өдөөн хатгасан байдалтай гялалзаж байсан учир Василегийн ухаан санааг гутаав.

	— Дээрэмчин... дээрэмчин! чи намайг гуйлгачин болголоо гэж уур хилэндээ шатсан Василе гэнэт хашхиран хүргэнийхээ хүзүүнд аслаа.

	Ион аль хэдийнээ энэ дайралтыг хүлээж байсан шиг тайвнаар өвгөний гараас мултран, цээж рүү нь ганцхан нударсан бөгөөд энэ цохилт тийм хүчтэй байсан учир сандлаас нь унагав.

	— Хулгайч аа, чи миний газрыг цөлмөлөө! Хулгайч аа, чи намайг аллаа! гэж Василе бохир шалан дээр өнхрөн хилэгнэж, арчаагүй хашхирна.

	Баярласандаа хөөрсөн Ион уусан зүйлийнхээ мөнгийг төлөн шуурган дундуур гэрийнхээ зүг тоомжиргүй явлаа. Харин өвгөн үхтлээ гуньхран архи уухаар дахин сууж, Зимэлед дээрэмчин хүргэнтэйгээ юу болсноо яриад

	— Би гуйлгачин боллоо гэж гунигтайгаар төгсгөв.

	Ажлаас халах нь удааширсаар байсан учир Херделягийн сэтгэлд итгэлийн туяа зугуухан гийв. Хүний өөдрөг бодлыг амьдралын ямар ч хахир догшрол няц дарж чадахгүй бөлгөө. Туслах прокурор Хорват шүүхийн мэдэгдэх хуудсыг аваад түүний эх оронч үйлийг яриангүй дурсан санаж өчүүхэн ч буруугүйгээ нотлохоор даван заалдсаны хариуг гартал хойшлуулсан хэргийн хавтсанд хийсэн нь дамжиггүй гэж Херделя бодож байв.

	Арван нэгдүгээр сарын эцсээр шүүхийн шийдвэрийн дагуу түүнийг тодорхой бус хугацаагаар ажлаас нь халж, арван хоёрдугаар сарын нэгнээс эхлэн ноён Николае Зэгряну түүнийг орлох болсныг мэдэгдсэн албан ёсны мэдэгдэл аваад гайхахын ихээр гайхаж, цөхрөхийн ихээр цөхөрчээ.

	— За, за зүгээр... Би үүнийг хүлээж байгаагүй бил үү? Би бүр итгээд байсан юм аа... Яагаад ингэж удсанд гайхаж байна гэж зэвхийрч, чичирсээр Херделя өгүүлэв.

	Хатагтай Херделя гашуунаар уйлав. Хөгширсөн хойноо өлсгөлөнгөөр үхнэ гэсэн зөн татаад байсан гэнэ. Энэнээс болж ичиж зовох байсан хүүхдүүд нь гэр орондоо байхгүй байгаад түүний сэтгэл бага ч гэсэн тайтгарна. Херделя эхнэрийгээ тайвшруулахын тулд хэрэв хүсвэл маргаашаас нь эхлээд өмгөөлөгчийн буюу өөр аль нэг газар ажилд орж болно гэж худал хэлэв. Дараа нь зөвхөн Зэгряну л тэдний гай зовлонгийн шалтаг болсон мэтээр түүнийг хараан зүхэж сэтгэлээ хөнгөлцгөөлөө. Тэр хоёр түүнийг хэдийнээс таних бөлгөө. Зэгряну нь Армадийн тэрэгчин тариачны хүү агаад Девагийн ердийн дунд сургуулийг төгсжээ. Тэр сурагч ахуй цагтаа улсаас цалин авч ангидаа байнга тэргүүлж явсан учир хүн бүхэн түүнийг шагшран магтана. Түүнийг сургуулийн захирал нь хичээнгүйлэн захиж дэмжсэн учир туслах байцаагч таалалдаа авч, залууг төрсөн нутгаасаа холдох дургүйг мэдэн тэнд нь орон тоо гарвал Яаманд Зэгрянугийн нэрийг дэвшүүлнэ гэж амласан гэж хүмүүс цуурцгаана. Лаура, Гиги хоёр ч түүнийг танина. Тэр байтугай Гигийг эргүүлэх гэж оролдож байснаар барахгүй Девагаас хэдэн зурагт захидал явуулж байсан аж.

	Маргааш нь Херделя заавал ажил олохоор шийдэж, Армадийгаар тэнэлээ. Орой нь сугандаа бөөн цаас хавчуулчихсан гэртээ хөгжилтэй буцаж ирлээ. Штоссель хугацаанаасаа хоцорч байгаа хэдэн гэрээг засуулахаар өгчээ.

	— Хөгшин өө, бурхан биднийг орхиогүй байна. Бичиг хэрэг хөтлөгч журмын хүн байна шүү!.. Намайг ажлаасаа халагдсаныг мэдээд өөрөө л санаачилж өглөө... Хүмүүс еврейчүүдийг хүний үнэргүй амьтад гэцгээдэг! Ийм олон румынчууд дотроос ядаж нэг нь миний тухай бодсон бил үү! гэж багш хөгжилтэйгөөр хашхирлаа.

	Арван хоёрдугаар сарын нэгний өглөө тэдний хаалгыг Зэгряну тогшив. Тэр сургуулийг хүлээн авахаар иржээ. Хатагтай Херделя түүнийг зэмлэнгүй харцаар ширтсэн тул залуу мэгдэн сандарч ямар ч буруугүй авч тун их харамсаж байна, гэвч... хэмээн түмэнтээ уучлал гуйв. Тэр хорин хоёр орчим настай, туранхай, бүсгүй хүн шиг цайвардуу царайтай, даруухан цэнхэр нүдтэй, өргөн, ухаалаг магнайтай, залуу байв. Хэн ч түүнийг суу гэж урьсангүй. Нүдэнд дулаахан аятайхан харагдсан тул хатагтай Херделя түүнд улам ихээр уурлан өширхөж, Херделяг талхнаас салгасан мөртөө одоо бас хуурамч дүр гаргаж байна... гэж дотроо бодов. Херделя хэдийгээр сэтгэлээр унаж байсан ч мэргэжил нэгтэй ахмад хүний хувьд тоглоом тохуу хийх гэж оролдоно. Гэвч тэр сургуультайгаа салах ёс гүйцэтгэх хоромтой учрахаас л айн бачимдаж байв. Одоо тэр цаг иржээ.

	Хоёулаа хамт сургуулийн зүг явав. Сургууль ойртох тусам Херделя улам хөгжилтэй мэт байвч зүрх нь дэлбэ үсрэх дөхнө. Гуч гаруй жил хэдэн зуун төрхгүй хүүхэдтэй уушгиа элээсний эцэст сургуулийн хүнд дарамтаас жаахан ч гэсэн салж байгаадаа баяртай байна гэж инээмсэглэн өгүүлэвч хүн төрөлхтний залуу үеийнхний ухаанд эрдмийн үр суулгахаас илүү сайхан ажил байхгүй гэж сэтгэлдээ бодно.

	Сургуулийн танхимд ороход хөгжөөнт шуугиан намдаж, хүүхдүүд босоцгоолоо. Херделя тэдгээр жаран хүүхдийг уярсан харцаар ширтэн бүгд л өөрийнх нь мах цусны тасархай шиг санагдав. Чингээд зөвхөн ганц нэг айсан шивнээн аяархан хөхрөх чимээнд тасалдах анир чимээгүйн дунд Херделя ном бүхий шүүгээ, сургуулийн архивын түлхүүрийг залуу багшид гардуулан өгөв.

	Зэгрянуг ирцийн бүртгэлийн дэвтрийг эргүүлж байх зуур сэтгэл нь давчидсан өвгөн, сэтгэл түгшсэн хүүхдүүдийг, өнгийн зураг бүхий хана, төрхгүй хүүхдүүдийн сийчсэн бохир ширээ, сампин, самбарын ард модон хуу дээр байгаа ус уудаг цэнхэр аягыг хүртэл харлаа... Тэгээд гараараа мөнгөн буурал үсээ иллээ. Нулимсаа асгаруулахгүйн тулд хүч гаргах хэрэгтэй байв. Дараа нь бүрх малгайгаа авч, мажар хэлээр, ширүүн дуугаар,

	— Босоцгоо! гэж хашхирч байгаа Зэгрянутай гар барин салах ёс гүйцэтгэлээ.

	Хаалганы зүг явж байхдаа хүүхдүүд рүү харах зүрх хүрсэнгүй. Зэгряну толгой нүцгэн гадаа гарч үдэж өгөв. Херделя сургуулийн хашаан дотор ганцаараа үлдлээ. Тэр хүүхдүүд байрандаа сууж байгаа чимээг сонсов. Гудамжинд гарсан хойноо дахин зогсож гэр орон нь болж, амьдралынхаа арван тав гаруй жилийг өнгөрөөсөн сургуулийн урт цагаан байшинг харлаа... Шинэ багшийн захирангуй хангинасан дуу тэр байшинд хадаж, түүний хичээнгүй зүтгэлийн ул мөрийг арилгаж байв... Тэр биеэ барьж чадсангүй. Нулимс нүүрийг нь төөнөнө.

	Хэдэн өдрийн турш Херделягийн зүрхэнд чулуу шигдсэн юм шиг байлаа. Нэн ялангуяа өглөөгүүр хонх хангинан хүүхдүүдийг хичээл номд нь уриалан дуудахад түүнийг ер бусын зовлонт гуниг эзэлнэ. Сургууль байгаа тэр зүг харсан цонхоор ширтэн зогсож, хөгжилтэй, шуугиант хүүхдүүд сургуульдаа очиж буйг сонсон цасан бөмбөлгөөр шидэлцэн, хүйтэнд царай нь ягааран улайж байгааг харах шиг болно. Дараа нь гэнэт чичрэн дагжив. Бүрх малгай нүд рүүгээ дарж өмссөн, өглөөний хоол бүхий боодолтой юм барьсан Зэгряну гудамжаар яаралтай өнгөрч билээ. Залуу багш хөгшчүүлийн хэн нэг нь харагдана уу гэж байшинг нь анхааралтай харах бөгөөд хэрэв тэдний хэн нэг нь харагдвал хүндэтгэлтэйгээр мэхэсхийн ёсолдог байв. Гэвч Херделя цонхноос хурдан зайлж, тасалгаа дотуураа гунигтайгаар уруу царайлан алхална.

	Элдэв ёрын юм ярьж үглэх болсон гэргийгээ тайвшруулахын тулд Херделя ажил эрэхээр Армадий руу дахин шогшиж эхлэв. Түгшүүрт автан хүнд байдалд байтал Василетэй хамт Жидовица орсон тэр өдрийн үдээс хойш тэднийд Ион орж ирээд,

	— Одоо гянданд нэг сар биш нэг жил суухад бэлхэн байна гэж хоёр жил баярлаагүй баяр хөөртэйгөөр өгүүлэв.

	Хадам эцэгтэйгээ хийж байгаа заргыг зогсоон, ялангуяа Грофшоруд мөнгө төлөхгүйг тэр бодно. Шүүхэд очиж өөр хоорондоо эвлэрэн тохирсноо хэлэх хэрэгтэй гэж Херделя тайлбарлалаа. Ийм өчүүхэн хэргийн төлөө өмгөөлөгч шаардлагагүй. Грофшору ч хөлснөөсөө ямар нэг хэмжээгээр хасах байх, гэвч заавал очиж уулзан шүүхийн хуралд очиж чилээх хэрэггүйг урьдчилан хэлж гуйх ёстой.

	— Загалмай зүүлгэсэн эцэг минь, та мэдэж байна уу? Тэднийд хоёулаа хамт очиж, ажлаа нэгмөсөн дуусгачихъя гэж Ион бүр баяр хөөртэй өгүүлжээ.

	Херделя өөрийг нь өдий төдий будилаанд оруулчихсан тариачныг удтал ширтэв. Санал нь түүнийг гайхууллаа. Сонгуулийн үеэр өөрөө дайсагнасан, түүнээс болж депутат болоогүй гэж хэлж болох Грофшору дээр очих нь ээ! Ээ дээ, энэ тухай өчүүхэн зуур ч бодсонгүй. Тэр урьдын адил Грофшорутай мэндэлдэг, Грофшору зөвхөн мэндийн хариутай байдаг билээ. Шүүхэд болсон золгүй явдлын дараа гар барьсан нь үнэн, гэвч энэ нь тэр хоёрын хоорондын харилцаанд ямар ч өөрчлөлт гарсангүй. Армадийд дөрвөн өмгөөлөгч байх агаад тэдний гуравтай уулзаж, бичээчийн өчүүхэн ажил гуйгаад ямар ч ашиг олоогүй, харин дөрөв дэхийг бодож ч зүрхлээгүй, яагаад гэвэл тэр нь Грофшору бөлгөө... Хэдий тийм боловч Ионы зөв, яагаад түүн дээр очиж болдоггүй юм бэ? Мунаар тархин дундуур нь цохихгүй нь лав.

	— Хэрвээ чамайг таван злот өгвөл, явалгүй яах вэ, хүү минь, яагаад явахгүй байх бил ээ? гэж Херделя шийдвэр төгс өгүүллээ.

	— Тэгэлгүй яах вэ, түүнд тавийг ямар ч үр ашиггүй өгсөнд орвол танд тавыг дуртайяа өгнө гэж Ион гараа алгадан хэлэв.

	Виктор Грофшору бол тоонд нь багтахыг хичээдэг улс төрийн зүтгэлтнүүдийн нэгэн адил ухаантай, зальтай хүн билээ. Зочдынхоо өрөөнд Херделя байхыг хараад зогтуссанаа түүн рүү гараа сунган очиж,

	— За, миний дайсан!.. Сайн ирэв үү? Шал дэмий миний эсрэг тэмцсэн юм, тэртэй тэргүй та минийх!.. Гэвч улс төр ямар хамаатай юм бэ? Мартаж орхиё!.. Та ямар хэргээр манайд ирснээ ярьсан тань дээр! За миний өрөөнд оръё! Морилогтун!.. Тэнд хоёр минут ярилцацгаая гэв.

	Тэрээр зочдодоо гайхуулахын тулд үнэ цэнтэй эдлэл тавьсан ажлынхаа өрөөнд Херделяг гараас нь хөтлөн орууллаа. Тэр зочноо англи сандал дээр суулган, янжуураар дайлав. Херделя үлэмжхэн сандарсан учир янжуурынхаа галтай талыг амандаа зууж орхив.

	— Би таныг сонсож байна! гэж Грофшору багшийн сандралд баярлан инээмсэглэж хэлээд, — Зовлонгоо санаа зоволтгүй яригтун! Би өөрөөсөө шалтгаалах бүхнийг хийхээ амлая гэв. Грофшору эртнээс эхлэн дараагийн сонгуульд бэлтгэж байсан учир нэр хүнд олохын тулд тохиолдол гармагц л Херделяг баярлуулахаар үнэхээр шийдсэн байлаа. Ингэснээр өөрийгөө дэмжигч нэг хүнийг хожихоос гадна нутаг усныхандаа нэр хүндээ улам өргөх бөлгөө... Өчигдрийнхөө дайсныг дэмжин туслахаар гараа сунгаж байгаа хүнийг яагаад депутатаар сонгохгүй байх бил ээ?

	Херделя ихэд гайхан алмайрч байснаа Грофшору нэгэнт ийм сайн байхад Ионыг гаргуунд нь хаяад өөрийнхөө зовлонг яривал дээргүй юу гэж гэнэт бодлоо. Гэвч зориг нь хүрсэнгүй, загалмай зүүлгэсэн хүүгийнхээ хэргээр ирсэн гэдгээ өмгөөлөгчид өчив. Грофшору нинжин сэтгэлээ илчлэхийн тулд тохиолдсон шагналынхаа хагас хувиас татгалзсанаа тэр дор нь мэдэгдэхдээ олон удаа «зөвхөн таны тусын тулд, зөвхөн та л гуйж байгаа учир» гэж хэлжээ.

	Херделя талархлаа ээрэн байж илэрхийлээд бослоо. Тэр өөрийнхөө тухай, өөрийнхөө зовлонгийн тухай ярихыг бодсон боловч гуйх үг нь дахиад хоолойд нь тээглэв. Чингээд бодолд автан өрөвдмөөр зогсон азаа сорихоос нааш явахыг хүсээгүй авч, зүрх хүрэхгүй байлаа. Гэтэл Грофшору гэв гэнэт,

	— Мажаруудаасаа болж таны яаж зовсныг би дуулсан... Тун харамсалтай... маш, маш их гунигтай хэрэг!.. Би таныг яаж өрөвдөж байгааг та гадарлах ч үгүй байх гэв.

	Багш түүнээс уучлал гуйх гэсэн мэт сандран харлаа.

	— Шүүхийн холбогдолтой бичиг баримтаа аваад над дээр ирэх байсан юм даа| Би таныг аварч чадах байсан. Надаас зугтсан чинь шал дэмий хэрэг байсан.

	Грофшору дуугүй болж өгөөмөр сэтгэлтэйгээ нотлох тохиолдол гаргах түүний гуйлтыг хүлээв. Хэдийгээр энэ бүхнийг Херделя сайн ойлгож байсан ч зовсондоо болоод ганц үг хэлж чадсангүй. Грофшору хэсэг дуугүй байснаа,

	— Цалингүй амьдарна гэдэг хэцүү дээ! Ээ дээ, тун хүнд!.. гэж би бодож байна... гэв.

	Дахин хэсэг хүлээснээ хариу хэлэхгүй болохоор нь,

	— Би танд туслахад бэлхэн байна... Би танд муу юм бодоогүй, би өшөө хонзон өвөрлөгч биш... Түүнээс гадна бид чинь румынчүүд шүү дээ! Тийм биз дээ? Хэрвээ та хүсвэл миний албанд бичээчээр ажиллаж болно. Би таныг бичиг хэргийн ажилд сайныг мэднэ... Шинэ оноос эхлэн таныг авч ажиллуулахад дуртай байна. Цалингийн хувьд гэвэл бид тохиролцоно гэж итгэнэ... Танд хүнд бэрх байгааг би ойлгож байна бас... гэж шийдвэр төгс ярилаа.

	— Ноён Грофшору... би, үгүй ээ... одоо.. Намайг уучлаарай! Өршөөгөөрэй! гэж Херделя гэнэт шивгэнэхэд нүд нь нулимсаар дүүрч... Өршөөгөөрэй! Би таны буяныг даахгүй! гэв.

	Тэр гуйван дайвна. Нүүр нь баяр хөөрөөр гэрэлтэнэ. Нулимс бөмбөрөхөөс айн нүдээ цавчиж ч зүрхэлсэнгүй.

	Грофшору энэхүү хөдөлмөрч хүний сайхан сэтгэлийн догдлолыг гэнэт мэдэрч үнэхээр өрөвдөв. Түүний баруун гарыг хоёр гараараа халуун дотноор атгалаа. Дараа нь ах дүүгийн ёсоор мөрөн дээр нь алгадан

	— Гансрах хэрэггүй! Биеэ барь! Румын хүн хэзээ ч алзахгүй! гэж сэтгэл уяран шивнэв.

	Баярт мэдээгээ «эмгэндээ» хурдан дуулгах гэж Херделя Припас хүртэл бараг гүйх шахам явлаа. Замын турш Ионд зөвхөн Грофшоругийн тухай бурхны тухай ярьж байгаа юм шиг халуун дотноор өгүүлнэ.

	— Бүх Европ даяар Грофшору шиг хүн байхгүй! Сонсов уу. Ион оо гэж байнга давтан хэлнэ.

	Хатагтай Херделя. Грофшору юу юу гэж хэлсэн, юу амласан, ямар хувцастай байсныг ширхэгчлэн тоочуулж, таван удаа яриулав... Дараа нь баярлан эхэр татан уйлж, тэр дорхноо хар бага наснаасаа мэддэг, зөвхөн сайн үйл үйлдэгчдэд зориулсан тусгай уншлага уншин тэнгэрлэг эзнийг Грофшоруд эрүүл энх, аз жаргал, санасан бүхнийг биелүүлж өгөхийг чин сэтгэлээсээ хүслээ.

	— Хараал идсэн мажарын төлөө ийм хүний эсрэг би сонгуульд саналаа өгсөн шүү! Тэгж бодохоор толгойгоороо хана мөргөмөөр байна гэж өнгөрсөн хэрэгтээ харамсах сэтгэлд автсан багш үглэнэ.

	— Хөгшин минь. чи шал тэнэг байжээ гээд Херделя хатагтай гарынхаа араар амаа арчин, — Миний үгэнд чи даанч ороогүй... Гэвч бурхан Миний залбирлыг сонсож, биднийг гаргуунд нь орхисонгүй... гэж ярив.

	Виржиния Германтай ойртон нөхөрлөсний дараа Лушкад амьдрах нь Титугийн хувьд сайхан зүүд шиг санагдах болов. Армадийгийн найз нөхөдтэйгөө ч, төрсөн дүү нартайгаа ч, өөр хэнтэй ч гэсэн энэхүү ухаалаг, царайлаг багштай ойлголцдог шигээ үг хэлээ ололцож байсангүй. Бичиг хэрэг хөтлөгч Кынтэрянугийн охины хардах нь ариун шударга хоёр сэтгэлийн эрхэм дээд холбоог ойлгох чадалгүйгээ нотлон түүний залхууг хүргэнэ.

	Намрын эхээр бүрий болж байхад сэтгэл хөдөлсөөн Титу, Виржиниягийнд гүйж очтол тэднийд цагдаагийн газрын бага дарга сууж байлаа. Титу мэл гайхав. Мажарын цагдаагийн газрын бага дарга, ихэмсэг румын бүсгүйн гэрт юугаа хийж байдаг бил ээ? Цагдаагийн газрын хэсгийн энэ ахлагч Титуг энд ирсэн анхны өдрөөс эхлэн түүнтэй нөхөрлөх гэж оролдсон авч Титу хар хумхаас зугтсан мэт түүнээс зайлсхийдэг билээ. Мажарын цагдаатай нөхөрлөнө гэдэг хамгийн шившигтэй зүйл шиг санагдана... Гэтэл Виржиния Германыд, хүсэл мөрөөдлийн нөхөр, эрмэлзэл тэмүүллийг нь хуваалцагчийнд тэр цагдаа байж байдаг!.. 

	Багш бүсгүйн царай улайж мажараар,

	— Та хоёр танил биз дээ? гэж асуув.

	— Бүр сайн танилууд гэж мажар хариулаад Титуд гараа өглөө.

	Бага дарга дахин хэдэн мөч сууснаа Виржиния Германы гарыг хүндэтгэлтэйгээр үнсээд явав.

	Үг дуугарах ч үгүй суусан Титу хаалга хаагдмагц,

	— Та... гэр орондоо биднийг яргалагчийг хүлээн авч байна уу? гэж уурсан асуулаа.

	— Тохитой томоотой сайн хүн... Хэтрүүлэх ямар хэрэг байна? Мажар учраас тэр үү? гэж гомдсон бүсгүй хариулав.

	— Та... ингэж ярьж байна уу?

	— Ээ таныг, та бүр инээдтэй байна! гэж багш зэвүүцэн өгүүлээд, — Бидний хүсэл мөрөөдөл бол нэг хэрэг, хүмүүс бол өөр зүйл. Хүн бүхэн миний үзэл бодлыг мэднэ. Гэвч энэ бүхэн бодит байдлыг харахгүй байна гэсэн хэрэг хараахан биш гэв.

	Хүний сэтгэл санаа, үйл ажлын хоорондын зөрөө нь хүсэл эрмэлзлийн өмнөх гэмт хэрэг гэж Титу зориг муутайхан тайлбарлахыг оролдсон авч тэр дорхноо бууж өгөхөөс өөр аргагүй боллоо. Багш бүсгүйн нэр хүнд түүний сэтгэлд улам унасаар байв. «Дахиад л нэг урам хугаралт! Амьдрал гэдэг чинь эцэс төгсгөлгүй урам хугаралт, мөрөөдөл, бодит хэргийн хоорондын ширүүн тэмцэл юм» гэж өөртөө өгүүлэн шийдвэрлэх тулалдаанд ялагдсан цэрэг шиг гэрийн зүг сажиллаа.

	Еужения түүний тав муутай байгаагийн учир шалтгааныг мэдээд доогтойгоор инээмсэглэн,

	— Та Виржинияд хөл алдан ухаан жолоогүй дурлачихсан байсан учир танаас ч бүр өмнө багш бүсгүйг бага дарга эргүүлдэг байсныг мэддэггүй манай тосгонд байсан цорын ганц байх гэж хорсолтойгоор өгүүлэв.

	Шөнийн турш нүд анилгүй бодолд автан сэтгэл санаагаа тайтгаруулах гэж оролдлоо. Хэрэв багш бүсгүй дурласан бол, бичиг хэрэг хөтлөгчийн охин үнэнийг хэлсэн бол магадгүй бусад улсын бодож байгаагаар бол хэдэн сарын турш зэвүү хүрэм худал хуурамчийн намагт сэтгэл хангалуун умбаж, өөрийнхөө хамгийн ариун нандин хүсэл эрмэлзлээ хүртэл бузарлажээ гэж ганцаараа айн эмээж боджээ.

	Тэгвэл түүний хүсэл мөрөөдөл ч үнэн сэтгэлээс оргилон гараагүй юм биш биз, эсвэл мажартай санал сэтгэл нийлэн гайхамшигтай сайхан нөхөрлөж лайгаа багш бүсгүйн мөрөөдөлтэй адил үнэнч бус юм уу? Роза Лангаас болж хорвоо дэлхий нурлаа гэж бодож байсан шиг түүний бүх зовлон хардлагаас болсон шиг түүнд санагдана... Хэрэв багш бүсгүйг цорын ганц удаа ч тэврэх хүсэл төрөөгүй байхад яаж түүнд дурласан гэж бодох бил ээ?.. Чухамхүү энд л алдсан юм болов уу? Бүсгүй хайр дурлал хүсэж хүлээж байсан тэр зөвхөн ард түмний хүсэл эрмэлзлийн тухай л ярьж байлаа... Тийм ээ, яриангүй тэгж! Өөрийгөө ямар бүтэлгүй амьтан болохоо гэнэт тодорхой ойлгов. Тэр түүнийг хайрласангүй, харин бүсгүй түүнд дурласан байжээ. Титуг үүлэн дунд умбаж явахад багш бүсгүй газарт байгаа мажартай золгосон ажээ.

	Маргааш нь тэр тайвширлаа. Виржиния Германтай уулзахдаа хэрэг хийчихсэн буруутан шиг нүүрээ улайлгав. Найрсаг үг хэлэхийг хүссэн авч тэр хоёрыг холбож байсан утас тасарсан мэт чадсангүй. Бүсгүй түүнд харийн хүн шиг болсон агаад үүнд Титу огтхон ч харамссангүй. «Би түүнд дурлаагүйн тэмдэг энэ байна. Би «өөрөө өөрийгөө хуурсангүй» гэж сэтгэл хангалуун бодов. Дараа нь амьдралын шуурга түүнийг гэнэт мөрөөдлийн нь ертөнцөөс ховх татан авч бодит амьдралын дунд шидлээ. Нэг өглөө ажилдаа очтол Пэуниш тосгоны арав орчим тариачин-саксончуудыг6 хүрээлэн тэнхээ мэдэн харааж байгаа уурласан хэсэг тариачдаар өрөө нь дүүрчээ... Гудамжинд сүрэг тарган шар ялын тогтоол хүлээж байгаа мэт зогсоно... Тосгоны ахлагч хэдэн үгээр юу болсныг тайлбарлав. Лушкагийн тариачид Пэунишийн саксончуудтай бэлчээрээс болон хэрэлджээ. Таван жилийн турш шүүхдэж байгаа боловч эцсийн шийдвэр гаргаж огт чадсангүй. Энэ хавар Пэуниш тосгоныхон өөрсдийн эрх ашигт нийцсэн шүүхийн тогтоол гаргуулж амжсан авч Лушка тосгоныхон эцэг дээдсийн үеэс энэ бэлчээрийг хэрэглэж байсан гэж давж заалдав... Одоо саксончууд маргаантай бэлчээрт үхрээ оруулжээ. Лушкагийн харчуул бүх сүргийг тосгондоо хөөн авчирч тэдний эзэмшлийн газарт малаа оруулсан учир саксончуудыг торгохыг шаарджээ. Титугаас асуухад румынчуудын зөв хэмээжээ. Ингэснээр хоёр цагийн турш цөхрөнгөө бартал хэрэлдээд саксончууд хараал тавин, занаж зүхсээр явцгаахад Лушкагийнхан цээжээ дэлдэн шарыг нь өгөхгүй гэж турхиралдан хашхирсаар үлдэв... Арван таван минутын дараа саксончууд цагдаагийн бага даргыг дагуулан буцаж ирцгээлээ... Тэгээд дахин хоёр цаг үргэлжилсэн маргаан эхэлж, мажар цагдаа саксончуудын зөв гэж зүтгэв. Тэр мажар бага даргад зэвүү нь хүрсэн Титу,

	— Таныг энэ хэрэгт юу гэж оролцоод байгааг би ойлгохгүй байна?! Ийм асуудлыг шийдэх эрх танд байхгүй гэж эгдүүцэн өгүүллээ.

	— Юу, юу гэнэ ээ? гэж цагдаа хилэгнэн асуув.

	— Танд ийм эрх байхгүй, таны эрхлэх асуудал ч биш! гэж Титу хүйтнээр давтлаа.

	— Ноён оо, би хэв журмыг сахиулах үүрэгтэй! Харин та хэв журмыг сахих ёстой! Эс тэгвэл таныг зохих байранд чинь байлгахын тулд холбогдох газар нь илтгэнэ шүү! гэж бага дарга хашхирав.

	Удалгүй саксончууд шараа авч одоход Лушкад бөөн шуугиан боллоо. Маргаантай бэлчээрт идээшилж байсан саксоны нэг шарыг нэг хүн буудан алжээ гэсэн мэдээ тосгоны ахлагчид ирэв. Тэр шөнө бага дарга сэжиг бүхий өдий төдий айлд буу эрж нэгжлэг хийлээ. Юу ч олоогүйдээ хилэгнэж, тохиолдсон хоёр гурван тариачныг нэвширтэл нь зодоод эцэст нь Пэуниш тосгоны чиглэлд хамгийн эцсийн байшинд суудаг, хэрүүл маргааны үед гэртээ байгаагүй, хүдэр чийрэг биетэй, эр зоригтой Василе Лупу хэмээх тариачныг баривчлав. Бага дарга түүнийг зодож нүдсэн ердийн байцаалтын дараа хуягаар харгалзуулан Бистрицагийн шүүхэд явуулжээ... Дараа нь гэрч баримт хөөцөлдөж эхлэв. Тосгоны захиргааны хоосон нэг өрөөнд сэжиглэсэн хүмүүсээ ээлж дараалан байцааж эхлэв. Титу хүмүүсийг тэнд орж байгааг харж, дараа нь бага даргын хашхирах, хүнд цохилтын чимээ, битүүхэн ёолох чимээг сонслоо... Гурав дахь өдөр нь залуу тэсэж чадалгүй тэр өрөөнд давхин орж,

	— Та энд жигшүүртэй үйл хийж байна! Юуны тулд хүмүүсийг тарчилган зовоож байна вэ? гэв.

	— Танд ямар хамаатай юм бэ? гэж бага дарга ярвайн тоомжиргүй өгүүллээ.

	— Шударга бус хэргийг би хүлээж чадахгүй! Ямар ч зорилгогүй ийм догшин бүдүүлэг байдлыг би хүн болсоор үзээгүй... гэж Титу хашхирав.

	— Тийм үү?.. Тосгоныхон яагаад үймэлдэж байгааг би одоо л ойлголоо гэж цагдаагийн дарга царай нь гэрэлтэн өгүүлээд,—Хэн өдөөн хатгаж байгааг одоо л ойлгов. Тун сайн байна! Тэмдэглэж авлаа. Би энд албан үүргээ биелүүлж байгаа болохоор та одоохон эндээс зайлагтун! гэв.

	Тосгонд самуун дэгдэж улам газар авах төлөвтэй байна гэж бага даргын бичсэн мэдээллийн дагуу долоо хоногийн дараа Лушкад цагдаагийн дэслэгч ирлээ. Тэр офицер найман цагт тосгонд хүрэлцэн ирж яг есөн цагт Титугийнд цагдаа ирж, цагдаагийн хуаранд даруй очихыг түүнд тушаав.

	— Та суртал ухуулга хийгээд байна уу? гэж дэслэгч лавлалаа.

	Трансильванынн өдий төдий хүмүүсийг зовоосон энэ асуултыг Титу анх удаа сонсов. Тэрээр өөрийгөө бардам бөгөөд хүчтэй болсноор сэтгэлээ. Түүний ухаан санааг эзэмдсэн үзэл санааныхаа төлөө амь насаа өргөх гэж хэчнээн удаан мөрөөдсөн билээ. Одоо тэр цаг иржээ... Тэрээр дооглонгуй инээмсэглэсэн боловч юу ч хариулсангүй. 

	Би хариулахыг шаардаж байна? гэж царайгаа улайлган үсрэн босож, — Таны энэ тоомсоргүй байдал чинь юу вэ? гэв.

	— Ямар тоомсоргүй байдал? гэж Титу тайвнаар лавлалаа.

	— Та миний асуултад хариулах үүрэгтэй, эсвэл... 

	— Эсвэл? гэж залуу урьдын адил үл тоомсорлон инээмсэглэн давтав.

	— Таныг шүүхэд өгнө, ойлгов уу? Шоронд хийнэ!.. Намайг ярьж байхад ингэж инээмсэглэхийг би зөвшөөрөхгүй, надаар тохуу хийж болохгүй! гэж дэслэгч ууртаа хөлсөө чийхруулан хашхирав.

	— Ноён дарга аа, та буруу мэдээлэл авсан нь илэрхий байна. Тиймгүй сэн бол намайг дүлий биш, харин сонсгол тун сайтайг мэдэх сэн гэж Титу урьдын адил тайвнаар хариуллаа. Дэслэгчийн уур буцлав. Тэр хараахаар амаа ангайн Титу руу алхсанаа зогсож, ширээгээ нударгаараа дэлсээд авлаа... Дараа нь сандал дээрээ суугаад нам дуугаар,

	— Ноёнтон... суугтун! гэж хэлэв. 

	— Баярлалаа, гэж Титу төлөвхөн өгүүлээд ширээний өмнөх зөөлөн сандал дээр суулаа.

	— Тийм... тийм... тэгвэл... гэж түүнийг харалгүйгээр шивнээд, — Энэ илтгэлд таныг эндхийн үймээнийг өдөөгч гэж нэрлэсэн байна... Энэ талаар та юу хэлмээр байна? гэв.

	— Дуртайяа гүйцэтгэе. ноён дэслэгч ээ! гэж хэдийгээр офицер бувтнан ширээн дээрх цаасаа шагайсаар байгаа ч гэсэн дууныхаа өнгийг нэлээд өөрчлөн хэлсний нь хариуд Титу зөөлөн, хүндэтгэлтэйгээр хэлээд, — Гэвч ямар нэгэн зүйл ярихынхаа өмнө ямар үймээний тухай ярьж байгааг асуухыг зөвшөөрнө үү? гэв.

	— Лушка тосгоны үймээн... Бид чинь Лушкад байгаа биш бил үү?

	— Ноён дэслэгч ээ, энд үймээн гарсан гэж би мэдэхгүй байна. Би өөрийнхөө өчүүхэн албан тушаалын ачаар энэ тосгонд болж байгаа бүхнийг мэднэ.

	— Ноён, илтгэл зөв шүү дээ!.. 

	— Илтгэл зөв байх, яриангүй зөв! Ганцхан илтгэлийн үнэн, эсэхийг та яагаад өөрийнхөө нүдээр харахыг хүсэхгүй байна вэ?

	— Та илтгэлийг буруу бичигдсэн гэж бодож байна уу?

	— Энийг би мэдэхгүй, ноён дэслэгч ээ! Би илтгэлтэй танилцаагүй шүү дээ! Харин ямар үймээн Лушкад гарсан юм бэ?.. Үймээн гэдэг чинь бослоготой төстэй, үл захирагдах, дэг журамгүй явдал... Янз бүрийн настай хэдэн арван хүнийг зодож тарчилгаж, ямар ч үнээр хамаагүй гэрч баримт, хамсан оролцогч юм уу, өдөөн хатгагчийг олох гэсэн цагдаагийн оролдлогыг үймээн гэж үзэж болох уу?

	Дэслэгч тайвширч, түүнийг том нүдээрээ ширтэнэ. Гэнэт бараг нөхөрсөг дуугаар,

	— Та мажараар маш сайн ярих юм аа гэв.

	— Тийм ээ, би румынээр ярьж болохгүй үедээ л тэр дээ гэж Титу толгойгоо гудайлган өгүүллээ.

	Офицер түүнийг дахин хэдэн хором ширтсэнээ босож, тасалгаа дотор хоёр удаа нааш цааш холхисноо Титугийн хажууд зөөлөн сандал дээр сууж эелдэг дуугаар,

	— Ноён та юунд эгдүүцээд байна? Та юунд дургүйцээд байна? гэж асуув.

	— Шударга бус явдлыг харахаар миний сэтгэл өвдөөд байх юм гэж Титу чин сэтгэлээсээ хариуллаа.

	Дэслэгч инээмсэглэн түүний мөрийг алгадаж,

	— Ноён та залуу байна, амьдрал таныг зовоогоогүй байна. Сайхан үг толгойг чинь эргүүлж, та түүнийг бодит амьдрал шиг хүлээн авч байна. Энэ бүхэн сайн хэрэг, гэвч үг гэдэг үгээрээ дуусдаг. Сайхан үг гэдэг жинхэнэ амьдралын бодит нүүрийг хааж байдаг юм. Үгэнд итгэнэ гэдэг хүүхдийн гэнэн зан... Шударга, шударга бус гэнэ!.. Энэ чинь ямар ч тодорхой утгагүй үг гэдгийг та харахгүй байна уу? Та ийм хоосон зүйлээс болж намайг цаас эрээчин, протокол, илтгэх хуудас гээд л шал дэмий юм бичихэд хүргэж байна. Нөхөрсгөөр хэлэхэд, үүнд чинь харамсаж байна. Та мажараар ийм гайхамшигтай сайхан ярьж байгаа болохоор бүр ч харамсалтай... Та ухаалаг сэхээтэн, мажараар сайн ярьдаг байж танд ямар ч хамаагүй ийм хэрэгт юунд хөндлөнгөөс оролцоно вэ? Цагдаа зэрлэг аашилж, хэдэн тариачинтай бүдүүлэг аашилж л дээ, энэ ч байдаг л зүйл. Хэдийгээр энэ илтгэл дээр бичсэн зүйл танд итгэхгүйг шаардаж байгаа ч гэсэн би таныг хэлсэнд итгэж байна... За энэ ч яах вэ, энэ дэмий юм танд ямар хамаа байх вэ? Та яагаад авьяас билгээ ашигтай зүйлд зориулж болдоггүй юм бэ?.. Та нар бүгдээрээ ингэдэг, энэ бол шал дэмий хэрэг. Тэгээд л дараа нь шударга бус ёс, дарлал, боолчлол, гэж хашхирч гомдол гаргана... Шударга ёс гэдэг ямар хэрэгтэй юм бэ? Шударга ёс гэдэг чинь түүнийг түгээж байгаа хүний талд байх ёстой. Эс тэгвэл ямар ч засаг төр, ямар ч ёс горим чөтгөр лүү тонилно гэдгийг чи мэдэхгүй байна уу?.. Миний зөв биш гэж үү, хэлээч! гэв.

	— Та засгийн төлөөлөгч болохоор таны зөв гэж Титу гунигтайгаар инээмсэглэн өгүүллээ.

	Дэслэгч явахдаа Титутэй салах ёс гүйцэтгэн гар барьсан нь ядаж нэг шөнө түүнийг баривчилж хорино гэж бэлтгэл хийсэн бага даргын гайхлыг төрүүлэв.

	Долоо хоногийн дараа тосгонд юу ч болоогүй мэт цөм хуучин байдалдаа орлоо. Зодоонд ялсан азарган тахиа шиг гудамжаар ихэмсэг алхалж яваа бага даргыг, түүнд зодуулж байсан хүмүүс улам их хүндэтгэн бөхөлзөх болов.

	— «Хэн мэдэх вэ? Дэслэгчийн зөв ч юм бил үү?» гэж бага даргыг Виржиния Германыд очиж явааг мэдэрсэн Титу хүлцэнгүйгээр бодов.

	Цагдаад зодуулсан цагаан сахалтай, ухаалаг хүрэн нүдтэй нэг тариачин өвгөн нэг хэргээр түүний албан өрөөнд орж ирээд зодуулж нүдүүлж хэчнээн зовсноо яриад төгсгөлд нь жавхаатайгаар нүдээ анивчин,

	— Ээ, ноён минь, биднийг зодож тарчилгаж саксончуудыг зөвтгөсөн ч гэсэн бэлчээр маань биднийх хэвээрээ үлдэж өнөөдөр ч гэсэн Пэунишийн ганц ч хүн манай газар дээр гишгэхгүй гэж яриагаа өндөрлөлөө.

	Титу түүнийг тэвэрч үнсмээр санагдав. Тариачны дуунд сонстсон шийдмэг өнгө Титуг ч өөрийг нь өргөн сүрлэг болгохын хамт түүний хөл нь доорх хатуу хөрсөндөө ямар ч хүчин ховх татаж үл чадах үндэс болон шигдэн ургах шиг санагдлаа. «Энд л найдвар маань байна. Надад ч, Виржинияд ч, Грофшоруд ч, хэнд ч жинхэнэ үндэс алга, бас бидэнд хатуужил, тэсвэр алга. Биднийг салхи тэнд ч, энд ч шиднэ. Иймээс бидний хийж байгаа бүхэн зөвхөн хүний хурууны аясаар хөдлөгч хүүхэлдэй юм. Зөвхөн тариачид л газар гэдэг бүхний үндэс гэдгийг ухамсарладаг учир газрынхаа төлөө амь насаа зориулж чадна» гэж Титу бодлоо.

	Энэ хормоос эхлэн өөрийгөө Лушкад ямар ч хэрэгцээгүй гаднын хүн шиг санах болов. Энэ дуугүй үл ядрагч тэмцэгчдийн дунд тэр юу эрэх бил ээ? Энд ч, Припаст ч, эргэн тойронд ч мөрөөдөгч байх газар биш аж. Тэмцэлд зөвхөн хатуужсан хүмүүс хэрэгтэй. Харин бусад нь өдөр тутмын шаардлагад тохируулах гэж буулт хийж, зүрхнээсээ хэсэг хэсгээр ягуухан урж тастан амьдрахаар заяагджээ... Чингээд түүнд гэнэт Румын явах буцалтгүй хүслэн төрөв. Тэнд түүний байр суурь бий. Эдүгээ хүртэл сэтгэлд нь бугшиж байсан танигдаагүй айдас Карпатыг даван тэр талд очно гэж бодохоор алга болов.

	— Би Румын явлаа. Удахгүй, тун удахгүй явна... Зөвхөн замын зардал хуримтлуулаад ч явна... гэж тэр өдрөө Еуженияд хэлжээ.

	Тэр өдрөөс эхлэн өдөр бүр энэ итгэл найдвараар сэтгэлээ тэжээж, баяртай байв. Хэчнээн мөнгө хэрэгтэйгээ тооцоолон бодож, Кынтэрянугаас авдаг бүх цалингаа юунд ч үрэлгүйгээр хадгална. Ингэснээр христосын мэндэлсний өдөр ойртов. Арвилан хэмнэсэн мөнгөө тоолж энэ чигээрээ байвал шаардагдах мөнгөө гурван жилд ч хуримтлуулж чадахгүйгээ мэдлээ. Мэгурад түүний сургуулийн найз Алексе Кэлдэрару бичиг хэргийн хөтлөгчөөр сонгогдсон гэж сонсоод түүнд яаран захидал бичив. Хариу нь дорхноо ирсэн агаад ажиллах нөхцөл, авах цалин нь Лушкагийнхаас хавьгүй сайн ажээ. Мэгурад шилжихээсээ өмнө гэрээрээ орох хүсэл төрлөө. Эцэгтээ тохиолдсон золгүй явдлыг мэдэж байсан агаад үг хэлээр ч гэсэн түүний зовлонг хуваалцах хэрэгтэйг ойлгож байв. Лушкагаас явах өдөр Виржиния Герман бага даргын сүйт хүүхэн болсныг Эуження хэлжээ. Титу түүнтэй салах ёс гүйцэтгэхээр очив. Хэвшил болсон баяр хүргэлтийн хэдэн үг хэлээд «Хэн мэдэх вэ? Хэрэв эндээс яваагүй бол би ч гэсэн мажар хүүхэнтэй суух ч байсан юм бил үү?» гэж бодов.

	Хөгшид эртнээс ямар ч үр дүнгүй хэлэлцэж байсан асуудлыг шийдвэрлэхэд түүнийг ихэд үгүйлж байсан үед Титу гэртээ иржээ. Херделя нэгдүгээр сарын нэгнээс эхлэн Грофшоругийн албанд ажиллах билээ. Тэр бээр, өдөр бүр Припасаас Армадий хүртэл хүйтэн, жавар, цас, тэнгэрийн цэлмэгт хэрхэн очиж, орой болтол тэнд байгаад гэртээ буцаж ирж байх уу? Зэгряну ингэж байгаа нь мэдээж хэрэг, гэвч тэр чинь хорин хоёрхон настай цэл залуугаараа, харин Херделя тавь хүрчихсэн учир ийм гүйлт хэдхэн сарын дотор түүнийг хэвтэрт оруулах бөлгөө. Ганцаараа Армадийд нүүн очиж, Припаст эхнэрээ орхивол зардал нь хоёр дахин нэмэгдэнэ гэсэн үг. Хэрэв бүгдээрээ Армадий руу нүүвэл энд байгаа байшингаа яах бил ээ? «Туужуу» байшинг нь залгихын тулд зөвхөн үүнийг л хүлээж байгаа бөгөөд Херделя анх энэ байшингаа түүний үг, нөхөрлөл хоёрт итгэн хүний газар дээр барьсан ажээ.

	— Бодож цөхөөд байх юу бил ээ? гэж Титу тэр доор нь өгүүлээд, — Бодол болох хэрэггүй, бүр өнөөдрийн дотор Белчугийнд очиж бүх байдлаа ярьж, зохих бичиг цаасаа хийж өг гэж хэл! Таныг ийм хүнд байдалд орчхоод байхад татгалзах тийм догшин этгээд гэж би бодохгүй байна гэв.

	Ламтан Херделя хоёр өдий удаан хугацаагаар ярьж хөөрөөгүй болохоор бүтэхгүй байх гэж Херделя эргэлзэн, лам Титуд хайртай учир «туужуугийнд» Титу очсон нь дээр гэж бодно. Гэтэл эхнэр нь шаардаж шахсан учир шүд зуун өөрөө очихоор явлаа.

	Белчуг баяр хөөрт үргэлжлэн умбаж байв. Шинэ сүмийн суурийг түүний найдаж байсанчлан өнгөрсөн хавар тавьжээ. Зуны улиралд хана болон цамхгийг барьж, намрын борооноос өмнө гялалзсан цагаан гөлмөн төмөр дээврийг хийж амжсан ажээ. Ламын бүх насны нь хүслэн нүдний нь өмнө хэрэгжиж байв. Энэ нь түүний нөр хичээнгүй зүтгэлийн үр дүн бөлгөө. Хэмжээгүй их баяр нь түүний бие махбодыг эрүүлжүүлж бага зэрэг махалж, царай нь өнгө орсон аж. Харин Херделягийн тухай сонсохыг ч үл хүснэ. Тэднийг урьд өмнө хэзээ ч танихгүй мэт ухаан санаанаасаа хэдийн хусаж хаяжээ. Гэвч тэдний байшингийн өмнүүр өнгөрөхдөө хэрхэн доромжлуулснаа дурсан санаж, уур хилэн нь дахин асна. Тэрээр энэ доромжилсон хэргээр болох шүүхийн хурлаас багшийн гэргийг залхаахыг хүлээх агаад харин Херделяг бурхан байж боломгүй хүндээр гэсгээсэн билээ.

	Багш хаалгыг нь цохиход гайхан хилэгнэсэн авч ердийнхөөрөө инээмсэглэн ихэмсэг сүрлэг дуугаар,

	— Захария, юу гээч бол оо вэ? Чи манай хаалгыг яаж алхав? гэж хэлэв.

	— Зүгээр, зүгээр Ион минь, зүв зүгээр гэж Херделя ичингүйрэн өгүүллээ.

	Эхлээд тэр хоёр шинэ багшийн тухай хүүрнэлдэв. Хэдийгээр ном сурахаас илүү ямар ч ер бусын гавьяа байгуулаагүй залуу хүний үгэнд оромтгой байх ёстой гэж бодож байсанд нь хүрээгүй учир ламын дургүйг хүргэсэн авч Белчуг шинэ багшийг тэнгэрт тултал магтав. Херделяг байшингийнхаа тухай ярихад ламтан дуугаа хурааж, газар ширтэн хэдэн хором хумсаа мэрлээ.

	— Яараад яах вэ, Захария! Цаг хугацаа байна шүү дээ!.. Бид ямар Припасаас зугтаад явчих биш! гэж зөөлнөөр өгүүллээ.

	— Намайг нэг зовлонгоос ангижруулах хялбархан ажил шүү дээ!.. 

	— Хэрэв зөвхөн миний хүслээс шалтгаалдаг сан бол надад бодоод байх юм алга. Захария, чи сайн ойлгож байгаа!.. Тэр чинь сүм хийдийн газар... 

	— Ион, чиний хүслээр бол сүм... 

	— Хүлээзнэ, Захария, жаахан тэсвэрлэж үз! Би юу ч сонсоогүй. хэлээгүй хүн болоод өнгөрвөл чи яах вэ? гээд Белчуг түүнийг ширтэхэд Херделя харцанд нь нуугдсан заналхийллийг олж харав. — Би өөрөө өөрийгөө албадаж чадахгүй... Захария минь, миний бололцооноос илүү юм! гэж лам өгүүллээ.

	Салахдаа хоёул инээмсэглэж байсан авч сэтгэлд нь бие биеэ үзэн ядах санаа улам ихээр буцалж байв. Уг эдлэн газрыг өөрийн өштөн дайсны гэр бүлийн эзэмшилд үлдээсэнд орвол, түрүүлж уулзсан хэн нэг тариачинд бэлэглэсэн нь хавьгүй дээр гэж бодно. Херделя олон жилийнх нь хөдөлмөрийн үр дүнг хулгайлах гэж оролдож буй энэ хүний тархин дундуур мунаар түншихэд бэлэн байв.

	Загалмайн баяраар эвлэрэх найдвар бүр тасарлаа. Херделягийнхэн христос шашны заншил ёсоор Белчугийг загалмай, ариун рашаантай ирнэ гэж хүлээж байв. Ламтан тосгоны нөгөө захаас ёслолоо эхлэн үд дундад Их гудамжинд ирлээ. Түүнийг тосгоны ахлагч Флоря Танкугийнд, дараа нь Гланеташугийнд ороод багшийнхыг тойрч, Мачедон Черчеташугийнд тэгээд цаашлан холдож одохыг харцгаав... 

	— Манайхаар орохгүй байхыг нь харав уу? гэж Херделя хатагтай эн түрүүн айн өгүүллээ.

	Багшийн гэр бүлийнхнийг гэнэт догшин зэвүүцэл эзэмдэв.

	— Энэ чинь ёстой санаанд оромгүй юм! Ямар ч тохитой лам ийм бузар зүйл зүүдэлж болохгүй! Бүр өнөөдөр их хамбад гомдол мэдүүлнэ... Зуны ид дунд ч тэр загалмайтайгаа хамт ирэх болно! Хараал идмэр! Хүн бүхнийг гайхтал би нэр хүндийг нь гутаана гэж Херделя хилэгнэн тангараглав.

	Багш тэр доороо гомдлоо бичиж эхэллээ. Уур хилэнд нь түүний хамар дээрх нүдний шил чичирнэ. Херделя хатагтай, Титу хоёр ламыг догшин ширүүнээр хараан зүхнэ.

	— Би л түүнтэй тооцоо хийнэ! Тэр биднийг хорлолоо. Гэвч би түүнийг хэзээ ч мартахгүй, болтол нь чадна даа! Манай байшинг шүргээд үзэг! Би түүнд хэн болохоо харуулаад өгье! Биднийг оролдоод үзэг, муу турсага! Би байшингийнхаа хаалгыг хааж цоожлоод лацадна. Биднийг эзгүйд манай босгыг алхах гэж зүрхлэг! зүрхлэг! Гахай, нохой, туужуу! гэж Херделя ширээний араас хашхирна.

	«Амьдрал гэдэг! Амьдрал гэж аймшигтай, өршөөлгүй юм» гэж Титу эцгийнхээ толгой дээр овооролдон, хэмх дарахад бэлхэн байгаа зовлонг мэдрэн бодлоо.

	Тэрээр одоо л эцэг, эхийнх нь хорвоо дээр аж төрж байгаагийн зорилгыг байнга бүрэлдүүлэгч хутгалдаж, давхардан гэнэт гарч ирэх сэтгэлийн аар саар зовлон тамлалыг бодитойгоор ойлгож эхлэв. Тэдний ширгэшгүй, гуйвшгүй итгэл найдвар нь түүнд баатарлаг үйлс мэт санагдан өрөвдөх сэтгэл төрүүлнэ. Энэхүү хүлцэнгүй, нөр хичээнгүй алхам бүрд нь тэсвэр шаардсан ямар ч амралтгүй саад бартаатай боловч, итгэл найдвартай тэмцэл нь Титуг айлгалаа. Хэзээ нэгэн цагт эцэг нь түүний зовлонт хүчин зүтгэл нь ямар ч ашиггүй гэдгийг ойлговол юу болох билээ гэсэн бодол залууг шаналгана. Тэр эцэг, эхтэйгээ салахдаа гунигт автагдан тэдний гарыг ариун санваартны мутар лугаа адил бишрэлтэйгээр үнсэв. Харин эцэг эх нь хүүгээ амьдралынхаа замд буурь суурьтай орлоо гэж баярлана.

	Ионы морин тэргээр Мэгурагийн зүг явж байхдаа Ион хэрхэн Василе Бачутай хэрэлдэж давж гарснаа ид хав болгон сайрхан ярив.

	— Хэрэв та л зааж өгөөгүй бол миний амьдрал цыганыхаас дор байх сан гэж Титугийн зүг эргэн харж талархсан харцаар ширтэн сайх тариачин яриагаа дуусгалаа.

	— Би юу гэж зааж сургасан бил ээ? гэж залуу гайхан лавлав.

	— Хээ, та бүгдийг мартаж орхисон бололтой? Одоогоос хоёр жилийн өмнө Василе гуайг Анадаа өгөхийг хүчлэх хэрэгтэй гэж надад хэлснээ та санахгүй байна уу? гэж Ион өгүүллээ.

	Титу давхийв. Тохиолдлоор хэлсэн үг хүний амьдралд эргэлт гаргадаг юм гэж санасангүй. Ана, Василе Бачу хоёртой харилцсан Ионы байдал шившигтэй бөгөөд ойлгомжгүй мэт санагдав.

	— Хадам эцэг чинь яасан бэ?.. Чи түүнийг бүр хоосруулж орхисон уу? гэж Ион үйлдсэн ухаангүй бүх ажлын хамсаатан болсноо мэдэрч асуулаа.

	— Ноёнтон минь, бүх газар минийх! Хэчнээн газар гэж санана... Тэр их газраа эзэмших хүч надад Бурхан заяагаасай бил ээ! гэж Ион тачаадан баярласан дуугаар арзайтал инээмсэглэн өгүүлэв.

	Түүний шунал Титуг айлгалаа. Энэ хүний зорилгодоо хүрэхийн тулд гаргасан хичээл зүтгэл, хувиа хичээсэн санаа, хэрцгий зан Титуг нэгэнтэй айлгаж, нэгэнтээ догдлуулна. Дөнгөн данган үзэгдэж байгаа зорилгыг элдэн хөөж байсан цагийн эргэлзэл, ямар ч арчаагүй самгардан бачимдаж байснаа дурсаад, бүх бэрхшээлийг даван, цуцалтгүйгээр тэмцэж, их шуналд автан түлхэгдэж эгц урагшаа тэмүүлсэн энэ тариачны өмнө өөрөө тун өчүүхэн мэт санагдлаа. Тэрээр бүүр түүр хүсэлд зовнин өөрийнхөө хүч чадлаас хэтэрсэн төлөвлөгөө зохион шидэт хүслэнгээр амьдарч байхад амьдрал хүчтэйгээр урагшлах ажээ. Өөрийнхөө сул доройг ухааран мэдэрч бачимдлаа.

	Зөвхөн хүчтэй, нэгдмэл цуцалтгүй эрмэлзэл л амьдралын жинхэнэ үнэ цэнийг өгнө гэж Титу гунигтайгаар шивнэн цорын ганц зорилгыг мөрдөн хойш суухгүйгээр ажиллаж чадахгүйгээ ойлгов.

	Цаг агаар наашиллаа. Муухай ааштай чавганц шиг ядарсан өвөл дэлгэр хаврын ойртож буйг мэдрэн улам өгөөмөр болсоор байв. Цасан хөнжил энд тэндээ салбаран уудам талын бараан цогцсыг ил гаргана.

	Ион энэ цагийг ч тэсэж ядан хүлээж байсан бөлгөө. Эдүгээ тэрээр шунасан бүх газрынхаа эзэн нь болж, бүх эзэмшлээ харан хайр сэтгэлтэй үнэнч бүсгүй нь юм шиг илэн таалахыг хүсжээ. Цасан хунгарт дарагдсан үед нь дэмий л харж байжээ. Түүний дурлалд эзэмшсэн газрын нь зүрх хэрэгтэй байлаа. Хөл доороо шороог нь мэдэрч, хөрсөн шаахайдаа шавар шавхай наалдуулан, газрын үнэрээр амьсгалан мансууруулах өнгөнд нь нүдээ хужирлахыг тэсэж ядан хүлээж байв.

	Нэгэн даваа гарагт гоёлынхоо хувцсыг өмсөж, юу ч авалгүйгээр ганцаараа гарч явлаа. Хамгийн сайн ургац өгдөг, эрдэнэ шишийн хамгийн том талбай сэрвээнд нь байдаг Лунка өөд шууд авирлаа. Ойртох тутам үзэсгэлэн төгс бүсгүй цамцаа тайлан нүд булаам нүцгэн биеэ үзүүлж байгаа мэт эдлэн газар нь цасан хучлагаа хэрхэн тайлж байгааг улам сайн харна.

	Түүний сэтгэл аз жаргалаар бялхана. Тэр энэ аз жаргалаас өөр юуг ч эс хүсэн, энэ орчлон дээр түүнээс өөр юу ч байхгүй мэт санагдана. Түүний өмнө газар, бүх газар мөргөн сөгдөнө. Энэ газар бүгд түүнийх, одоо бүгдээрээ зөвхөн түүнийх... 

	Толгойн дэргэд зогслоо. Наалдамтгай хар хөрс тачаангуй дурлалт бүсгүй шиг хөлийг нь хүндрүүлэн татна. Нүд нь инээмсэглэлээр дүүрч, бүх нүүр нь шуналын халуун хөлсөнд норжээ. Тэрээр газраа тэвэрч үнсэх галзуу хүслэнд автав. Эгц шулуун хөвсгөр нойтон шангийн зүг гараа сунгалаа. Гашуун, шинэвтэр үржил шимт үнэр сэтгэлийг нь хөөрүүлэв.

	Бөхийж бөөн шороо авч айн баясан хуруугаараа нунтаглалаа. Гар нь гашуудлын хар бээлий өмссөн шиг наалдамтгай шаварт будагдав. Гарынхаа алгыг арчин үнэртлээ.

	Дараа нь өөрийн мэдэлгүйгээр ягуухан сүрлэгээр өвдөг сөгдөн толгойгоо бөхийлгөн нойтон газарт уруулаа шуналтайгаар хүргэв. Энэхүү зэрвэсхэн үнсэлтээр толгой эргэм хүйтэн чичирхийллийг тэр мэдэрлээ.

	Гэнэт ичингүйрэн босож, хүн харчхаагүй байгаа хэмээн эргэн тойрноо ширтэв. Түүний нүүрэнд эцэс төгсгөлгүй жаргал цэнгэлдээ умбасан инээмсэглэл тодорлоо.

	Цээжиндээ гараа зөрүүлэн газрын гашуувтар боловч амтлаг хүйтэн хүрэлтийг мэдэрч уруулаа долоолоо. Тосгон тэртээ хөндийд элээнээс айн нөмөр газар барьсан шувууны үүр шиг харагдана. Аймшигт сүрэг лууг ширүүн тэмцлээр ялсан үлгэрийн баатар шиг өөрийгөө аугаа их хүчтэн хэмээн сэтгэнэ. Ялагдсан дайсныхаа эцсийн удаа татвалзахыг төгсгөл болгохыг хүсэх мэт хөлөөрөө газарт улам батаар гишгэлээ. Газар ч чичрэн түүний өмнө бөхийн сөгдөх мэт...

	 

	ИОН - 3 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 «Астра» — Трансильваны румыны утга тохиол, соёлын нийгэмлэгийн товчилсон нэр бөгөөд Сибиу хотын жижиг хөрөнгөтний румын сэхээтнүүд 1861 онд байгуулжээ. Энэ байгууллага нь Трансильваны румынчүүд оршин суудаг бүх хотуудад салбартай байсан хийгээд тэдний дунд соёл, гэгээрлийн ажил зохиодог байжээ. 1918 оноос хойш «Астра» үндсэрхэг байгууллага болон хувирчээ




	[←2]
	 Xонвед — унгарын цэрэг




	[←3]
	 «Үйлдвэрийн нийгэмлэг» (герман үг)




	[←4]
	 Матиаш Хуньяди (Корвин) — Мажарын ван. Түүний эзэгнэлийн үед (1458—1490) төрийн төвлөрсөн захиргаа бэхжин соёл, урлаг цэцэглэн хөгжжээ. Ардын домогт Матиаш Корвиныг шударга ёсыг хамгаалагчаар дүрсэлдэг бөгөөд түүнийг насан эцэслэсний дараа харгис феодалууд төвлөрсөн улсыг устган тариачдын албан татвар нэмэгдэж, тэдний эрхийн хэмжээ улам муудахад «Матиаш ван нас барж, шударга ёс алга боллоо» гэсэн үг түмний дунд таржээ. Морь унасан М. Корвины хөшөө түүний төрсөн хот Клужийн төвд бий




	[←5]
	 Доробанц — Хуучин румыны хилийн болон хуурай замын явган цэрэг, бас цагдаагийн үүрэг гүйцэтгэж байжээ. Тэд цацагт хяруулын өд бүхий хонины сагсгар арьсаар хийсэн малгай өмсдөг байжээ




	[←6]
	 Трансильванын зарим хэсэгт ХIII, XIV зууны үед ирж суурьшсан герман үндэстэн (орч.)

